
    BAŞ REDAKTORDAN 

 

   22 İYUN MİLLİ MƏTBUAT                                        

                GÜNÜDÜR 

SÖZ ADAMININ ÜRƏYİ, VİCDANI,                                                                                  

CƏSARƏTİ  VƏ  QƏLƏMİ 

       Azərbaycanda jurnalistika sistemini və 

nəslini formalaşdıran, peşə prinsiplərini 

yaradan, maarifçilik ideyalarının daşıyıcısı, 

milli mətbuatımızın qaranquşu, 1875-1877-

ci illərdə nəşr olunan, 300-400 tirajla yayım- 

lanan, cəmi 56 sayı işıq üzü görən “Əkinçi 

qəzeti xalqımızın böyük ziyalısı, milli 

nənəvi dəyərlərin qoruyucusu Həsən bəy 

Zərdabi tərəfindən dövrün azərbaycanlısının 

dünyagörüşünün genişlənməsinə, mədəni 

intibaha qədəm qoymalarına kömək etmək 

üçün yaradılmışdır. 

       Həsən bəy Rusiyada təhsil aldığı illərdə 

demokratik mətbuatın mütərəqqi ideyaları 

ilə tanış olur, Azərbaycanda da belə bir 

mətbu orqanı yaratmağı qərara alır. 

“Əkinçi”nin başlıca məqsədi insanlara adi 

hüquqlarını anlatmaq, söz azadlığının boğul- 

masına, mövhumata, xurafata, geriliyə qarşı 

mübarizə, elm xəbərlərini, əkinçiliyə, mal- 

darlığa aid bilgiləri əhaliyə çatdırmaq idi. 

       “Əkinçi”lər xalqın zülm altında qalma- 

sının əsas səbəbini elmsizlikdə görürdülər. 

       “Əkinçi” bütün dövrlərin həqiqi salna- 

məsidir. Əsr yarım bundan əvvəl də, indi də 

yazdıqları çox təəssüf ki, aktualdır. Sabirin 

“Oxutmuram, əl çəkin”indən azı 120 il 

keçsə də indi də elmə, biliyə, tərəqqiyə, 

kitaba biganələr azalmayıb, əksinə artıb. Biz 

Qərbdən niyə geriyik? Bir vaxtlar barbar 

Qərb bizim elmimizə həsəd aparırdı. Biz 

 niyə zülmə tabeyik, elmə biganəyik, haqq- 

dan, ədalətdən qorxuruq? 

        XIX yüzilliyin ikinci yarısında Azər- 

baycan səmasında doğan Günəşlərdən biri- 

nin işığı ilə yol getməkdəyik. Təəssüf ki, 

işıqdan qorxanların hələ də bu nura 

allergiyası sağalmır ki, sağalmır. “Qaranlıq 

dəliləri”nin içindəki işıqlıların yeri həmişə 

görünməkdədir. Həsən bəy Zərdabinin dəfn 

mərasimində Əhməd bəy Ağaoğlunun 

çıxışındakı haray dərindən düşünmək üçün 

bizə əbədi örnəkdir: 

 “Ey müqəddəs ruh, Sən ki, gedirsən 

o dünyaya, əvvəla bizdən babalarımıza 

salam deyərsən. Sonra da tutub 

babalarımızın  yaxasından soruşarsan ki, ay 

kişilər, bu nə Vətəndir bizə qoyub getdiniz? 

Vəzifəlisi oğru, məmuru rüşvətxor, bir iki 

ziyalısı var, onlar da bir-biri ilə didişirlər. 

Eyvah, nə bu irs olaydı, nə də biz!”. 

        “Əkinçi” məktəb, müəllim idi. Nəcəf 

bəy Vəzirov “Əkinçi”ni özünün ana dili 

müəllimi kimi dəyərləndirirdi. 

         Mirzə Ələkbər Sabir demişkən, “düzü 

düz, əyrini həmvar” yazan “Əkinçi”nin, 

“Molla Nəsrəddin”in, “Fyuzat”ın sələfləri 

olmağa iddialıların bu gün yağışdan sonrakı 

göbələklər kimi cücərib ucuz sensasiya, 

“şok” axtarmaqdan başqa işi yoxdu. Təəssüf 

ki, indi ciddi sözə, müdrik fikrə laqeyd qalıb 

əyləncə xarakterli “bohema” yazılar axtaran- 

lar çoxalıb. Ona görə də əlahəzrət həqiqi 

sözə, mənəvi dəyərlərə xidmət edən mətbu 

orqanlar bulanıq zamanın burulğanlarında 

çabalayır. 

        Çağdaş dövrümüzdə söz adamlarına 

müxtəlif titullar, ödüllər - “Qızıl qələm”, 

“Vicdanli qələm”, “Cəsarətli qələm” və s. 

kimi bərbəzəkli adlar verilir. Sözdən yarı-

nanların, sözə maddi sərvət kimi könül 

verənlərin bəlkə də qızıl qələmləri var, 

ancaq vicdanı, cəsarəti çatışmır. Çarizmin 

zülmünün, senzurasının tüğyan etdiyi 

zamanlarda haqqı, ədaləti car çəkən, insan-

ların nadanlığını özünün qəlb Günəşinin 

hərarəti ilə yox etmək üçün canını fəda edən 

Həsən bəy Zərdabinin  qızıl qələmi yox idi, 

ancaq xalq üçün yanan ürəyi, qızıldan 

qiymətli vicdanı, həqiqəti söyləyən dili və  

cəsarəti vardı. O, bu mənəvi xəzinəni 

Varislərinə əmanət qoyub getdi... 

          ADİL MİRSEYİD 
 

          NOSTRADAMUSUN 

      SON PEYĞƏMBƏRLIYI 
        
       "Tanrı peyğəmbərlərin dili ilə insanlarla 

danışır". Nostradamus bu kəlamı öz həyatı ilə 

sübut elədi. 

        Ölümündən bir gün öncə qoca 

Nostradamus şagirdi Jak Şaviniyə "sabah 

səhər gün doğanda mən dünyada 

olmayacağam" demiş və öz hücrəsinə 

çəkilmişdi. 

Doğrudan da, səhər Mişel Nostradamus 

yuxudan oyanmadı. Öləcəyini  əvvəlcədən 

bildiyi üçün vəsiyyətnaməsini yazmışdı. 

Vəsiyyətnaməyə görə onu Kordelyer 

kilsəsində şaquli vəziyyətdə bağlı tabutda dəfn 

etdilər. Mişel Nostradamus fani dünyada 

altmış iki il, altı ay, on yeddi gün yaşamışdı... 

                               *** 

        Nostradamusun ölümündən 226 il ötür, 

Paris inqilab dalğaları qoynunda çalxalanır. 

Əfsanəyə görə, kim Nostradamusun kəllə 

çanağından şərab içərsə, Tanrı həmin adama 

ilahi vergi verər. 1791-ci ildə bu əfsanəyə 

inanmış bir neçə əsgər Nostradamusun qəbrini 

açdı. Skeletin boynundan bir lövhə asılmışdı, 

lövhədə 1791 yazılmışdı. Deməli, dahi maq 

1791-ci ildə qəbrinin açılacağını bilirmiş. Əsla 

heyrətlənməyin, söhbət Nostradamusdan 

gedir. Əbləh əsgərlərdən biri kəllənin içinə 

şərab töküb içir. Ertəsi gün həmin əsgər 

təsadüfi bir gülləyə qurban gedir. 

       Nostradamusun qəbrinin dağıdılmasında 

iştirak etmiş digər əsgərlər də tezliklə bir-

birinin ardınca cəhənnəmə vasil oldular... 

 

 

                               *** 

      1503-cü il. Fransa. Provans əyalətinin  

Sen-Remi şəhəri. 14 dekabr.  

       Notarius Jak Nostradamusun ailəsində bir 

oğlan doğuldu. Yeni doğulan oğlan ailənin 

beşinci övladıydı. Körpənin babaları Pyer 

Nostradam və Jan de Sen-Remi saray 

həkimləri, əlkimyagər və astroloq idilər. 

Mişelin uşaqlıq illəri Jan babanın yanında 

keçir, burda o, latın, idiş, yunan, italyan 

dillərini, klassik ədəbiyyatı, xalq təbabətini 

öyrənir. Jan baba əlkimyaya və rəqəmlərin 

mistikasına, kabbalizmə xüsusi diqqət verirdi 

və nəvəsini bu yöndə tərbiyələndirirdi. 

        Mişel Nostradamusun təbib babaları, 

sonradan xristianlığı qəbul etmiş yəhudilər 

gizlində iudizmə sadiq qalmışdılar. 

        Jan de Sen-Reminin ölümündən sonra 

Mişel ailə ocağına qayıdır, burda onun təlim 

və tərbiyəsi ilə ata babası Pyer Nostradamus 

məşğul olur. On dörd yaşlı Mişel, Avinon 

universitetinin tələbəsi yeni fənləri asanlıqla 

mənimsəyirdi. Universitetdə o, "balaca 

astroloq" ləqəbiylə məşhur idi. Avinonda 

Mişel xalasıgildə yaşayırdı. Xalasının əri 

müsyö Anatolinin rəssam olduğu bildirilir. Bu 

ailənin öz uşaqları olmadığından "balaca 

astroloq"u öz uşaqları kimi sevirdilər. 

Bacarıqlı portretçi kimi tanınan Anatoli gözəl 

qadınları və tünd şərabı da sevirdi. Mişel 

Marqarita xalanın tapşırığı ilə rəssam 

Anatolini səsli-küylü meyxanələrdə axtarıb 

tapar, onu sərxoş vəziyyətdə evə gətirərdi. 

Nostradamusa aid edilən rəsmlər mövcuddur, 

amma bu akvarelləri doğrudan da dahi 

Nostradamasun yaratdığı şübhə doğurur. 

Əlimizdə bu faktı tanımlayacaq bir mənbə 

yoxdur. 

       Bir axşam yenə Mişel Avinon traktirlərin- 

də Anatolini axtarırdı. Şübhəli bir traktirdə 

gözəl bir qulluqçu qız çalışırdı. Ancaq tələbə 

gözəl qulluqçu qıza vurulur. Tələbənin məhəb- 

bət məsələlərində təcrübəsizliyini görən qız 

özü ona yaxınlaşır. Keşiş qızı Bernadetta 

uşaqlıqdan valideynlərini itirmişdi. Tale kim- 

səsiz qızı traktirlərə gətirib çıxarmışdı. Onlar 

gizli-gizli görüşməyə başlayırlar, Bernadetta 

Mişel Nostradamusun ilk sevgisiydi. Mişel 

sevgilisinin qoroskopunu tutur - ulduzların 

düzümü onların tezliklə ayrılacaqlarını, qızın 

öləcəyini bildirir. Bernadetta qoroskopun 

yanlış olduğuna əmindir, Mişel isə ulduzların 

söylədiklərinə ürəkdən inanır. 

        Avinon universitetində üçüncü semestr 

başa çatmaq üzrədir, tələbələr imtahanlara 

hazırlaşırlar. Elə bu ərəfədə ölkəni vəba 

epidemiyası bürüyür. Gözəl Avinon şəhəri bir 

həftə ərzində cəhənnəmə çevrilir. Hər yanda 

insan cəsədləri, hər yerdə qara tüstü 

burulğanları... 

          Mişel beş gündür sevgilisini görməyib. 

O, Bernadetta sarıdan nigarandır, sevdiyi qızı 

götürüb şəhərdən çıxmaq istəyir. Bernadetta- 

nın yaşadığı mənzilə gəlir, sevgilisinin cansız 

cəsədi ilə rastlaşır...  

       Qoroskop yada düşür - ulduzların düzümü 

Mişeli aldatmamışdı. 

         Qohumları ilə birgə Avinondan baş 

götürüb qaçan Nostradamus yolda, insan 

qələbəliyi içində qohumlarını itirir, onları 

axtararkən qaçqınlar arasında tələbə 

yoldaşlarına rast gəlir. Nostradamus bir qrup 

tələbə ilə birlikdə qışı Pireneydə keçirir. 

Yarıac, yarıtox, soyuq Pireney gecələri ona 

tale yolu kimi uzun görünür. Nəhayət, 

Pireneyə bahar gəlir və səfil, sərsəri tələbələr 

evlərinə qayıdırlar. Nostradamus Sen-Remidə 

ailəsini sağ-salamat bulur - tanrı onları 

qorumuşdu. Maqrarita xala və rəssam Anatoli 

vəba xəstəliyindən ölmüşdülər. 

        1522-ci ildə Mişel nüfuzlu Monpelye 

universitetinin tibb fakültəsinə daxil olur. 

Universitetdə təhsil aldığı üç il ərzində gündüz 

məşğələlərindən sonra o, gecələr 

inkvizisiyanın iti gözlərindən yayınaraq 

cəsədlər üzərində cərrahiyyə əməliyyatları 

aparırdı, insan bədəninin anatomik atlasını 

çəkirdi. O, astronomiya ilə məşğul olur, qədim 

manuskriptlərdə vəba əleyhinə çarələr 

axtarırdı və eyni zamanda bitki mənşəli yeni 

dərmanları sınaqdan keçirirdi. 

         1525-ci ildə vəba yenidən Fransa 

torpaqlarına qayıtdı. Bu dəfə bakalavr 

Nostradamus qaçmadı, vəba xəstəliyinin 

yayıldığı şəhərlərə getdi, onunla mübarizəyə 

qalxdı. Təbib Mişelin uzaqgörənliyi və fəda- 

karlığı sayəsində Karasson, Narbonna, Tuluza  

və Bordo kimi böyük şəhərlərin əhalisi vəba 

xəstəliyindən xilas ola bildilər. Sadə xalq 

vəbaya qalib gəlmiş həkim Mişeli əsl 

qəhrəman kimi qarşılayırdı, adamlar onun 

qarşısınla diz çökürdülər, uşaqlar onun yoluna 

gül-çiçək səpirdilər. Mişel Nostradamus Tulon 

şəhərində məskunlaşdı... 

       1534-cü ildə zəmanəsinin görkəmli alimi - 

şair, astronom və təbib Jül Sezar Skaliger 

Tulon şəhərinə, həkim Mişel Nostradamusa 

məktub yazıb onu Ajan şəhərinə, birlikdə ça- 

lışmağa dəvət elədi. Nostradamus Skaligerin 

təklifini tərəddüdsüz bəyəndi. Tulonla 

vidalaşıb Ajan şəhərinə yollandı. Ajanda iki 

böyük şəxsiyyət asanlıqla dil tapdılar. 

Nostradamus Skaligeri özünün yaratdığı 

astroloji metodlarla tanışdırdı, bu metodalar 

yalnız gələcəyi görməklə qısıqlanmır, eyni 

zamanda, keçmişə baş vurmağa, keçmiş 

əyyamlarda vaqe olmuş olaylara şahid olmaq 

imkanı yaradırdı. 

       Jül Sezar göy cisimlərinin xəritəsini 

çəkmiş önəmli alim Nostradamusun kainat 

haqqında təsəvvürlərini daha da genişləndir- 

di. Jül Sezarın nəzəriyyəsinə görə, yalnız 

məlum planetlər deyil, alov şarı şəklində Yer 

kürəsinə düşən kometlər və gözəgörünməyən 

göy cisimləri də insanlara təsir göstərir. Məhz 

Jül Sezar Nostradamusun Yer üzündəki 

missiyasının sirrini ona açdı. Tezliklə 

Nostradamus "Qızılgül və xaç" ordeninə qəbul 

olundu. Rozenkreyser qardaşları onu hər türlü 

dəstəklədilər... 

*** 

       Mişel Nostradamusun "Senturi" kitabı 

dünyada ən çox çap olunan on kitabdan 

biridir. Sovetlər dönəmində astrologiya və 

okultizmə aid kitablar qadağan olunmuşdu. 

Nostradamus ulduzların düzülüşünü izlədiyi 

gecələrdə ona vəhy gəlirdi. O, gələcəkdə baş 

verəcək çox mühüm hadisələri açıq-aydın 

görürdü və öz görüntülərini katrinlərində (şeir 

forması, dördlük) şifrələyirdi. Vəhy halında 

qələmə aldığı hadisələr zaman keçdikcə özünü 

doğrultmağa başladı. Nostradamus görüntülə- 

rinin, gələcəkdən xəbər verən katrinlərinin bir 

hissəsini çap etdirmək fikrinə düşdü. "Misir 

sirləri" kitabı yayımlandı və əldən-ələ gəzdi. 

 

*** 

       Nostradamus iki dəfə evlənib. İlk 

evlilikdən onun bir qızı və bir oğlu dünyaya 

gəlib. Fəqət xoşbəxt ailə həyatının ömrü çox 

qısa olub, üç ildən sonra toskaniyalı qadın 

ömrünü Nostradamusa bağışladı. İki həftə 

ərzində o, sevimli həyat yoldaşını və iki 

övladını itirdi. Bəla gələndə tək gəlmir, özü ilə 

başqa bəlalar da gətirir. Bu dəfə ailəsini itirmiş 

bədbəxt həkimi cadugərlikdə suçlayırlar, guya 

Mişel qəlbini şeytana satıb. Şayiələr Tulon 

şəhərinin sınırlarını aşıb Vatikana qədər gedib 

çıxır. Deməli, inkvizisiya işə qarışmalı olacaq. 

Bu dəfə o, bütün əmlakını yandırıb bir zaman- 

lar onu göylərə qaldıran nankor şəhərdən baş 

götürüb qaçır, Nostradamus yeddi il Provans 

şəhərlərində səfil, sərsəri həyat sürür. Evsiz-

eşiksiz, işsiz-gücsüz, pulsuz-parasız, çarəsiz 

bir insanın çəkdiyi əzabları təsəvvürünüzdə 

canlandırmağa çalışın. Mən bu mənzərəni 

aydınca görürəm, zira bu həyat mənə çox 

tanışdı. Mən belə bir çarəsizliyin nə demək 

olduğuna yaxşı bələdəm – başım çəkdiyindən 

bilirəm. 

         Bioqrafları dühanın bu zaman kəsiyində 

yaşadığı dövrü "Nostradamusun yeddiillik 

odisseyası" adlandırırlar. Yeddiillik odisseya- 

dan sonra doğma şəhərə dönən Mişel burda 

vəbaya qarşı dərman preparatı icad edir və bu 

məlhəmi xəstələr üzərində sınaqdan keçirir. 

Elə bu ağrılı-acılı günlərdə həkim Lui-Ser onu 

axtarıb tapır. Bir ildən sonra onu Eks şəhərinə 

dəvət edirlər, iki yüz yetmiş gün gecə-gündüz 

demədən çalışan metr Mişel Eks şəhərini 

vəbanın pəncəsindən xilas etdi - bu isə əsl 

qəhrəmanlıq idi. Şəhər parlamenti ona 

ömürlük təqaüd kəsdi, beləliklə o, öz təmiz 

adını qoruyub saxladı... 

         Nostradamus gözəl və zəngin bir qadınla 

Anni Pozar Gemel, bəzi yazılı mənbələrdə 

Anne Pansor Cemele, ya da sadəcə olaraq 

"madam Pussar" ilə tanış olanda artıq qırx beş 

yaşındaydı. Maddi sıxıntılar məngənəsindən, 

ehtiyac və məhrumiyyətlərdən yaxa qurtaran 

Nostradamus Pusson küçəsində ikimərtəbəli 

mülk alır. Mülkün birinci mərtəbəsində yaxşı 

gəlir gətirən kosmetik dükan açır, ikinci 

mərtəbədə alimin laboratoriyası və kitabxanası 

yerləşirdi. Nostradamus bu mülkdə arvadı və 

uşaqları ilə on doqquz il sevgi və qayğı 

əhatəsində xoşbəxt ömür sürüb. Madam 

Pussardan Nostradamusun altı övladı - üç 

oğlu, üç qızı dünyaya gəlir. 

         Gündüzlər xəstələrinin müalicəsi ilə 

məşğul olan ünlü loğman gecələr pəncərələrin 

pərdəsini endirib teleskopla göy üzünü seyr 

edərdi. Sonra bürünc qoltuğuna əyləşib 

qazanda qaynayan suyun içinə qurudulmuş ot, 

çiçək, yarpaq atar, trans vəziyyətinə gələnə  

 

qədər yanan oda baxaraq zikr edərdi. Buxar  

içində gözlərinə görünən vaqeələri qafiyələn- 

dirərdi. Astroloq Nostradamusun katrinləri 

belə yaranardı. 

       Ankon şəhərində astroloq bir neçə rahiblə 

görüşür. Rahiblərdən biri ona Roma papasının 

libasında görünür, bu rahib Feliçe Peretti olub.  

Nostradamus ona Alihəzrət Müqəddəs deyə 

müraciət edir, rahiblər çaşırlar və həkimə 

gülürlər. Bu əhvalatdan on səkkiz il ötəndən 

sonra Peretti papa V Siqetin Vatikanın sahibi 

oldu. Ankon şəhərində Nostradamusla görüş- 

müş rahiblərdən biri bu görüş haqqında 

gündəliyində müfəssəl qeydlər edibmiş. 

       Birinci senturinin (yüzillik) otuz beşinci 

katrini - "Cavan şir qoca aslana döyüş 

meydanında qalib gələcək. Cavan şir qoca 

aslanın qızıl dəbilqəsini nizə ilə vuracaq, nizə 

qoca aslanın gözünü çıxaracaq - qoca aslan 

əzablı işgəncəylə öləcək". 

      Salnamələrdən bizə məlumdur ki, 1559-cu 

ildə II Henrix gənc qraf Monhomeri döyüş 

turnirinə çağırır. Kralın üzündə qızıl maska 

olur, II Henrix qrafın nizəsindən aldığı 

yaradan dəhşətli əzabla ölür... 

        Kilsə inkvizisiyası Kral ailəsinin 

astroloqu himayə etdiyini bilir və astroloqu 

şan-şöhrətinə, nüfuzuna qısqanırdı. İnkvizitor- 

lar gizli planlar cızırdı, artıq şöhrəti bütün 

Fransanı bürümüş dahi ilə haqq-hesab 

çəkməyə əlverişli fürsət gözləyirdi. Ailəsinin 

təhlükəsizliyini qorumaq məqsədi ilə 

Nostradamus katrinlərini rebus kimi, tapmaca 

kimi yazırdı. Oğlu Sezara ünvanladığı məktub 

elə şifrələnib ki, beş yüz ildi onun 

yaradıcılığını ələk-vələk eləyən araşdırıcılar 

hələ də ondan baş aça bilmirlər. 

         Beş yüz ildir Nostradamusun peyğəmbə- 

rcəsinə söylədiyi olaylar zaman keçdikcə bir-

birinin ardınca özünü doğruldur.  

Nostradamus İkinci dünya müharibəsini, 

Hitlerin və Stalinin taleyini, SSRİ-nin 

süqutunu, hətta atom bombasını katrinlərdə 

şifrələyib. 

         ...Ölümündən bir gün öncə qoca dahi 

şagirdi Jak Şaviniyə sabah gün doğanda artıq 

mən bu dünyadan köçmüş olacağam, söylədi. 

Və səhər gün doğarkən onun ruhu bədənini 

tərk eləyib əbədiyyətə qovuşdu... 

            İBRAHİM İLYASLI 
  

           QARŞINIZDA BİR ÖMÜR 

 SAYĞI  DURUŞUNDAYIZ 

(Vətən müharibəsinin şəhid və qazilərinə) 

 

Vətən sizə can dedi, Vətənə can verdiniz, 

Damarları təpimiş torpağa qan verdiniz. 

Otuz il otuz yerdən yaraları çatlayan, 

Millətə qırx dörd gündə şəfayla şan 

verdiniz! 

Adınızla tarixə möhürləndi bu payız, 

Qarşınızda bir ömür sayğı duruşundayız! 

 

Bir çağrışı bəs etdi Ali Baş Komandanın, 

Yüz illərə tən oldu – hökmünə bax bir anın?! 

Vahimədən yağılar pərən-pərən oldular, 

Haləsi böyüdükcə çəkdiyiniz hilalın. 

Adınızla tarixə möhürləndi bu payız, 

Qarşınızda bir ömür sayğı duruşundayız! 

 

Belə cəng, belə savaş yer üzü görməmişdi, 

Nə dağı, nə dərəsi, nə düzü görməmişdi... 

Bu xalq on min doqquz yüz əlli gecə 

yaşayıb, 

On min doqquz yüz əlli gündüzü 

görməmişdi. 

Adınızla tarixə möhürləndi bu payız, 

Qarşınızda bir ömür sayğı duruşundayız! 

  

Xan Araz Sizi görcək qəhərlənib ağladı, 

Köhlən Xudafərinin şahə qalxdı tağları. 

O taydan bir ün qopdu, yer-göy lərzəyə 

gəldi, 

Bu tayda ucalınca sənin zəfər bayrağın! 

Adınızla tarixə möhürləndi bu payız, 

Qarşınızda bir ömür sayğı duruşundayız! 

 

Azğın düşmənlərinə çoxları çıxdı yiyə, 

Avropa diş qıcadı, Asiya getdi küyə... 

Ancaq birə-beş artdı gücünüz, qüdrətiniz, 

“Hər zaman yanındayız!”-  

haykırınca Türkiyə. 

Adınızla tarixə möhürləndi bu payız, 

Qarşınızda bir ömür sayğı duruşundayız! 
 

Nərənizdən Şuşada qaya qopdu, daş yandı, 

O gün qaş qaralmadı, qaralacaq qaş yandı. 

DƏMİR YUMRUĞunuzun  

zərbindən yer titrədi, 

Odlu nəfəsinizdən düşmən başa-baş yandı! 

Adınızla tarixə möhürləndi bu payız, 

Qarşınızda bir ömür sayğı duruşundayız! 
 

Ruhlar səltənətində ucalıqlar sizindi, 

Uca başlar sizindi - uca dağlar sizindi. 

Başqa yerdə gəzməsin  

haqqı haqq arayanlar, 

Məmləkətdə haqq olan  

bütün haqlar sizindi. 

Adınızla tarixə möhürləndi bu payız, 

Qarşınızda bir ömür sayğı duruşundayız! 
 

Ürəyim pasrçalansın, üzüm ağ olsun!- dedi, 

Heç nəyimiz olmasın,  

Qarabağ olsun!- dedi. 

Bundan böyük ibadət görünməyib cahanda - 

Şəhid doğan analar:  

“Vətən sağ olsun!”- dedi. 

Adınızla tarixə möhürləndi bu payız, 

Qarşınızda bir ömür sayğı duruşundayız! 
 

Azərbaycan adını sinənizdən asdınız, 

Yeni tarix yaradıb,  

yeni dastan yazdınız. 

Qazi hüzurlarıdır daha səcdə yerimiz, 

Şəhid məzarlarıdır  

ən müqəddəs andımız. 

Adınızla tarixə möhürləndi bu payız, 

Qarşınızda bir ömür sayğı duruşundayız! 
 

  GETSİN 
 

Gəl sənə bir yalan uydurum, könül, 

Adına aldanıb yaşa da getsin. 

Ən böyük yalanmış doğru deyilən, 

Doğruçu olmağı boşla da getsin. 
 

Dosta yalan danış, yara yalan de, 

Dağa dərə söylə, quşa ilan de. 

Baxıb olmazlara: budu olan, - de, 

Oxunu daşlara tuşla da getsin. 

 

Təpil yarğanlara, çəkil çallara... 

Boylan məzə kimi qeylü-qallara. 

Çürük matahını bürü şallara, 

Bəh-bəhnən alınsın, xoşa da getsin. 

 

Nə gözəl toxunub fələyin toru?- 

Adam özü qaçır ağzına doğru. 

İçində quldurdu, çölündə oğru, 

İçini-çölünü xışla da getsin. 

 

Ömür deyiləni qılıqla, yanla, 

Fanidə oyun qur cisimlə, canla. 

Bir zaman qapına gerçək yalanla 

Qoşamı gəlmişdi? - Qoşa da getsin. 

 

SEVGİ BİR YOL GƏLƏR... 

 

O sevdalı çağlar yadındadımı? - 

Bir mən igidiydim, bir də sən gözəl. 

Dünyada mənə tay dəli yoxuydu, 

Yoxuydu dünyada sənə tən gözəl. 

 

Bə heç demirsənmi hardadı görən 

İpək tellərinə nərgizlər hörən?.. 

Səniydin onlara yaraşıq verən, 

Nə çiçək gözəldi, nə çəmən gözəl. 
 

Sevgi bir yol gələr adama haqdan,- 

Sənin divanənəm elə o vaxtdan. 

 

Gözümə ağ gəlib yola baxmaqdan, 

Ürəyə xal düşüb, saça dən, gözəl. 

 

Mən ömür sürmədim – vaxtdı, uzatdım, 

Sənsizlik adınnan başımı qatdım. 

Göynəyə-göynəyə əlliyə çatdım,- 

Gülə-gülə ölləm “öl” desən, gözəl. 

 

Gör mən nə saymışam, fələk nə sayıb - 

Dönüb sənə baxmaq sayılar ayıb... 

Aradan qırx igid ömrü adlayıb, - 

Mən həmən dəliyəm, sən həmən gözəl! 

 

SƏNİ GÖZLƏYİRƏM... 
 

Sizin də məhləyə yağış yağırmı, - 

Sular söyləşirmi navalçalarda? 

Ala gözlərinə qonan buludun 

Neçə yaşı olur bu sonbaharda? 

 

Evinə torpağın ətri dolurmu, -  

Açıb pəncərəni çölə baxanda? 

Yenəmi ürkəksən həminki kimi, - 

Yenəmi qorxursan şimşək çaxanda? 
 

Kəndə dönürsənmi xəyallarında, - 

Yadına düşürmü o payız günü?.. 

Birlikdə məktəbdən evə dönürdük, 

Yeni haqlamışdıq “Sarı körpü”nü. 
 

...Və qəfil başladı leysan tökməyə, 

Sel ağzına aldı bərəni-bəndi. 

Bir anın içində çay aşıb-daşdı, 

İki yerə böldü “İncəsu” kəndi. 
 

Başqa yermi vardı daldalanmağa?- 

Qaçıb akasyanın altında durduq. 

Birdən çəpərində Osman dayının 

İşıq dirəyini ildırım vurdu... 
 

Titrəyib əsirdin həyəcanından, 

Tutub əllərindən, - qorxma, söylədim. 

Qorxulu nağıllar düşdü yadıma, - 

Sənin qəhrəmanın olmaq istədim. 
 

Xəyalən özümü çaya vururdum, 

Ağaclar axırdı pərli-budaqlı... 

Guya köhlənlər də yara bilməyən 

Seli yaracaqdım... Eh, uşaq ağlı... 
 

Yadındamı o nur, o ipək qarı? - 

Sənəm nənə... Qaşdan bizə baxırdı. 

- Ay bala, sətəlcəm olarsınız ki! - 

Deyib, əl elədi, evə çağırdı... 

 

Sonrası... Nə deyim, sonrası heç nə, 

Buludlar dağıldı, yağış da kəsdi... 

Ancaq, ürəyimdə şırım açmağa 

Mənə bu xatirə bir ömür bəsdi. 

 

Sizin də məhləyə yağış yağırmı?- 

Sular sevişirmi navalçalarda? 

Qırx ildi həmincə ağacın altda  

Səni gözləyirəm, hardasan, harda? 

       FƏXRİ  UĞURLU  
 

                        DUL 

                    (hekayə) 

 

       - Yoldan çıx, görmürsən maşın üstünə 

gəlir!.. Ay aman, nə oldu sənə?! 

       - Yavaş darta bilmirdin?.. Sən adamı 

xatadan qoruya-qoruya ondan betər xataya 

salarsan. Nə yaxşı vaxtında əlimi cibimdən 

çıxara bildim, yoxsa başım yerə dəyəcəkdi. 

Bu da elə maşın vurmaq kimi bir qəza 

olardı.  

        - Di bəsdi, üstünü çırp, özün də 

deyinmə, yaxşı qurtardıq. Qəzanın böyüyün- 

dən qaçıb kiçiyinə düşmək də qazancdı.  

        - Hə, mənim qazancım az qalmışdı 

maşın vuran adamın qazancına çatsın. 

        - Sənin üstünə o boyda ölüm şığıyırdı, 

bircə addım yana atmaqla ölümün təkərinin 

altından çıxdın. İtirdiyin nə oldu – qolun- 

qıçın bir balaca əzildi, üst-başın toza  

bulandı… 

        - Palçıqlı suyu da üstümüzə sıçratdı 

əclaf. 

        - Bir də maşın yoluna çıxmayasan deyə  

sənə dərs verdi.  

        - Belə dərsdən nə çıxar? Gələn dəfə  

acığa düşüb yolun lap ortasıyla gedərəm, 

bərk şütüyən bir maşının yoluna çıxaram, 

özümü də, bir günahsız sürücünü də bədbəxt 

elərəm. Heç kim də bilməz bu işin əsl 

günahkarı kimdi. 

        - Axı hamı belə kinli deyil. Kiməsə də 

bu, bir xəbərdarlıq olar, qorxu onu 

silkələyər, yolu ayıq başla keçər.  

        - Hə, o qədər ayıq olar, maşın üstünə 

şığıyanda bilməz irəli getsin, ya geri qalsın. 

Sonra da qorxusundan özünü düz maşının 

qabağına atar…  

       - Sürücü saxlayıb qarşında diz çöksəydi,  

başını səkiyə döysəydi, ürəyinə yatardı?  

        - Yox, onda da özümü ya haqlı, ya da 

günahlı bilərdim.  

        - Haqlı olmaq istəmirsən?  

        -Haqsız ola-ola haqlı görünmək 

istəmirəm. Həm də başqasının haqsızlığı 

hesabına haqlı çıxmaq mənim gücümü 

artırmaz.  

        - Günahın ola-ola günahkar olmaq da 

istəmirsən? 

        - Günahla yaşamaq məni təmizə çıxara- 

caq? Günah qurban istəyir, özü də günahka- 

rın əməlini yox, canını qurban istəyir. Mən 

özümü tikə-tikə doğrayıb günahıma yedirt- 

səm, bu elə günahın qələbəsi olmayacaq?.. 

         - Bəs onda sən nə istəyirsən? 

        - Mən istərdim o sürücü mənim qaram- 

ca danışmayaydı: sənin kimisi elə təkər 

altına düşsə yaxşıdı… İstərdim o məni 

vurmadığına sevinəydi. Saxlayıb maşından 

düşəydi, üzümə mehriban-mehriban baxıb 

başını bulaya-bulaya məni gözləriylə 

qınayaydı. Mən də yıxıldığım yerdən qalxıb 

ona utana-utana baxaydım, həm onun məni 

vurmadığına, həm də vurulmadığıma 

sevinəydim. Çiynimi çəkib əllərimi yana 

açaydım: oldu da… Beləcə  dinməz-

söyləməz ayrılaydıq, o - maşınına, mən - 

yoluma. Daha günahkar-filan axtarmayay- 

dıq, xatadan sovuşduğumuza doyunca  

sevinəydik. Bax, ondan sonra mən heç kimin 

təkərini qana bulamaq istəməzdim… 

        - Bilirsən, adam da var özgəni qana 

salmaq üçün yox, özünü sınaqdan çıxartmaq  

üçün belə oyunlar qurur. Yaşamaqda sevinc 

tapmır, ona görə özünə bir ölümcül təhlükə 

axtarır. Sonra o təhlükədən qaçıb qurtarma- 

ğına elə sevinir, deyirsən bəs qəbirdən 

qayıdıb. Baxırsan yenə qabaqkı kimi yaşa- 

yır, ancaq yaşadığına sevinə-sevinə yaşayır. 

        - Sən təbiət filmlərinə baxırsan?.. Onda 

bəlkə də mən deyəni görmüsən: quraqlıq 

Afrika timsahlarını tamam heydən salıb, get-

gedə quruyub-bərkiyən palçığın içində 

ağızlarını açıb heykəl kimi yatışıblar. O biri 

heyvanlar da susuzluqdan əldən düşüb, 

yeyən də, yeyilən də bir dərdə, bir ölümə 

can verir. Susuzluq elə bil heyvanları 

fağırlaşdırıb, bir-birinə doğmalaşdırıb, otye- 

yən ətyeyəndən, uçan qaçandan çəkinmir, 

heç biri yem hayında deyil. Bu diri 

qəbiristanlıqda bircə meymunların kefi az-

çox kökdü, arsız-arsız atılıb-düşürlər, bax 

belə-belə bir-birinə sitəşirlər… 

       - Yaxşı, meymunluq eləmə, camaat bizə 

baxır. 

       - İndi görəcəksən meymunluğu mən 

eləyirəm, yoxsa kim eləyir… Hə, 

meymunun biri halsız timsahla məzələnir, 

timsahın belindən o üz-bu üzə adlayır, 

başında-boynunda gəzir, dişlərinin arasından 

ağzının içinə boylanır. Birdən timsahın 

çənəsi yüngülcə örtülür. Meymun çöldə 

qalan əlləri-ayaqlarıyla əlləşib-vuruşub bir- 

təhər timsahın çənəsini aralayır, başını ölüm 

tələsindən çıxarır… Meymun dünyanın ən 

güclü, ən amansız yırtıcısıyla oyundan sağ 

çıxmaqla timsahdan güclü olduğuna özünü 

də, özününküləri də inandırmaq istəyir. Axı 

meymunu necə qandırasan bu timsah o 

timsah deyil, bu olsa-olsa kərtənkələdi... 

       - Nə demək istəyirsən? 

       - Demək istəyirəm başımızın üstündə 

gerçək ölüm dura-dura özündən ölüm 

uydurub sonra da o yalançı ölümə üstün 

gəlmək o meymunun o timsahın ağzından 

sağ çıxmasına oxşayır. Sən dediyin adam 

ölümlə əlləşmir, meymunluq eləyir. Ölümün  

toruna yaxınlaşır-yaxınlaşır, sonra da qayı- 

dıb var gücüylə ordan qaçır, baxırsan bunu 

heç qovan da yoxdu. Çaşıb addımının birini  

 

yanlış atanda ayağı şappadan düşür tora. 

Onda sən bunun çığırtısını eşidəsən!..  

       - Görən bu da intihar sayılır? 

       -Yox, intihar eləyən ölümə pənah aparır. 

Ancaq bu, ölümün yanına ölümdən qaçmaq- 

dan ötrü gedir. 

       - Axı ölümə pənah aparan da bir ayrı 

ölümdən qaçıb ölümə sığınır. Elə ölümdən 

qaçan da ölümə qaçır. Bax, sən təbiətdən 

danışanda mənim də yadıma hardasa 

oxuduğum bir yazı düşdü: deyilənə görə, 

canavar dovşanı tuthatutda dovşanın ürəyi 

partlayır. Yəni dovşan canavara sağ can 

vermir, canavar ağzında ölməkdənsə ürəyini 

partlatmağı üstün bilir. Ancaq dovşan ürək 

partlamağının da ölüm olduğunu anlamır, 

ölümü öz içindən işə salmaqla qıraq 

ölümdən qorunur. Dovşan öz ölümünə yad 

ölümdən sığınacaq kimi baxır, yad ölümün 

ölüm olduğunu qansa da, öz ölümünü ölüm 

saymır, qurtuluş sayır. Bax, biz hamımız 

ölüm olanla ölüm olmayanı belə ayırırıq.  

         - Belə çıxır heç kim ölmək istəmir? Ya 

da hamı ölmək istəyir… 

         - Heç kim ölmək istəmir. Ərim xəstə 

yatanda gördüklərimi sonradan bir-bir 

yadıma salıb fikrimdən keçirəndə tam əmin 

oldum: heç kim ölmək istəmir! Ancaq bu 

ölmək istəməməyin özü hamını ölümə 

aparır. Yaman şiş ərimin bütün bədəninə 

kök atmışdı, dərdinə əlac olmadığını özü də 

bilirdi, di gəl, yenə bu dünyanın işlərinə 

qarışmaqdan əl çəkmirdi. Hara getdim, 

hardan gəldim, niyə gec gəldim - hamısının 

hesabını çəkməmiş mənə dinclik verməzdi. 

Ona dərman almağa gedirdim, deyirdi 

oynaşınla görüşə getmisən. Bilirdi beş-on 

gün ömrü qalıb, ancaq on illər sonranın 

qayğısıyla yaşayırdı. Ağrısı güclənəndə 

canını keyitmək üçün ağır iynələr vururdum. 

Deyirdi o iynədən birini də vur. Deyirdim 

axı çox vursam, dərman səni öldürər. 

Deyirdi heç nə olmaz, sən vur, təki ağrım 

kəssin. 

        - Deməli, ən yaxşı ağrıkəsən dərman 

ölümdü. Yəqin o rəhmətlik də ölümü ölmək  

üçün istəmirmiş, ağrıdan qurtulmaq üçün  

istəyirmiş…  

        - Mən onda başa düşdüm: heç bir  

 

 

canlıdan ötrü ölüm məqsəd ola bilməz.  

Ölümə getmək yoxdu, ölümdən qaçmaq var.  

Nə qədər biz sağıq, ölüm də var, ölümdən 

qorunmaq da. Biz olmayandan sonra ölüm 

də olmayacaq.  

        - Dayan görüm, onda belə çıxır ölüm də 

yaşamaq əlamətidi, olumun o biri başıdı. 

Olum varsa, ölüm də var, hər kəs ölümünü 

öz canında gəzdirir. Biz olmayanda ölüm də 

olmayacaq. Ancaq axı biz olanda da ölüm 

olmur, ölüm olsaydı, biz olmazdıq! Biz 

ölümdən qoruna bildiyimizə görə sağıq.  

         - Elədi, biz sağıqsa, ölüm yoxdu, ölü- 

mün ancaq qorxusu var. 

         - Elə o qorxu da bizi sağ saxlayır. 

Deməli, ölüm nə biz olanda var, nə də biz 

olmayanda. Belə çıxır ölüm yoxdu? 

         - Ölüm yoxdu… Ay aman, nə yaxşı 

oldu, ölüm yoxmuş! İki dəqiqəyə o boyda 

ölümü puça çıxartdıq! Sənə deyirdimmi 

ölüm yoxdu, qorxudan, ağrıdan qaçmaq 

var… 

         - Yaxşı, bəs ağrıdan ləzzət alan da var, 

o necə olsun? Ağrıya can atmaq nədi - 

ölümə can atmaq, ölümdən həzz almaq… 

         - Sən ağrı bildiyin onu ağrıtmır. Sən 

ölüm bildiyin ona həyat verir, o da 

ağrımayanda ağrıyır. Bax, götürək erkək-dişi 

cütləşməsini: erkək ağrıtmaqdan, dişi ağrı- 

maqdan doyur. Dişinin ağrısı sənə ağrımaq 

kimi görünsə də, onu çox-çox ağrımaqlardan  

qoruyur. Biz ağrıyanda ağrımızın gücü 

barmağımıza batan tikanın ağrısından min 

qat artıq olur. Tikanın ağrısına dözmürük, 

ondan min qat artıq ağrını özümüz istəyirik, 

çünki bu biri ağrı bizi yaşadır… 

        - Sən də ağrımağı xoşlayırsan? 

        - O məni ağrıtmaqdan aldığı ləzzəti 

dünyada heç nədən almırdı. Hərdən onun 

ağrıtmağı xoşuma gəlirdi. Hərdən də lap 

zəhləm gedirdi ondan… Hə, cavan oğlan, 

mən  sənin  kimi  həyatın  böyründən hərlən- 

məmişəm, bu türməyə  pəncərədən  baxma- 

mışam, kişilər demiş, yatıb-çıxmış adamam. 

         - Dayan görüm, mənim kələfim lap 

dolaşdı. Ölümü yoxa çıxartdıq, bəs olumu 

neyləyək?  Hesabla  olum  da  ölümün  

yedəyində getməlidi. Ölüm olumun o biri  

başıdısa… 

        - Bəs necə, olum da yalandı! Olum  

 

gerçək olsaydı, mənim ərim indi sağ olardı.  

        - Hə, deməli, ortada nə ölüm qaldı, nə 

də olum. Əlləşib-vuruşduğumuz hamısı yox 

olmaqdan ötrüymüş… 

        - Onda mənə su ver, yoxsa gözünün 

qabağında yoxluğun canlı eksponatına dönə 

bilərəm…  Gəl bu ağacın altında bir az 

oturaq. 

        - Bu qızlar görən bizə niyə elə 

baxdılar? 

        - Yəqin deyirlər qoca ifritəyə bax, 

cavan oğlanı qarmağına necə keçirib… 

        - İnanmıram, biz elə yaşıd kimi 

görünürük. Həm də beş yaşa görə heç kimi 

sən dediyin maddəylə ittiham eləməzlər. 

       - Sənin özündən beş yaş kiçiklərlə 

gəzməli olduğunu da nəzərə alsaq, mən 

özümdən on yaş kiçiklərin yerini 

tutmuşam… Bu bağda gəzməkdən xoşum 

gəlir, burda elə bil hamının gözündən uzaq 

oluram.  

        - Bəs deyirlər görünmək, göz 

qabağında olmaq qadına xoş gəlir? 

        - Düz deyirlər. Ancaq mən o qədər göz 

altında olmuşam, yad adam da üzümə çox 

baxanda cinlənirəm. Birdən elə bilirəm 

balalarım da mənə onun əvəzindən, onun 

gözüylə baxırlar, məni güdürlər. Tərs kimi 

ikisi də atasına oxşayır. 

        - Deyəsən, ölü ərin ağalığı dirininkin- 

dən ağır olur… 

- Sağ olanda onu qarğıyırdım, söyür- 

düm, döyülsəm də, ürəyimi boşaldırdım. Elə 

ki xəstələndi, mənim üsyanımı da biryolluq 

boğdu. Onun xəstələnməyində özümü 

günahkar bilirdim, heç bir suçum olmasa da, 

onun yanında özümü suçlu kimi aparırdım. 

Di gəl, mənə yazığı gəlmirdi, halımı 

gördükcə bir az da zalımlaşırdı, ondan qabaq 

ölmədiyimə görə məni bağışlamırdı. Sarığını 

dəyişəndə ağrıdan başıma-başıma döyürdü.  

Dinmirdim, deyirdim qoy vursun, bəlkə bir 

az yüngülləşəm, ancaq birdən elə bərk 

vururdu, elə bilirdim məni öldürmək istəyir.  

Onda onun qapazları içimi oyan günahdan  

da qorxulu olurdu, xoflanıb qırağa sıçra- 

yırdım, yarası açıq qalırdı. Halı pisləşən 

 kimi əliylə, gözüylə, bacarsa, diliylə məni  

köməyə çağırırdı, yalvarırdı. Şillə-yumruğun  

ağrısı azaldıqca yenə yumşalırdım, yenə  

 

günah içimi didməyə başlayırdı, elə bilirdim 

ölməyincə o günahdan canımı qurtara 

bilmərəm. 

        - Nəsə vəsiyyət elədimi? Uşaqları 

tapşırmaq-filan… 

        - Nə danışırsan! Vəsiyyət eləsəydi, 

öldüyünü boynuna almış olardı, üstəlik, 

vəsiyyət hakimiyyətin təhvil verilməsi 

deməkdi. Hələ məni hədələyirdi, deyirdi o 

dünyadan səni qarabaqara izləyəcəm, ərə 

getsən, ya özünə kişi tapsan, çəkib səni öz 

yanıma aparacam… Öləndən üç gün qabaq 

uşaqları yanına çağırıb onlara gizlincə nəsə 

dedi, odu-budu balalarım mənə şübhəli- 

şübhəli baxırlar. 

        - Uşaqları sənə tapşırmaqdan səni onla- 

ra tapşırıb… 

        - Tapşırsa yaxşıdı, bəlkə ondan da artıq  

nəsə deyib. Həmişə məndən çoxlu uşaq istə- 

yirdi – istəyirdi başım onun balalarını 

bəsləməyə qarışsın, özümü yaddan çıxarım. 

Üstümdə göz olanların sayını artırmaq 

istəyirdi… Bunların hamısına dözərdim, di 

gəl, mənim üsyanımı yatırtdı - bax, buna 

dözə bilmirəm. İndi onu nə qarğıya bilirəm, 

nə söyə bilirəm. Həftədə bir yol qara geyinib 

qəbrinə baş çəkirəm, silib-süpürürəm, 

ağlayıram, sonra da daşına baş endirib 

qayıdıram. Qəbiristanlıqdan çıxana qədər 

geri baxmıram, ürpənirəm, elə bilirəm indicə 

əl atıb saçımı biləyinə dolayacaq.  

        - Bəlkə ərə getsən… Necə deyərlər, 

pazı pazla… Başqa cür ər də olur, lap 

yaxşıları da olur… 

        - Qohumlarım da belə deyirdilər, daha 

yasını saxladın, neçə il gözlədin, bəsdi, 

cavan adamsan, gözəlsən, nə bilim, nə… 

Axı mən əsarətdəyəm, başa düşürsən, mən 

ərimdən ayrılmamışam, özümü onun 

ayağından sildirməmişəm. Mən dulam, dul! 

Həm də ərə getmək mənim nəyimə gərəkdi, 

indən belə ər mənə nə verəcək? Hələ 

uşaqlardan danışmıram – hər gün atalarının  

adını çəkirlər, şəklini ciblərində gəzdirir- 

lər… Heç deyən yoxdu sev, sevil, işıqlı 

dünyaya gözün açılsın. Axı mən indiyəcən  

heç sevməmişəm. Mən lap anadangəlmə  

dulam. Ərim olanda da yiyəsiz kimiydim. 

 Düzdü, o məni özgədən qoruyurdu, ancaq  

özü özgədən də qorxuluydu. Hərdən mənə 

elə gəlir min illərdi dul qalmışam, bütün 

dünya dul qalıb!.. Mən kimdən az görmüşəm 

- universitet bitirmişəm, qucaq-qucaq kitab 

oxumuşam, ömrü yarı eləmişəm, iki uşaq 

doğub-böyütmüşəm, o dünyaya ər yola 

salmışam, ancaq hələ də sevginin nə 

olduğunu bilmirəm. 

- Hə, sən də ərə sürgünə gedən kimi 

getmisən - ya güclə veriblər, ya da güclə 

alıblar…  

         - Nə o, nə də o biri. Özüm getmişəm. 

Deyəcəksən sevməyə-sevməyə niyə gedir- 

din. Düzünü deyim, mənə elə gəlirdi onu 

sevirəm. Onun üstümdə ağalıq eləməsi, 

məni qısqanması, uğrumda dava salması, 

varından-pulundan keçməsi xoşuma gəlirdi. 

Başqa qıza-qadına gözünün ucuyla baxmaz- 

dı. Mən bunları sevgi bilmişdim. Onun özü- 

nü aparmağı sevən adamın davranışına çox  

bənzəyirdi - xalçanın astarından görünən 

naxışlar üzündəki naxışlara nə təhər bənzə- 

yirsə, bax eləcə. Mən bunun astar olduğunu 

bilməmişdim. Bu astar dediyim sevginin 

özünə o qədər oxşayırdı, o qədər oxşayırdı, 

mən yaşda qız onları çətin ayırd eləyəydi. 

Sən demə, məni özgələrdən üstümdə 

təkbaşına ağalıq eləmək üçün qoruyurmuş. 

Özü də necə ağalıq! İlahi, insan haracan 

qəddar olarmış!.. Sən bilirsən qəddarlıq 

nədi? 

         - Başqasına əzab vermək deyil? 

         - Yox, başqasının əzabından həzz al- 

maqdı. Bax, iki dost bir yerdə əsir düşər, 

əsirlikdə onları bir-birinə əzab verməyə 

məcbur eləyə bilərlər. Əzab çəkən dostun 

gözündə bir çağırış olar: mənə nə qədər 

desələr əzab ver, təki səni öldürməsinlər… 

Əzab verən dostun gözündə də bir yalvarış: 

özün görürsən, mənə səndən də pis əzab 

verirlər… Beləsi qəddar sayılmaz. Ancaq 

sən onun məni alçaltmaqdan ötrü qurduğu 

oyunları görəydin! Gecə səhərə yaxın eyş- 

işrətdən gəlirdi, məni durğuzmasa yerinə 

girib yatmırdı. Gecə boyu çır-çır çığıran 

uşağı yenicə yatızdırıb  başımı yastığa  

qoyanda bir də görürdün üstümü kəsdirdi.  

Evdə beş cüt şalvarı ola-ola deyirdi gərək  

durub əynimdəki şalvarı yuyasan, quruda- 

san, ütüləyəsən, səhər geyinəm, gedəm. 

Dururdum, əynindən çıxan şalvarı yuyur- 

dum, qurudurdum, ütüləyirdim, di gəl, səhər 

bu şalvarı yox, ayrısını geyib gedirdi… 

Deyirdim axı sən qabaqlar özgə qadınlara 

yaxın durmazdın, indi bəs nə oldu? Gör 

özünə necə bəraət qazandırırdı: mən o 

qadınlarla yatanda da, deyirdi, gözümün 

qabağına səni gətirirəm… Bir də görürdün 

hansısa qonşudan şübhələndi, başladı məni 

sorğu-suala tutmağa, filan qonşunu 

tanıyırsanmı, adı nədi, nə təhər adamdı, nə 

işin yiyəsidi, arvadı kim, uşağı kim?.. Mən 

də bildiyimi deyirdim, bilmədiyimi yox. 

Ona elə gəlirdi mən bilmədiymi qəsdən, 

bilə-bilə demirəm, özümü bilməzliyə vuru- 

ram, qonşunu yaxşı tanıdığımı gizlədirəm. 

Soruşduqlarını hərləyib-fırlayıb bir ayrı 

vaxtda yenə soruşurdu, mənim dediklərimi 

tutuşdururdu. Bundan sonra da ürəyi 

soyumurdu, bir gün də görürdün həmən 

qonşunu yanına alıb deyə-gülə girdi içəri, 

mənə tapşırıqlar verdi, neçə cür yemək 

bişirtdi, süfrəyə neçə cür içki düzdü… 

Qonşu yazıq mənə «bacı» dedikcə baxırdım 

şəklənir, şübhəli-şübhəli bir onun, bir 

mənim üzümə göz atır görsün bu «bacı» 

söhbəti bir kələk-zad deyil? Qırğın-qiyamət 

qonşu gedəndən sonra başlanırdı: sən ona 

niyə belə baxdın, onun yanında dalını niyə 

burcutdun, yeməyi həmişəkindən dadlı 

bişirdin, qaş-qabağını sallamadın, nə bilim, 

nələr… Sonra da söyüş, dava, qırğın, uşaqla- 

rın ağlaşması… Bir gün də uşaqlıq dostu 

gəlib çıxmışdı. Mən çay gətirmək istəyəndə 

tez mətbəxə sarı keçib elə yoldaca  

məcməyini əlimdən aldı. Dostu bunu sezdi, 

yerindən dik qalxıb çaya gözünün ucuyla da 

baxmadı, dedi ölüm olsun sənə, mən sənin 

evinə oğraşlığa gəlmişəm?.. Deyib ona 

biryolluq tüpürdü, qapını çırpıb getdi, heç 

öləndə yasına da gəlmədi. Dostunun dalınca 

nələr danışmadı! Dedi yaxşı tanıyıram onu,  

bacısına sataşan oğraşın biridi, bura da elə 

səndən ötrü gəlib. İnanırsanmı, heç utanıb 

eləmədi, oturub iştahla çörəyini yedi. 

        - Sən danışdıqca mənim ürəyim  

parçalanır, az qalıram gedəm onu bir də  

öldürəm. Sən axı buna necə dözmüsən?  

Necəliyi bir yana, niyə dözmüsən? 

        - Mən ona heç bir gün də dözməzdim, 

ancaq mənim başqa yolum olmayıb. Yaxşı 

ər də, yaxşı güzəran da tapa bilərdim, ancaq 

mənim istədiyim bu deyildi. Mən həyatın 

quruluşundan iyrənirdim. Mən bu quruluşu 

uf demədən bünövrəsinəcən söküb-

dağıdardım, ancaq onun yerində nəsə qura 

bilməzdim. Necə olmamalıdı - bunu 

bilirdim, bəs necə olmalıdı - bax, burda 

ilişib qalırdım. Bayaq biz səninlə olumu da, 

ölümü də ikicə dəqiqənin içində puça çıxart-          

 

dıq, bu boyda həyatı varından yox elədik. 

Yaxşı, həyatı yıxıb-uçurtduq, gözümüzün 

tozunu silib varın içində yoxu gördük, hər 

şey yoxa çıxdı, dünya özü boyda xarabaya 

döndü. Bəs yerdə nə qaldı? Hamısı gedib 

yoxluğa, puçluğa dirənirsə, yaxşı ərlə yaman 

ərin, xoş güzəranla pis güzəranın nə fərqi? 

        - Ayrı quruluşa keçməkdən ötrü ayrı da  

inam olmalıdı. Yoxluğa inandın, ya heç nəyə 

inanmadın - ikisi də birdi.  

        - Axı mən demədim yoxluğa inanıram. 

Yoxun nəyinə inanasan! Yoxluğa inanmasan 

da, yox yoxluğunda qalacaq, ancaq varlığa 

inanmasan, varlıq var olmaz. Mən yazıq 

neyləyim, varlığı duya bilmirəm, duya 

bilmədiyimdən inana da bilmirəm. Sevsəy- 

dim, bəlkə də… De görüm axı necə oldu sən 

özündə ruha, diriliyə inam yarada bildin?  

        - Elə şey olur, ona materiyanın heç bir 

düsturuyla açar tapa bilmirsən, baxırsan bu 

nədisə, yoxluğun qanunlarına baş əymir. Baş 

əyməməyi bir yana, yoxluğa meydan oxu- 

yur, fələyə düşmən kəsilir. Onda deyirsən 

hə… deyəsən, fərman yazan təkcə fələk 

deyilmiş… 

        - Sevgidən danışırsansa, fizikada 

hamısının açması var… 

        - Bax, görkəmdə, gözəllikdə səndən   

qat-qat geri qalan qadın var, məndə yalnız 

şəhvət oyadır, onu görəndə, yadıma salanda  

bədənim at kimi kişnəyir, mən bədənimin 

çağırışını açıq-aydın eşidirəm. Sən ondan 

gözəlsən, biçimin onunkundan yaxşıdı, işvə- 

lərin qana işləyir. Mən də kişiliyimdən gi- 

leyli deyiləm, sənə nə qədər bağlandığımı da  

bilirsən, di gəl, səni heç cür gözümün qaba- 

ğına çılpaq gətirə bilmirəm, xəyalımda səni 

yatağıma salmaqdan həzz ala bilmirəm… 

Fizika buna nə deyər? 

         - Bəs onda mən niyə eşitmirəm o 

çağırışı? Deməli, ya ruhum laldı, ya ağlım 

kardı? 

         - Sənə elə gəlir. Eşitmək nədi, sən hələ 

onun dilincə danışırsan da. Bayaq 

materiyanın daşını daş üstə qoymadın, elə 

bilirsən özbaşına elədin bunu? Yoxluqdan 

özgə heç nə yoxdusa, sənin ağlını kim 

qaldırır materiyanın üstünə? Yoxsa materiya 

özü özünə düşmən kəsilib?.. Düşmən kəsil- 

məyinə kəsilər, ancaq özünün bundan xəbəri 

olmaz.  Materiyanın özünə elədiyi ən böyük 

yaxşılıq da ən böyük pisliyin tayıdı, di gəl, 

göz özünü görə bilmədiyi kimi o da bunu 

özbaşına bilə bilməz, ölüm yolundan qayıda 

bilməz. Onu bir görən var, bir qaytaran var. 

Heyvan da ölümdən qaçır, ancaq görüm 

öləcəyini bilirmi? Adam bilirsə, demək, 

canında heyvandan başqa da nəsə gəzdirir. 

Demək, bizim ölümdən başqa  

da nəyimizsə var…  

        - Sözün düzü, yüz min dəlil-sübut bir 

arpa dəni inamın gördüyü işi görə bilməz. 

Mən inana bilmirəm.  

        - Ancaq çürüyüb getmiş cəsədin səni 

gördüyünə inanırsan… 

        - Ona da inanmıram. O da bir qorxudu, 

hərdən küləyi canıma dolur.  

        - Bəs hər həftə qəbir üstünə nəyə 

gedirsən? Olmaya yaxşı günlərindən ötrü 

darıxırsan? 

        - Deyirəm birdən ruhun ölmədiyi düz 

olar, onun əlinə bir də düşərəm.  

        - Ruh varsa da, arxayın ol, sənin ərin 

xasiyyətdə deyil. Sən xəyalındakı ruhu da 

materiyadan düzəltmisən. İndi gördünmü 

yoxa inanırsan, heçə-puça iman gətirirsən! 

Vara inanmamaq özü elə yoxa inanmaqdı. 

Yer üzündə inamsız adam yoxdu. Görürəm 

yaxşıya inanmaq, köləlikdən qurtarmaq sənə 

sərf eləmir. 

        - Hansı kölə azad olmaq istəməz?  Lap 

azadlıq qorxulu olsa da… 

        - Doğrudan azadlıqdısa, o heç vaxt  

qorxulu olmaz. Ancaq yükü ağır olar. Sən də  

o yükü götürmək istəmirsən. Sən özünü  

bədbəxtliyə vurmaqla guya başqalarını 

xoşbəxt eləyirsən - yəni baxın, sevinin, ay  

camaat, sizdən də yazığı var, üstəlik, mən öz 

bədbəxtliyimlə sizi sevindirə bildiyimə görə 

xoşbəxtəm… Özünü də, özgəni də 

sevindirməyin namuslu yolu bu deyil. Sözün 

düzü, mənə elə gəlir sən inamını dəyişmək 

istəmirsən, sən üsyan dediyin o haqqı özünə 

qaytarmaqdan ötrü əlləşirsən. Üsyan haqqını 

da bədbəxtliyin lap dibinə yenib hamıdan 

bədbəxt olmaqla qazanmaq istəyirsən. 

        - Qazanıb kimə üsyan eləyəcəm, 

qəbirə? 

 

       - Guya fələyə, guya ərinə. Ancaq əslin- 

də yoxluğa, heçliyə, qəbirə. Di gəl, sənin 

üsyanın da ərinin ağalığını tanımağa tay 

olacaq. Ömrün boyu deyinəcəksən, taleyini 

yamanlayıb bəxtindən gileylənəcəksən, lap 

gedib ərinin qəbrinə tüpürəcəksən, ancaq 

onun hakimiyyətini devirə bilməyəcəksən. 

Bu gün tüpürəcəksən, sabah qaçıb qəbrini 

qucaqlayacaqsan, başdaşını öpüb gözünün 

üstünə qoyacaqsan. Belə-belə tüpürməyə də, 

tüpürdüyünü yalamağa da öyrəncəli 

olacaqsan. Ev-qəbir marşrutundan çıxa 

bilməyəcəksən, ayağını olum-ölüm 

xəttindən qırağa qoymağa təpərin 

çatmayacaq… Elə məndən ayrılıb evə 

qayıdanda da tez-tələsik qara donunu geyib 

özünü qəbiristanlığa yetirəcəksən. Yoxu var 

bilməyin axırı budu… 

        - Dayan görüm, bu nədi, üstün-başın 

qıpqırmızı qan oldu! 

        - Deyəsən, yenə burnumdan qan açıldı. 

        - Dəsmalı burnuna tut. Bir belə çön 

görüm… Gəl bir yerdə oturaq. Elə bayaqkı 

yerdə oturaq, ora kölgəlikdi… Aha, başını 

arxaya söykə. Belə… Bəlkə səni gün vurdu?  

         - Yox, gündən deyil, mənim qanım 

qıcqırmır.  

        - Bəlkə səni acıqlandırdım, ondan oldu,  

hə? Düzünü de! 

        - Yox. Mənim bədənim azca ehtiyat 

yığan kimi hamısı burnumdan gəlir. Azar 

qoymur sabaha pay saxlayım. Çox keçməz,  

öldürər məni.  

       - O nə azardı elə? Adı nədi sənin  

azarının? 

       - Adı həyatdı, yaşamaqdı. Həyat xəstə- 

liyi, yaşamaq azarı. 

       - Sən bir həkimə gedəydin… 

       - Həkim neyləyəcək, məni sağaldacaq? 

Bu xəstəliyi ancaq ölüm sağaldar. 

       - Nə vaxt tapmısan bu azarı? 

       - Çoxdan. 

       - Axı sən nə bilirsən bu, xəstəlikdi, özü 

də sağalmazından? Mən eşitdiyimə görə, 

burundan qan açılması adama xeyirdi, deyir 

o qan ziyanlı qandı, başa vursa, adamı 

öldürər.  

       - Görürsənmi, azı da bizi öldürür, çoxu 

da. Mən də elə bilirdim qan yaşatmaq 

üçündü, sən demə, bu bizi öldürməkdən 

ötrüymüş. 

       - Qan həyatdı, oldurur da, öldürür də. 

       - Mənim işim asandı - mən lap yaxın 

zamanda öləcəyimi lap dəqiq bilirəm. 

Burnumdan açılan qan yoxdan yarandığımı 

tez-tez yadıma salır. Ona görə də 

qayğısızam - nə evim var, nə dükanım; nə 

bağım var, nə bağbanım; nə xəzinəm var, nə 

keşikçim. Quş kimi dolanıram, elə bilirəm 

bütün evlər, bütün bağlar, əkilən-biçilən nə 

var, hamısı mənimdi. Elə bilirəm heç vaxt  

olmamışam, heç vaxt da ölməyəcəm.  

        - Elə mənim ərim də ölümünə inanmır- 

dı, özünü elə aparırdı guya qəbirə getmir, 

sehrli güzgüsünü də götürüb uzaq səfərə 

çıxır. 

        - Balaca bir fərqimiz var: mən o 

dünyamı bu dünyama daşıyıram, sənin ərin 

bu dünyanı ora daşıyıb aparmaq istəyirmiş. 

Mən burda da günümü ordakı kimi 

keçirməyə çalışıram, sənin ərin o dünyada 

da burdakı kimi yaşamaq istəyirmiş, ona 

görə də bu dünyadan gözü kəsilməyib, 

sağında-solunda bir cüt keşikçi qoyub səni 

qəbirdən də güdür. Həkimlər onun 

xəstəliyinə patologiya deyərdilər, mənimki- 

nə hələ ad tapa bilməyiblər…  

       - Arvadın olsaydım, məni  

güdməzdin? Düzünü de, qısqanmazdın  

məni? İstəməzdin məndən uşağın olsun? 

       - Qısqanardım da, güdərdim də, 

istəyərdim də. 

       - Bəs onda onu niyə qınayırsan? 

       - O yazıq elə bilirmiş hamının başına  

gələn onun yanından ötəcək - qınamayım 

neyləyim? 

       - Bax, sən dəqiq bilirsən başına nə  

gələcək. Bilmək nəyi dəyişir? 

       - Səni qısqanmıram, güdmürəm, 

olmayan düşməndən qorumaq üçün yanına 

qarovul düzmürəm. Öləndən sonra da dinc- 

liyini pozmayacam. Bəri başdan gedib sənin 

ərinin qonşuluğunda yer götürəcəm, bəlkə 

onun səcdəsinə gedəndə mənə də baş 

çəkəsən. Qəbrimi qazdırıb, başdaşımı 

yazdırıb hazır qoyacam. Yazısı da belə ola- 

 

caq: «Filan-filanıncı illərdə bir göy adamı 

qalıqları burda saxlanan kosmik qurğunun 

köməyilə Yer planetiylə əlaqə yaradıb». 

       - Sonra nə olacaq, ölümün dişi 

qırılacaq? Bayaq onu öz əlimlə yox 

eləmişdim, indi yenə yerin altından mənə 

barmaq silkələyir. 

        - Mənim qəbrim səni yerin altına  

çəkməyəcək, göyə çağıracaq. Məni 

görməkdən ötrü torpağın dişinin dibinə yox, 

göyün dibinə boylanacaqsan. Başdaşım 

üsyana qalxacaq, qəbrim inqilab eləyib səni 

əsarətdən qurtaracaq… 

       - İnqilabını sağkən eləyə bilməzdin? 

Axı məni iki qəbir arasında qoyursan… 

Deməli, mənə həyat düşmür? İki ölümdən 

birini seçməliyəm? 

       - Seçiləsi başqa nəyimiz var? İndi daha 

mən də sənin ərinin tayı olacam, yaşımız, 

boy-buxunumuz, çəkimiz bir olacaq. Mən 

onunla bərabər şəraitdə yarışmaq istəyirəm. 

Sağ olmasam da, qorxma, diri olacam. İki 

qəbirdən sənə iki dünya əl eləyəcək…  

      - Birdən onun yeri sənin göyündən güclü 

çıxdı? Birdən sən yarışı uduzdun? Onda 

mənim axırım nə olacaq? 

     - Onda dünya durduqca dul qalacaqsan… 

RƏFAİL  İNCƏYURD 
 

TANIŞLIQ 

 

Gəl, Əfəndim! 

Gəl, yaxından tanış olaq. 

Mənim kimi sən də qəlbin  

son, qırxıncı otağında 

yatan sirri danış,- olaq. 

 

Mən “Mex-mat”ı bitirmişəm,  

riyaziyyat adamıydım. 

Könlüm xəyanət elədi,  

bir düşünən başa qıydım. 

Ruh apardı, məni söz-söz 

duyğularım yedəklədi. 

Həm qaldırdı kürsülərə,  

həm yaxşıca kötəklədi. 

 

Düz deyirlər: 

Bilmədim ki,  

şairlik bir aldanışdı! 

Bilmədim ki, 

Nizamitək söz dühası, 

Füzulitək “bəlayi-eşq”, 

Nəsimitək haqqa dərviş  

olmadınsa, 

Vurğunsayaq ilhamlanıb, 

Ələsgərtək dolmadınsa,  

yol yanlışdı. 

İndi şeir yazır hamı özü üçün. 

İndi yoxdu ömür qıyan  

haqqın ali sözü üçün. 

 

Kəpənəyə döndüm mən də,  

sözdən-sözə qona-qona... 

Sırtıq-sırtıq yalanları  

görə-görə, qana-qana. 

Ayıldım ki, zaman keçib-  

nə bir işin yiyəsiyəm, nə bir adın. 

Ayıldım ki, doqquz adda,  

az tirajlı hər kitabdan  

qəfəs baxır, boylanır qın. 

Ayıldım ki,  

riyaziyyat sevdalısı gənc Rəfail  

qoca şair İncəyurdun  

hüzurunda ötür dil-dil... 

Yox, demirəm əliboşam,- 

Üzdə olan yazarların  

xeylisindən duruyam mən. 

Bilirəm ki, halal yurdu bayraq kimi 

miras qoyan xocaların 

dan üzüyəm, nuruyam mən. 

 

Sözlərimi, bəy Əfəndim,  

haqqı sevən könülləri  

qıra-qıra deməmişəm. 

Nə siyasi mədhiyyəm var,  

Nə də heç vaxt ağa qara deməmişəm. 

Nə qədər ki, əl ətəkdən,  

göz ağızdan asılıdı,  

nə qədər ki, söz məkanı  

boz divara qısılıdı- 

ədəbiyyat “bəh-bəh”inə  

düşmək hələ bizlik deyil. 

İnciməsin haqqı olan adlı dostlar:  

bu düşüncə həsəd deyil, pislik deyil. 

 

Bu da var ki, suçlu şairlərin,  

bəzən güclü şairlərin  

sözlərinə dəyir başım,-  

(sanki, o söz Rəbbin səsi) 

öz yerimə qayıdıram-  

hərənin öz mərtəbəsi... 

 

Nə yaxşı ki, bəy Əfəndim,  

Son Allahın əlindədi,  

Zaman mütləq Həqiqətdi! 

Dürüstlükdən üz döndərib  

içinə qəsd etməyənlər  

aranacaq. 

Bilirəm ki, çox kitablar  

bir gün söz-söz budanacaq,  

daranacaq. 

Bilirəm ki, nə zamansa  

həqiqətdə güc olacaq. 

Amma xeyli ləngiyəcək,  

amma xeyli gec olacaq! 

ÜSTÜNDƏ 
 

Göydən  ha düşmür taxt-taclar, 

Göydən  ha gəlmir möhtaclar. 

Kök atır nəhəng ağaclar 

Körpə fidanlar üstündə. 

 

Güclü olan haqlı olar, 

Ən güclünün son hökmü var; 

Həm davanı uduzanlar, 

Həm də udanlar üstündə. 

 

Eynicə şeydi dönəmlər, 

Eynicə şeydi önəmlər. 

Yarışır “mənəm-mənəm”lər 

Tökülən qanlar üstündə. 

 

Hələ kefdi, a bəxtəvər, - 

Nələr gəlir, bax, gör, nələr? 

Zay olacaq qərinələr 

Buraxma anlar üstündə. 

 

Uzanarmı Haqqın ömrü 

“Üç badam, bir qoz”dan ötrü? 

Qala bilməz din də diri 

Saxta imanlar üstündə. 

 

Kimdi əkən, nəydi bitən? 

Bul, Haqqa düzlən, ey Vətən! 

Olarsanmı öncüllə tən 

Dərdə batanlar üstündə? 

 

Nə olacaq bu gün, sabah- 

O, heç kimə deyil agah. 

Dur gedək, - Allaha pənah -  

Gedək... gümanlar üstündə. 

 

DAHA 

martın şeiri 

 

Düzdümü, ömrümün dözüm məbədi?- 

Ömrə naxış vuran vaxt qəribədi. 

Amma gəncliyimiz getdi əbədi, 

Bir daha qayıdıb gələsi deyil. 
 

Ömrün öz savabı, öz günahı var, 

Doğma sevinci var, doğma ahı var. 

Basılmaz, yenilməz qərargahı var, 

Könlüm yad həvəsin köləsi deyil. 
 

 

Heç kim bilməsə də bilirsən sən ki, 

Gözü küsdürən kim, gözü əsən - kim? 

Kədər yuvasıdı qarası, sanki, 

Sevdalı gözlərin giləsi deyil. 

 

Hanı arayanlar, hanı ananlar, 

Hanı o dövranlar, o möhür anlar? 

Şerimi oxuyub canı yananlar 

Bu Kərəm könlümün lələsi deyil. 
 

Yeri, nəvələrin sevgisində bit, 

Özünü az incit, qəlbini az did. 

Onu bilirəm ki, sonuncu ümid 

Mənim özümnən tez öləsi deyil. 
 

Demirəm sarsıdır bu qorxu-hürkü, 

Ancaq üzür məni göylərin görkü. 

Bu qatil zamanın bu ağır yükü 

Hər kövrək qocanın şələsi deyil. 
 

 ŞƏHƏRDƏ TAPILMIR 
 

Hanı yolun Şanapipik dastanı? 

Di gəl, sonzuz səs içində səs tanı... 

Dəftər olan iri “Vələs” bəs, hanı? 

Vallah yoxdu, heç şəhərdə tapılmır. 
 

Hər adamın öz tövrü - öz təhəri, 

Hər adamın öz axşamı - səhəri... 

Şəhərlilər tərk etdilər şəhəri - 

Suç kimdədi? Suç şəhərdə tapılmır. 
 

Bu şəhərdə aranlı var, dağlı var, 

Orda-burda dağsız dağlar oğlu var. 

Çoxlu bordax, kərə-kürə toğlu var - 

Çataxbuynuz qoç şəhərdə tapılmır. 
 

O doqqazda, o qapıda, o damda 

Bam-başqaydı görüşdüyün adam da. 

O həvəsdə, o nəfəsdə, o tamda 

Ağızdolu “maç” şəhərdə tapılmır. 
 

Nədən belə cilikləndi uğurlar? - 

“Var”dan “yox”a, yoxdan sözə yağırlar. 

O illərə qayıdası cığırlar 

Üzü kəndə qaç, - şəhərdə tapılmır. 
 

Həm özünü, həm də məni gəl, tanı, 

Yaylaq tanı, bulaq tanı, gül tanı. 

Kəndə dönək, ay könlümün sultanı, 

Sənnən ötrü tac şəhərdə tapılmır. 

  ZEMFİRA MƏHƏRRƏMLİ 
  
        BEŞ SANİYƏNIN HÖKMÜ 

                       (hekayə) 
 

       Səmiha Karadumanın ana olmasına 

bircə ay qalmışdı. Bətnində gəzdirdiyi, 

canından bir can olan kiçicik varlığı indidən 

sevə-sevə əzizləyir, dünyaya göz açacağı 

günü səbirsizliklə gözləyirdi. Nəbzi 

ciyərparası ilə bir vurur, çöhrəsindən gülüş 

əskik olmurdu. Bapbalaca ayaqları ilə ana 

bətnini döyəcləməsi, sürətli hərəkətlə 

qıvrılıb-aşılaraq müxtəlif şəklə düşməsi və 

yenidən sakitləşib öz doğma “yuva”sında 

uyuması Səmihanı çox sevindirir, qəlbini 

munis hislər bürüyürdü. “Tezliklə balam 

doğulacaq, gül ətrini doyunca qoxulayaca- 

ğam”, − deyə düşünür, özünü dünyanın ən 

xoşbəxt qadını sanırdı. Həkimlərin dediyinə 

görə, bir qız cocuğuna sahib olacaqdı. 

        Vaxt yaxınlaşdıqca qayğıları da artırdı. 

Körpəyə veriləcək addan tutmuş ona ilk 

günlərdə qulluq göstərilməsinədək bütün 

incəlikləri ölçüb-biçir, götür-qoy edirdi. 

Həyat yoldaşı öz anasının bu işdə yardımçı 

olmasını istəyirdi. “Anam altı uşaq böyüdüb, 

bizim balamıza da kömək əli uzadar”, –  

deyirdi. 

Səmiha bu təklifdən çox məmnun olmuşdu. 

Erciş mahalında yaşayan, ixtisasca həkim 

olan qayınatası zəng edərək  vəziyyəti 

soruşmuşdu.  O, gəlininə məsləhət görmüş- 

dü ki, uşağı dünyaya gətirmək üçün 

yaşadıqları Sivasdan  Ercişə gəlsin. Gənc 

ailə bu məsləhətə qulaq asaraq, az sonra 

valideynlərin ziyarətinə gəlmişdi. Körpənin 

doğulacağı klinika ayırd edilmiş, müəyyən  

hazırlıq işləri də görülmüşdü. 

        Vaxt-vədə tamam olmuş, gəlişi ilə ata-

anasına, nənə-babasına bir dünya sevinc 

bəxş etmiş balaca Əzranı gül-çiçəklə qarşıla- 

dılar. İlk iki ayı cocuğun baba evində 

qalmasına qərar verilmişdi. “Pis  günün 

ömrü az olar”, − deyiblər. Amma bu dəfə 

xoş günlər uzun sürmədi. 

        ...Səmiha körpəsinə təzəcə süd verib 

qolları üstündə uyutmuşdu. Gözünü balasın- 

dan ayıra, müşk-ənbər qoxusundan doya bil- 

mir, üzünün zəif cizgilərinə tamaşa edirdi. 

Uşaq qucağında ikən birdən ayaqları altın- 

dan yer qaçdı. Cocuğu köksünə sıxıb qapıya 

tərəf qaçmaq istədi. Yeraltı təkanlar davam 

etdikcə güclü zəlzələ baş verdiyini anladı. 

Var qüvvəsi ilə çölə çıxmağa, mənzili tərk 

etməyə can atırdı. Dəhşətli uğultu, gurultu 

səsləri, müxtəlif mərtəbələrdə çaş-baş 

qalmış insanların çığırtısı, ah-naləsi aləmi 

bürümüşdü. Sanki indicə dam-daş, hündür 

divarlar, pəncərələr, eyvanlar çartıltı ilə bir-

birindən aralanıb dağılacaqdı. 

Özünü toplayıb qapıya yaxınlaşarkən bina 

çökdü. Ananın və on dörd gün öncə doğul- 

muş körpə Əzranın ətrafına beton yığınları, 

daş qalaqları uçub tökülürdü. Yaxşı ki, hər 

ikisi darısqal bir boşluqda qalmışdı və rahat 

nəfəs ala bilirdi. Dağıntıların törətdiyi toz-

torpaq, vahimə doğuran qatı qaranlıq göz 

açmağa imkan vermirdi. Beşcə saniyə ərzin- 

də hər şey alt-üst olmuşdu. Səmiha özündən 

çox balasını düşünürdü. Bu məsum 

yavrucığazın günahı nəydi?  Dəqiqələr, 

saatlar ötdükcə Əzranın əhvalı qarışır, 

üşüyür, qızdırırdı. Daş-kəsək, taxta parçaları 

Səmihanın qollarını qanatmış, ayaqlarını 

yaralamışdı.  

         Ana körpəsini əmizdirir, südünün son 

damlasını belə əsirgəmirdi. Onun dodaqları 

qupquru qurumuş, taqətdən düşmüşdü. Artıq 

iki gün idi ki, ac-susuz qalmışdı, südü 

artıran heç nə yoxuydu. Bəs vəziyyətdən 

necə çıxsın, cocuğunu necə ovutsun? Ağlına 

qəribə bir fikir gəldi və ağız boşluğunda 

udquna-udquna yaratdığı tüpürcəyi ilə bala- 

sını yedizdirməyə başladı. 

          Susuzluqdan yanan qızcığaz bu 

“qida”dan azca duruxdu. Ağzına düşən dam- 

cıların ana südü olmadığının fərqində idi, 

deyəsən. Ən təhlükəlisi o idi ki, bəzən xırda 

daşlar aşağı yuvarlanırdı. Səmiha göz-gözü 

görməyən zülmətdə əllərinin yüngül təması 

ilə balasını yoxlayır, onun zədələnmədiyin- 

dən arxayın olmaq istəyirdi. Cocuğu aramla 

yedizdirir, başına sığal çəkir, soyuqdan buz 

kimi olan yumru ayaqlarını ehmalca 

ovuşdurur, titrək əllərini ovcuna alıb dodaq- 

larına yaxınlaşdırır, nəfəsi ilə isidirdi. 

         Günün hansı vədəsi − gecə yaxud gün- 

düz olduğunu dərk edə bilmirdi. Bir sözlə, 

vaxt məfhumunu itirmişdi. İtirilməyən isə 

təkcə ümid idi. Axıradək çarpışan, sonadək 

duruş gətirən ümid. Balaca Əzra ilə xilas 

olacağı anın intizarında idi. Dağıntılar altın- 

da qaldıqları ilk dəqiqələrdən bu inam onu 

nədənsə tərk etməmişdi. Uca yaradana üz 

tutub kömək diləyirdi. Darısqal arakəsmədə 

hərəkət etməyə, addım atmağa, oturmağa 

imkan  yoxuydu. Elə düşdüyü vəziyyətdə də 

qalmışdı: ayaq üstə, uşaq qucağında. Ayaq- 

ları, qolları keyiyib az qala odun parçasına 

dönmüşdü. Sağ qalmaları üçün bütün gücü- 

nü toplayıb olumla ölüm arasında  çarpışırdı. 

Bu arada Əzra bərk ağlamağa başladı. Anası 

onu kiridə bilmirdi. Körpə heç cür aram  

olmur, qıyya çəkib elə bil yeri-göyü köməyə 

çağırırdı. Səmiha sağına-soluna səpələnmiş 

daş-kəsəyə əlləri ilə bəlkə yüzüncü dəfə 

toxunur, bu keçilməz səddi nə olur olsun 

yarmaq, övladını ölümdən qurtarmaq istəyir- 

di. Fəqət bu mümkünmü? 

      Birdən lap yaxından danışıq səsləri və 

itlərin hürüşməsini eşitdi. Ona elə gəldi ki, 

beton qalıqları təmizləyib itkin düşənləri 

axtarırlar. Arxaya qanrılanda isə ... kiçik bir 

dəlikdən işıq düşdüyünü gördü. Bu həyat 

işığı Əzranın çöhrəsini də aydınlatdı. Artıq 

nicat yolu tapılmışdı! 

        Səmihanın qurtularkən ucadan dediyi:  

“Nə böyük xoşbəxtlik! Uca tanrım, Sənə  

minnətdaram!” – nidaları dağa-daşa yayıl- 

mış, ətrafdakı hər kəs onları görməyə tələs- 

mişdi. Sonrakı olaylar isə zəlzələ bölgəsin- 

dəki xilasediciləri və həkimləri şoka salmış- 

dı. Onlar dağıntılar altından sağ-salamat 

çıxarılmış anaya və onun ciyərparasına 

heyranlıqla baxırdılar. Bu, əsl möcüzə idi!  

Həyat verən və qoruyan  Allah onları   hifz 

etmişdi.  

        Əzranı həkim nəzarətinə götürüb, 14 

günlük qızcığazın qidalanması və müalicəsi 

qayğısına qalmışdılar. Ananı da müayinə 

edib yaralarına məlhəm, sarğı qoymuşdular. 

Az sonra ana və balanı  müalicə üçün 

vertolyotla Ercişdən Vana, oradan isə təyya- 

rə ilə Ankaraya gətirdilər. Ailə üzvləri 

onlarla paytaxtda görüşəcəkdi. 

         ...Təyyarədə uçuş zamanı Səmiha bir 

an gözünü balasından çəkmir, həkimdən 

onun sağlıq durumunu xəbər alırdı. İndi 

bütün olub-keçənlər dəhşətli bir filmin 

gərgin, cansıxıcı epizodları kimi gözü önün- 

də canlanırdı. O ümid dolu saatların hər 

saniyəsi bəlkə bir insan ömrünə bərabər idi. 

Nə yaxşı ki özündə təpər tapıb balasının sağ 

qalması üçün ağlı kəsən hər şeyə əl atmışdı. 

Həm də nə yaxşı ki, Əzra vaxtından iki həftə 

əvvəl doğulmuşdu. O, ana bətnindəykən 

zəlzələnin qurbanına çevrilsəydi, onda taleyi 

necə olardı? Dağıntılar arasında qalıb doğuş 

ağrıları çəkən hamilə qadına kim kömək 

edərdi? Şükürlər olsun ki, artıq bu nədənlər 

cavablanmayacaqdı və hər şey geridə 

qalmışdı. 

         Təyyarədə onlarla birgə uçan şəxslər 

Vanda baş vermiş zəlzələnin acılarından, 

bəlaya düşən insanların aqibətindən danışır, 

xilasedicilərin dağıntılar altında yaşanan 

dəhşətli hadisələrlə qarşılaşdıqlarını nəql 

edirdilər. 

       Səmiha bitib-tükənməyən bu üzüntülü 

olayları eşitdikcə bir daha sarsılır, için-için 

ağlayır, göz yaşları yanağı boyunca 

süzülürdü. Məhəbbət dolu nəzərlərini qızına 

sarı yönəldirdi. Balaca mələklərə bənzəyən,  

başı müsibətlər çəkmiş, ölümdən qayıtmış  

körpə Əzra isti bələkdə rahatca uyuyurdu... 

SAQİF  QARATORPAQ 
 

KƏDƏRİNƏ  GÜLÜMSƏ… 
 

Nə gəlir ki əlimdən, ağ kağızı qaraltmaq, 
Qələmin sevdasını bir varağa danışmaq. 

Bir ocağın külünü qarışdırıb astaca, 

Bir fikirin közündə gizli-gizli alışmaq... 
 

Öz səbrinlə qayanı damla-damla dəlib keç, 

Çox asandı ən uca dağı beləcə aşmaq. 
Bir misranın başına sığal çəkməkdən ötrü 

Xoşdu Sözün dalınca dərviş kimi dolaşmaq. 

 

Bilirsənmi, çətindi səhrada bulaq olmaq, 
Susuzluqdan çatlayan dodaqları şad etmək. 

Çoxdandı bircə ovuc sevincə həsrət qalan 

Ehtiyacın döydüyü qapıları yad etmək... 
 

Tənha ağaclar bilir yalqızlığın dadını, 

Nə çəkir yol üstündə qızmar yayda yolçular. 

Çox əylənib dayanma hər gördüyün kölgədə, 
Ov olmaz hər davada gözüaçıq ovçular. 

 

Ayağını daş əzər, ürəyini adamlar... 
Bəlkə də cırılacaq hər döngədə köynəyin. 

Səni nura çevirər bu zülmətin içində 

Əgər varsa əzəldən işıq olmaq istəyin. 
 

Nə var, ötüb keçəndi... kədərinə gülümsə... 

Qayğılanma, nə vaxtsa uçub gedən can üçün. 

Eşqin yoluna çıxsan, qoruyacaq səni də 
Ya tor quran hörümçək,  

ya yuvada göyərçin... 
 

GÜNƏŞƏ GÜLÜMSƏ… 
   

Heç bilmirəm, nə vaxtdı qəlbim niyə sıxılır? 

Yağışsız bulud kimi asılıbdı havadan. 

Vaxtın sınıq gəmisi altmışa yan alanda 

Nəm çəkib yavaş-yavaş öz qəmində  
batarsan. 

 

Soyuq yellər sovurdu xəzəl olan günləri, 

Həyat bir göz qırpımı, ya da qaranquş ömrü. 

Bozartdı boz üzünü qocalıq da qəfildən, 
Gücüm yox ağartmağa qarsız keçən qış ömrü. 
 

Yatıb yuxuya qaldım, ötüb getdi, dayanmaz, 

Bir də bizim küçədən keçən deyil o qatar... 
Kim yuyar göz yaşında toz basan duyğuları, 

İçimdə mürgüləyən bir eşqi kim oyadar?! 
 

Sığınıb öz könlümə nə zamandı susmuşam, 

Çəkən bilir, necədir səssizlikdə boğulmaq. 
İynənin ucu boyda bir işıq da yol olar, 

Əgər qismətdə varsa, 

bir sevdada doğulmaq.  
 

Qaçıb çörək dalınca itirdik nəyimiz var, 

Təkcə adımız qalıb... donmuşuq baxa-baxa. 

Hər səhər Günəş kimi bircə dəfə gülümsə, 
İllərin yorğunluğu bəlkə canımdan çıxa... 
 

ŞÜKÜR,  AÇILAN  SABAHA… 
 

Tutub gecənin əlindən 
Sabaha qonaq gedirik. 

Səhərə bir üzü qara, 

Bir üzü də ağ gedirik. 
 

Yoxsa etdiyim günahdı, 

Qarşıma çıxan nəs adam. 

Bir gün özündən bezəndə 

Hayana getsin bəs adam? 
 

Dənizdən doğan Günəşdi 

İçimdə közərən ümid. 

Yolumu gözləyir bəlkə 
Sahildə dolaşan o it... 
 

Qum üstünə şəkil çəkən 

Beş yaşlı uşağam hələ. 

Mən çoxdan ölmüşdüm axı, 

Görən niyə sağam hələ... 
 

Heyif, bax belə yaşadım, 

Çıxdım bir dənin içindən. 

Hər gün yenidən doğulur 

Ömür kəfənin içindən. 

 

Çətindi çoşan dənizə 

Bir gecəlik sahil olmaq. 

Dənizi yuxu apardı, 

Təkcə mənəm indi oyaq... 

Daha şeir də yazmıram, 

Orda tapasan özünü. 

Ürəyimdə gecələyən  

Sözdə açasan gözünü. 
 

Səhər günəşə boylanan 

Təzə çiçəyə dönəsən. 

Balıq tək sudan çıxasan, 

Mələk tək göydən enəsən... 
 

Uçub biz keçən körpülər, 

Yollar qayıtmır keçmişə. 

Boyat sevgi nağılları 

Bir də çətin yada düşər. 
 

Vaxtın üzü payızadı, 

Qar gətirər əsən külək. 

Ömrün daşlı yoxuşunda 

Gör necə tövşüyür ürək... 
 

Şükür, bu günü yaşadıq, 

Şükür, açılan sabaha! 

Çatar Tanrı dərgahına 

Dodağımdan qopan dua… 
 

MƏNİ  DƏ  SALDIN  YADINA 
 

Bu gün də səssizcə ötdü, 

Məni axtaran olmadı. 

Itdim adamlar içində, 

Halımı soran olmadı. 
 

Öz oduma gizli yandım, 

Bir gələn yoxdu tüstümə. 

Gedirəm, boz papağımı 

Basıb gözümün üstünə. 
 

Bu ömür harda qırılar? 

Mən də bir yetim qarışqa. 

Gecədi... qapım döyülür... 

Kim ola ölümdən başqa. 
 

Şükür olsun sənə, Tanrım! 

Məni də saldın yadına. 

Nə olar, bir az dözüm ver, 

Məni sevən o qadına... 

 

HEYİF… 
 

Heyif, bir görüş də təxirə düşdü, 

Heyif, bir görüş də sabaha qaldı. 

Bəlkə də qəfildən qırıldı ömür, 

Sevinc ucuzlaşdı, qəm baha qaldı. 
 

Uçdu əllərindən fürsət quş kimi, 

Yüyürüb dalınca çatmağın əbəs. 

“Gərək görüşəydik... günah məndədir...” 

Hər gün pıçıldayır içindən bir səs... 
 

Ha danla özünü, indi nə xeyri, 

Yüz ağla, yüz sızla, zaman qayıtmaz. 

Səadət karvanı keçdi, gecikdin... 

Bir ömür versən də bir an qayıtmaz. 
 

Bəlkə son görüşdü - o görüş elə, 

“Mən niyə sabaha saxladım axı?!” 

Yadına düşdükcə tüstülənirsən, 

Yadına düşdükcə cızdağın çıxır. 
 

Heyif, bir görüş də təxirə düşdü, 

Qırıldı ümidin, sındı xəyalın. 

Köksünü ötürdün - bulud ağladı, 

İslandı əlində güllü dasmalın. 
 

*** 

Sındı içimdəki son ümid, heyif... 

Qırıldım sonuncu adamdan belə. 

Mənə şirin-şirin nağıl danışma, 

Demə o bağ belə, bu bostan belə... 
 

Bir azca sən də dad unudulmağı, 

Gör ki tənhalıqdan  

Tanrı nə çəkir. 

Mən elə əzəldən içimdə təkəm, 

Peşiman olarsan, yolumdan çəkil. 
 

Gedənlər gedəcək, belədi qayda, 

Bu andlar, bu vədlər...hamısı boşdu. 

Hər kəs öz oduna isinsin, yetər... 

Mənə öz külümdə oynamaq xoşdu. 
 

Bircə yol qaçmadım tərif dalınca, 

Gözüm yox heç zaman şöhrətdə, şanda. 

Mən susan dənizəm tufandan qabaq, 

Müsibət oluram səbrim daşanda. 

 

Ölərəm,dilimdən qıfıl açılmaz, 

Heç “uf” da demərəm sökülüncə can. 

Hər gün bir nəfərlik qala tikirəm  

Özümə könlümün qırıqlarından. 

      TƏRANƏ  MƏMMƏD 
 

                SEVDA  GÜLÜ 
 

        20 ildi xaricdə yaşayıram. Bakıdan 

gedəndə artıq 40 yaşım olsa da, ailə 

qurmamışdım. Bir qadınla yaxın əlaqəm 

vardı. Bəlkə də onu sevirdim, dəqiq deyə 

bilmərəm, ancaq o zaman ondan asanlıqla 

ayrılıb Bakını tərk etdim. Biz bir yerdə 

yaşamırdıq, ancaq tez-tez görüşürdük. 

Onunla keçirdiyim ilk gün də yadımdadır. O 

qədər incə, sakit, gözəl idi ki... Sonralar belə 

qadına rast gəlmədim... 

         Söhbətlərimiz çox uzun çəkirdi. Sonda 

mən onu evlərinə yola salıb qayıdırdım. 

Yəqin ki, biz çox yaxşı dost idik və yaxın 

əlaqəmiz buna mane olmurdu - illər sonra bu 

qənaətə gəlmişəm. Onunla bir yerdə olanda 

heç bir məsuliyyət hiss etmirdim. O da 

məndən evlənmək tələb etmirdi. 

       Adətən qadına gülü görüşəndə verirlər. 

Mən isə onu evlərinə yola salanda, həmişə 

ona bir qızılgül bağışlayırdım. Özü də ağ 

qızılgül. 

        Bu artıq bir qayda halını almışdı. Bunu 

heç vaxt unutmurdum. O isə, hər dəfə 

aldığım gülə o qədər sevinirdi ki, sanki 

dünyanı ona bağışlayırdım. 

        Bakıdan gedəndə məni yola saldı. Heç 

bir vida səhnəsi olmadı. Bir-birimizlə görü- 

şüb ayrıldıq. O gün ona gül bağışlamadım. 

Bilmirəm nədən,  o gün o evinə gülsüz 

qayıtdı. 

        Niyə bunu 20 ildən sonra xatırladım? 

Xatirələr belədir. Unudursan, sonra yenə 

xatırlayırsan. O qadın yəqin məni çoxdan 

unudub. O vaxtdan heç bir əlaqəmiz yoxdu. 

Mən xaricdə bir qadınla evləndim. İndi  

oğlumun 18 yaşı var. 

        Bakıya dünən gəlmişəm. Şəhər 20 ildə  

o qədər dəyişib ki, bəzi yerləri heç tanıma- 

dım, çox gözəlləşib. Bu gün İçərişəhərə 

gəldim. Cavanlıqda buralarda çox gəzərdim. 

Həmin o qadınla da çay içməyə bura gələr- 

dik. Budur, yenə həmin daş pilləkənlər, daş 

örtüklü küçələr. Burda da çox şey dəyişsə 

də, ümumi kolorit dəyişməyib. Yeni resto- 

ranlar, kafelər ətrafda çoxalsa da, buranın 

özünıməxsusluğuna xələl gətirməyib.  

       Bayaqdan buralarda gəzirəm. İndi 

kafelərdən birində oturub çay içəcəm. Bu 

kafenin nə qəribə adı var?! "Sevda gülü". Bu 

ad mənə lap o ötən günləri xatırlatdı. O 

qadın da ağ gülü sevdiyinə görə mənim 

bağışladığım ağ gızılgülə "sevda gülü" 

deyərdi. 20 ildən sonra həmin söz mənə 

nələri xatırlatdı?! O görüşləri, o söhbətləri 

və hər dəfə ayrılanda o qadına bağışladığım 

ağ sevda gülünü. 

       Görəsən o indi hardadır? Artıq evlərinin 

yerini tapmaram. O vaxt “Sovetski” deyirdi- 

lər o küçələrə. Oralardan əsər-əlamət qalma- 

yıb. Yəqin indi onun da ailəsi, uşaqları var. 

Nə isə... Ötən günlər heyif ki, geri dönmür... 

        Çox rahat bir kafedir. Adı da mənə 

doğma. Elə burdaca çay içim. Bəh, bəh! 

Samovar çayıdı bu. Kəklikotulu, darçınlı, 

limonlu və Bakı mürəbbələriylə. Dünyanın 

heç yerində çayın belə ətri yoxdur. Lənkəran 

çayıdır yəqin. İçməklə doymursan bu çayı. 

Artıq üçüncü stəkandır içirəm. Armudu 

stəkanda çayın başqa ləzzəti olur!  

        Canım Vətənim! Nə yaxşı ki, burda - 

yam! Oğlumu da mütləq bura gətirəcəm. 

İndi isə gedim, işim çoxdur. 

        Hesabı ödəmək üçün ofisiantı çağırdım. 

O yaxınlaşıb mənə bir ağ qızılgül uzatdı. 

Avropada belə sürprizlərə çox rast gəlmi- 

şəm, amma burda bu ağ gül, nədənsə məndə 

qəribə hisslər oyatdı. 

        - Bu mənimdir? - təəccüblə soruşdum. 

 - Bəli. Biz hər müştəriyə gedəndə bir 

ağ gül bağışlayırıq. İlk gündən bu bir 

ənənəyə çevrilib.  

        - Gözəl adətdir! Niyə məhz ağ gül? 

        - Bilmirəm. Müdirimiz belə tapşırıb.  

Gün ərzində bir iri qutu gül gətiririk və  

hamısı müştərilərə paylanır.  

        - Müdiriniz qadındır? 

        - Bəli. 

        - Mən onu görə bilərəm? 

        - Bəli. İndi çağıraram. 

        Mən yıxılmamaq üçün stuldan tutub 

dayanmışdım. Müdirin 20 il bundan əvvəl 

Bakıda ondan ayrılıb getdiyim qadın 

olmasına məndə əminlik yaranmışdı. O, asta 

addımlarla mənə yaxınlaşırdı. Əlbəttə, ötən 

20 il öz izini onun üzündə, əllərində, 

sinəsində qoymamış deyildi, ancaq gözləri 

həmin gözlər idi. 

        - Eşidirəm sizi. Nədən narazısınız? - 

arxayınlıqla dilləndi. 

        Yaxınlaşıb onun əlindən tutdum və 

əlimdəki ağ gülü uzadıb ancaq ikimizin 

eşidəcəyi səslə pıçıldadım: 

         - Məni tanımadın?  

        Dinməz dayanıb mənə baxırdı. Onun 

baxışlarında o qədər ağır həsrət, inciklik var 

idi ki... Mənim illərcə anlamadığım, duyma- 

dığım bir sevgi də vardı o baxışlarda... 

        - Sən gəlmisən?! – təəccübündəki 

kövrəkliyi hiss etdim. 

        - Hə. Ailəmlə Bakıdayam.  

        - Nə yaxşı. Çox yaxşı ki, gəlmisən.  

        - Sən necəsən? Ailən, uşağın varmı? 

        - Var, bir oğlum var.  

        - Nə gözəl! Çox sevindim. Oğlunun 

atasını sevirsənmi? 

        - Çox! Ondan başqa heç kimi 

sevmədim. 

        - Nə gözəl! Mən isə sevmədən 

evləndim, ancaq oğlumun anası çox yaxşı 

qadındır. Mənim də bir oğlum var. 

        - Nə gözəl. Çox sevindim.  

        - Bu kafenin adı, müştərilərə gül 

bağışlama ənənəsi mənə o günləri xatırlatdı. 

        - Hə. Mən isə heç unutmadım o günləri. 

Çox gözlədim, çox axtardım və sonda çox 

çalışdım  unudum. Ancaq unuda bilmədim. 

       - Sənə bu kafeni açmaqda  yəqin ərin 

dəstək olub. 

       - Mən ərə getmədim ki... 

       - Bəs?.. 

       - Gəl səni oğlumla tanış edim. 

       Arxaya çönüb mənim adımı çağıranda 

anladım ki, oğluna mənim adımı qoyub. 

Otaqdan hündür, yaraşıqlı bir gənc çıxıb 

bizə yaxınlaşdı. 

       Mən stula oturdum, çünki ayaq üstə  

dayanmağa halım qalmamışdı. Mənə yaxın- 

laşan oğlan mənim cavanlığımın təkrarı idi.  

        Bu necə ola bilər axı? O qadınla çox 

vaxt birlikdə olurdum. Heç vaxt mənə 

hamılə olduğunu deməmişdi. Mən ondan 

ayrıldım, onu unutdum. O isə... 

        - Tanış ol, bu mənim oğlumdur, - oğlu 

ilə məni tanış etdi. 

        Əlim onun əlinə dəyəndə bədənimdən 

sanki qaynar bir cərəyan keçdi. Artıq heç 

şübhəm qalmadı. Bu hündürboylu, yaraşıqlı 

gənc  mənim oğlum idi... 

 

 
 

MİRZƏCAN  AĞABALAYEV 
 

HEÇ  KİM SEVDİYİ  TƏK... 
 

Heç kim özü kimi ölmür biləsən, 

Sonda  yiyə durmur dərd də adama. 

Vaxt olur açaraq pəncərələri,  

Gülürsən ovcunda  əriyən şama. 
 

Heç kim sevdiyi tək ayrıla bilmir,  

Sevgi bizim kimi  yolundan çıxmır. 

Ağlayıb özünü öldürsən belə, 
Baş çiyində qalır, 

qol qoldan çıxmır...  
 

Yol yoldan ayrılmır,  
iz də cığırdan, 

Ayrılıq həmişə uzaqdan  gəlir. 

Ürək  dəniz  kimi sonsuz, əlçatmaz,   
Nə gəlir adama  dodaqdan  gəlir.  
 

Heç kim tənha olmur ayrılıq  kimi, 

Ömrün  qürub vaxtı al bayrağı var. 
Məcnuntək  sevgidən şəhid  olmayan,    

Düz  çöküb  içində  ağlamağı var.   

Heç kim özü  kimi ölmür biləsən, 

Sonda  yiyə durmur dərd  də  adama... 
Nə  gümanın qalır şairliyinə, 

Nə də dərd bölüşən dəli ozana... 
 

BU  TALE  DEYİL  Kİ... 
 

Ay dolu, il dolu, əllərim dolu, 
Gözüm  görə-görə  tökülür barı. 

Yaz solub, yay solub, qış-payız solub - 

O qız gözlərimdə, dilimdə yaşıl, 
Özü uzaqlarda tək-yalqız solub.   

Bir sevda  qıtlığı yaşanıb bu il,            

Xəzələ bürünüb əkilir barı. 

Daha yağış yağmır xəzəlqarışıq,  
Sinəmdən tökülür dəli hıçqırıq...   

Bu tale deyil ki, sevgidir adı. 
 

Söz sözə güc gəlir, şair qələmə,  
Birində güc yoxdu saxlaya səni. 

Baxıb bu halıma üstümə gəlmə,  

Eşqlə zəncirlədin gözündə  məni.    
(Gözün canı yaşıl, mayası aldı)  

Əlim boş, dilim lal, 

bir də  xəyaldı, 

Tək-tənha qalmışam arada indi.  
Hamı ağ örpəyə  bürünüb demə, 

Sevdamla tək mənəm qarada indi.  

Sağımda dərddadaş,  
solunda sən-daş,  

Üçümüz boydaş... 

Bu tale deyil ki, sevgidir adı. 
 

Dərd dedim, yadıma  ağ-qara şəkil - 

İlkin  yaşıl rəngli sevgimiz düşdü.  

Dərd dedim, şəkildən  tək adın deyil, 
Əlimdə olanım qəfil  sürüşdü.  

(Dərdin üzü sarı, canı yaşıldı.)  

Nə gördü dərd bizdə, 

qarışqa kimi, 
Ay deyil, il deyil, bir qərinədi, 

Səndən məni, məndən səni daşıdı. 

Bu da bir istəkdi-sevgisi yaşıl,  
Gah yağışlı, gah da quraq keçən il... 

Bu tale deyil ki, sevgidir adı. 
 

Bu tale deyil ki, sevgidir adı; 

Bəzən  qismətə də meydan oxuyur. 
Gecə ağı deyir, gündüz bayatı,  

Tənha qu quşutək nəğmə oxuyur. 
 

Bu tale deyil ki, cənnət quşudu,   
Gözümdə  bərq vurur zümrüd qanadı.  

Buluddu, küləkdi, qardı, yağışdı, 

Nədirsə bilmirəm, sevgidir adı. 

Bu tale deyil ki, adı sevgidir, 

Bütün aylarının  fəsili yaşıl ! 

Baxma gözlərimdə sarı kölgədir, 
Canında  eşq odu-əsilli yaşıl ! 
 

Hələ ürəyimdə çox qalıb sözüm; 

Əlində, saçında qalıbsa izim, 

Pənbə dodağında gülürsə dadı, 
Bu tale deyil ki, sevgidir adı. 
 

 QAR  ADAM  
  
Fevral ayının soyuq,   
həsrət boyda uzun qış gecəsində  

nə darıxdım, 

nə qorxdum yağan  qardan, 
qar adamın kabusu da basmadı məni -  

ölərdim görmədən səni... 
 

Varıb neçə-neçə may ayının  

işığından sənsiz keçdim,  
xonça tutdum  

sənli günlərdən bəyli günlərimə, 

neçə yol öz-özümə dəli tək ağladım, küsdüm...  
   
Bu da qədərdi bəlkə də, 

əl uzatdım avqust ayının köz-köz  dərdinə,  

yaşardı gözlərimdə dərd, 
yaş dərd  qarışmadı  quru dərdə...  

Qurumuş  çay  içiylə  gedirmiştək 

yeridim həsrətin sərhəddinə, 
sağımda günəş, 

solumda yağış.  

Dəli bir  titrəmə tutdu məni...   

Bir  qərinə yağış yumuşdu səni,  
ağartmışdı günəş. 

Tozlanırdın  ağaclar kimi - 

qar adama oxşayırdın isti  avqust ayında. 
Ağardı qara damarda  qan - 

gözlərinə baxa bildim təkcə, 

aman vermədi ürək...  

Deyirlər, ölür qar adam görənlər,  
mən bərk adamam həsrəttək -  

Söz vermişdim sənə, 

ölmədin  sənin xətrinə...  
 

YAĞIŞLI ŞEİR  
 

Yer idin, mən səni göy kimi sevdim, 

göy oldun,  
göyləndim bu payız vaxtı.  

Yanımda nə varsa, güllər, çiçəklər  

boylandı mənimtək  göylərə sarı,  
Yer də nazlı-nazlı üzümə baxdı.  

Ulduz yağa-yağa, 

Günəş doğa-doğa 

hardan əsdi bu külək, doldu  buludlar,                        

damçıladı saçların uz-gözümə,  

bulud-bulud  sevgi sinəmdən axdı.  
Qönçələndi bir-bir misralar... 

Buludlara söykənib yazdım  

bu yağışlı şeiri,  
əlimi ilk gözü dolu payız sıxdı...  
  
Buludlu göy gördüm hər gün yuxuda...  

Əlimi ilk payız  cıxdığı üçün 
bəlkə açıqlanıb, bizi bahar qarğıdı.   

Sənin gözlərinə  canla göy dedim,  

Özünü göy bildin,  göylər dağıldı... 

Mənim  gözlərimi yaddan çıxarıb, 
məni - gözlərini yurddan  çıxarıb, 

Göy oldun hər gecə  bir az, bir az da,  

Boylandı dalınca payız da, yaz da...  
Heç səni demirəm, özün bilərsən,        

boylandı dalınca o tənha qız da.  

  
Özünü göy bildin,  

unutdun  sevginin göz olduğunu; 

alın yazısından-qədərdən başqa,  

adamın üstündə göz olduğunu. 
Unutdun sevgiziz  göy olmaz, 

gözsüz  sevgi olmaz,  

Sevginin də gözü var  
Allah kimi sevir, tanıyır,  

göy edir adamı, baxır, sınayır...  
 

Özünü göy bildin, göylər dağıldı, 
bulud  gözlərimə endi göyüzü. 

Avqust  küləyiydi saçların sanki, 

endi əllərimə, 

əllərin ovuclarıma, 
ovucun dizlərimə...  

endikcə çılikləndi göyüzü,  

təkcə xəyalımda  gözlərin qaldı... 
Kim qaldı, nə qaldı mənə bu yaşda?! - 

Gözümdən tökülən göysüz yağışdan,  

bir də bu yağışlı şeirdən başqa...  
 

QIŞ  OVQATI 
 

Qar yağır... 

Bacasından tüstü çıxmayan 
o qara daxma kimindir?- 

istisi məni boğur.  

Gecələr mənim kimi  

yurdsuz-yuvasız sərçələrə  
indi yuvadı bu dam. 

Nə vaxtdı dən axtaran  quşlartək 

alagöz pəncərələrə baxıram. 
Tüstüdən boğuluram, ata... 

    
 

AİDA ADIGÖZƏL  
 

GƏL 
 

Tamarzıyam səndə qalan günlərə,  

bir qucaqlıq, bir sinəlik ölüm, gəl. 

Həsrət adlı xərçəng sardı canımı, 

ağrılara, acılara gülüm, gəl. 

 

Coşub yenə içimdəki qəm... daşır,  

al əlimdən bu kədəri sən daşı. 

Yüküm ağır, yolum çətin, mən naşı,  

gəl tufanım, gəl yağışım, selim, gəl. 

 

Sən gedəli lal olmuşam, susuram,  

xoş günləri parça-parça qusuram. 

Cəhənnəmdən cənnətimi pusuram,  

gəl dodağım, gəl ağzımda dilim, gəl. 

 

Əcəl gəldi qapım döydü dünən də,  

-gəl, al, - dedim həm cismimi, mənən də. 

İtirmişəm Vətənimi sinəndə,  

Yurdum-yuvam, kənd-kəsəyim, elim, gəl... 

 

ÖLÜLƏRƏ 

 

Ən gözəl hekayələri yazdırır ayrılqlar,  

ən şirin nağıllara inandırır adamı. 

Canı yanmışlar,  

ürəkdən vurulmuşlar bilər  

itki göynərtisini. 

Düşün, dağ başındasan,  

hava bürosu günəşli havalar söyləyir,  

amma 

qara bulud topası keçir üstündən... 

Və islanırsan...  

həm də sümüyünəcən,  

ölümünə titrədəcək qədər. 

Nə olsun,  

qılıncın da iki üzü var,  

kəsəndə birini bölür ancaq! 

Hələ zamanımız var  

dünyada rastlaşmağa,  

hələ görüşmək qismətimiz var  

bu şəhərdə bir gün... 

Nə olsun ölmüsən,  

axı bütün gözəl günlərin  

arasında başdaşları durur... 

 

SÖNƏN GÜNƏŞ 

 

Kimlər ölmədi ki,  

kimləri öldürmədik bir ümid uğruna?! 

Kimləri göndərmədik arzu dalınca,  

Simurq lələklərinə təşnə? 

Hər tort üstündə yandırılıb  

üfürülən dilək şamları  

kimləri çatdırdı ki, niyyətlərinə?! 

Hər yola çıxanın qapı dalında  

bir ağlayanı qalmadımı  

içində həsrət şamı,  

gözündə payız buludu,  

xəyalların geri dönüşünə hamilə? 

Sən də tor atmadınmı mənim kimi  

dəryaya qızıl balıq arzusuyla,  

ürəyində üç arzu? 

İstər ibadət et məscid hücrələrində,  

istər şam yandır  

kilsə divarlarının arasında,  

sənin də, mənim də könlümdə Allah,  

niyyətimiz Allaha,  

başımızın üstündə yenə Allah... 

Eşitmək, nəsib etmək ona qalmış,  

diləmək bizə... 

Kimlər keçmədi ki, könlümüzdən,  

kimlər qalmadı ki, ürəyimizdə,  

bir eşq uğruna ölənlər... 

 

ÖZÜNDƏN QAÇIŞ 

 

Bir gün yıxılarsan ürəyin üstə,  

acı etirafdan ‐ "sevmirəm səni"...  

o gündən  taparsan dərdi, kədəri,  

canından çıxmayan qəmi ‐ qüssəni. 

Və 

Anlarsan ‐ 

Sevmək də dəhşətmiş, sevilməmək də! 

 

Sınıb dağılarsan qaranlıqlara,  

hər qırıq qəlbində min yara açar,  

inamın yıxılar, güvənin itər,  

hər gün şübhələrin min yana qaçar. 

Və 

Anlarsan ‐ 

Unudulmaq dəhşətmiş, unutmamaq da! 

 

Özünü aldadıb inandırmağa  

tapıb yapışarsan saman çöpündən,  

ömrün uzadarsan xəyallarının,  

çıxmaq istəməzsən yalan gölündən. 

Və  

Anlarsan ‐ 

Getmək də dəhşətmiş, gedəmməmək də! 

 

Uduzmaq ağırmış, həzm etmək çətin,  

ölmək istəyərsən dəyərin üçün,  

bir gün inanarsan demə dəyməzmiş,  

səni düşünməyən "gərəyin" üçün.  

Və 

Anlarsan ‐ 

Ölmək də dəhşətmiş, öləmməmək də! 

 

ZAMANLA SOVRULANLAR 

 

Nə zamanı dayandırmaq istəyirəm,  

nə əqrəbi geri çevirmək,  

nə də irəli çəkmək... 

Gəmi kayutuna bənzəyən,  

kiçik pəncərəli  

yarı qaranlıq otaqdan görünən  

yamyaşıl ağacların,  

tikilən hündür mərtəbəli binaların  

fonunda qarışqa kimi işləyən,  

torpağın ciyərini söküb  

çıxaran fəhlələrin  

və texnikanın hay-həşirində  

yeni bir baharın səsi duyulur  

quşların civiltisində. 

Nə olsun ki,  

kükrəmiş dənizin üstündə uçan  

bir cüt qağayının hıçqırığına  

uğunub gedir dalğalar?! 

Dəniz məhv etməyə,  

qağayı isə  

yazda bala çıxarmağa öyrəşib... 

Hüzur haradadır desəm,  

hüzur hardaymış desən,  

bir itin başını sığallayıb ona  

bir tikə çörək atmağın, 

ölməkdə olan ac pişiyə  

yemək verməyin həzzindəymiş, bil! 

Zamanında çox şeyləri sevdim,  

indi isə zamanı sevirəm! 

Hər şeyi unutdurur deyə!.. 

 

PEŞMANLIQ 

 

Yenə hicran, yağdı həsrət yağışı,  

damcı-damcı ləçəkləndi balışım,  

qüssə, kədər, hücran qoxdu üst-başım. 

Yazıq mənə... 

 

Yenə gecə, yenə qələm, yenə sən,  

şəkil-şəkil süzülürəm gözündən,  

ha gizlət sən... tökülürəm şeirindən. 

Yazıq sənə... 

 

Yovuşmadıq, - sən tərs idin, mən inad,  

göz danışdı, dodaq susdu, qaldıq mat,  

bu da ki, son...oyun bitdi, - yenə pat. 

Yazıq bizə... 

 

Yazı-yayı boş bir heçə bitirdik,  

payız fəslin dolaylarda itirdik. 

qışı salıb eşqə qarı gətirdik. 

Yazıq ömrə... 

          

DE Kİ... 

 

Gördün darıxırsan məni xatırla, 

aç bax səndə qalan xatirələrə,  

çəpəki süzməmi, iynə sözləri, 

de ki, - unutmaram, gülüşün haqqı... 

 

And iç, ayaqlarım dəyən yollara,  

de ki, - yığmayacam gözümü yoldan,  

and olsun yollarda qalan şəklinə, 

ta ki gələnəcən, gəlişin haqqı... 

 

De ki, - tanıyacam addım səsini, 

ürəyim çıxacaq tappıltısına,  

pillələr öpəcək ayaq izindən, 

and olsun, and olsun, yerişin haqqı... 

 

De ki, hələ nəmdi öpdüyüm yerlər, 

de ki, soyumayıb canından istim,  

de ki, yastığında telim qalıbmış, 

dodağımda qalan öpüşün haqqı... 

 

 
 

      MEYXOŞ  ABDULLAH 
 
 TARİX  MÜƏLLİMİNİN ETİRAFI         

                         (hekayə) 

 

       Arıq, taqəti kəsilmiş ağsaçlı müəllimə, 

ağır addımlarla kəndin kənarındakı qəbir - 

stanlığa doğru irəliləyirdi. Bir-iki gün olardı, 

canındakı o müdhiş ağrılar bir azca 

azlamışdı. Başqa vaxt olsaydı bu uzun yolu 

xəstə canıyla  piyada getmək ona zor 

gələrdi. Amma bu gün, o, qəti qərara 

gəlmişdi ki, kənd qəbirstanlığına gedib, 

vaxtilə dərs dediyi, indi isə el-obanın 

sevimlisi olan şəhid əsgər,  İbrahim 

Lələyevin məzarını  ziyarət etsin.  

       Müəlliminin şagirdinə  deyiləsi ürək 

sözləri vardı. Neçə gün idi ki, o, bu barədə 

fikirləşirdi. Ürəyində yığılıb qalmış sözləri 

ona elə əzab verirdi ki... 

        Qəbirstanlığın qapısına çatanda bir azca 

dayanıb nəfəsini dərdi. Ayaqlarındakı ağrılar 

ona şiddətli əzab verdiyindən, canını dişinə 

tutub birtəhər dözürdü.  Əlindəki əsa, elə bil, 

onun son  ümid yeri idi. Bütün vücudunu 

əsaya etibar edirmiş kimi bərk-bərk ona 

söykənmişdi. 

        Müəllimə qəbirstanlığın qapısından 

içəri girib, sol tərəfdə, qara mərmərlərlə 

əhatə olunmuş məzara sarı irəlilədi. Həyə- 

canlandığından, soyuq dəymiş adamlar kimi 

tir-tir titrəyirdi.  

       O, qəbrin önünə çatanda dayandı. Başını 

astaca qaldırıb, qocalıqdan heydən düşmək- 

də olan bulanıq gözlərini, mərmər daşına  

həkk olunmuş şəkilə dikdi. Şəkildəki hərbi  

geyimdə olan cavan oğlanın gülümsər 

gözləri o dəqiqə müəlliminin gözləriylə 

toqquşdu. 

          - Hə... Sənsən,  İbrahim, oğlum? - 

deyə müəllimə, uzun illərdən bəri görmədiyi 

şagirdini şəklindən tanıdığına görə sevindi.  

          İbrahim onun neçə illər bundan qabaq 

tarix fənnindən dərs keçdiyi şagirdi idi. İllər, 

onun boy-buxununun, sir-sifətinin cizgilərini 

dəyişsə də, gözləri həmin gözlər idi, lap 

uşaqlıqda olduğu kimi, saf, məsum. 

          Mərmər daşın parıltısı igid əsgərin 

çöhvrəsini bir az da işıqlandırdığı üçün, 

oradan gözlərinə düşən nur atəşinə bənzər 

şüalar müəllimənin gözlərini qamaşdırdı.  

          Müəllimə dərindən nəfəs aldı və güclə 

eşidiləcək səslə pıçıldadı:  

         - Xoş gördük səni, oğlum... Şəhid adın 

mübarək!.. 

         Sonra o, titrək əlləriylə qara mərmərin 

üzərində həkk olunmuş şəkili sığalladı. 

Daşın soyuqluğu, elə bil, onun xəstə canına 

işlədi, bədənindən soyuq bir gizilti keçdi.  

        Müəllimə başını qaldlrıb şəkilə 

baxanda, yenə onun gözləri, qara mərmər 

daşın üzərinə həkk olunmuş şagirdinin 

gülümsər gözləriylə toqquşdu. Gözlər bir 

anlıq da olsun nəzərlərini müəllimindən 

çəkmək istəmirdi. Müəllimə hansı səmtə 

dönürdüsə, o gözlər yenə də onu axtarırdı. 

        - Oğul,  bilirsən niyə gəlmişəm?! - 

deyə, müəllimə titrək səslə dilləndi. 

       - Şəhadətə qovuşduğunu bir müddət 

bundan qabaq eşitdim. Onda bərk xəstələn- 

mişdim, yataqdan qalxmağa hey-hərəkətim 

yox idi. Bir azca özümə gələndən sonra, 

evinizə gəlib, ata-anana başsağlığı vermək  

 

istədim. Amma nədənsə, fikrimdən daşın- 

dım. Qərara gəldim ki, əvvəlcə gəlim sənin  

özünü ziyarət edim, sonra onları. Axı, 

ürəyimdə sənə deyiləsi çox sözlərim var. 

Xəstələnəndə Allahıma yalvarırdım ki, tanrı 

mənə  bir az da möhlət versin, ürəyimdəki 

sözlərimi sənə çatdıra bilim. - Əziz oğlum, 

xatırlayıram ki, o vaxtlar mən sizə tarix 

fənnindən dərs keçəndə sən mənim 

dərslərimi o qədər də yaxşı oxumurdun. 

Hətta, bir az da nadinclik edərdin, elə 

deyilmi?! - deyə müəllimə, nəmli gözlərini 

qara mərmərdəki şəklin gözlərinin içinə 

dikdi.   

        Qara mərmərdəki şəkil yenə də 

gülümsəyirdi. Sanki ağsaçlı müəlliməsinin 

fikrini təsdiq edirmiş kimi; - hə, elədir, 

müəllimə!... -  demək istəyirdi. 

        - Mən onda əsəbləşirdim. Səni və 

sinifdə zəif oxuyan uşaqları danlardım, - 

deyə, müəllimə astaca sözlərinə davam etdi. 

Əlaçı şagirdləri isə sizə nümunə göstərib: - 

Bunlara baxın və onlardan ibrət götürün! - 

söylərdim. Deyərdim ki, bu yaxşı oxuyan 

şagirdlər ağıllı uşaqlardır. Gələcəkdə Vətənə 

namusla xidmət edəcəklər. Vətən üçün, 

insanlar üçün xeyirli işlər görəcəklər. 

Onların ad-sanları dünyanın hər yerindən 

eşidiləcəkdir. Biz onlarla fəxr edəcəyik! - 

deyə, yaxşı oxuyan uşaqları tərifləyərdim. – 

Amma, siz tənbəllər, bəs sizdən nə olacaq?! 

- deyərək, sizi bərk qınayırdım. 

         - Yadındadırmı, oğlum? -  müəl- 

lim dərindən ah çəkdi. Məni başa düş, 

oğlum, bir müəllim kimi, bir ana kimi sizin 

gələcəyinizdən çox narahat idim, ona görə 

belə edirdim. Sizləri düşünürdüm. Düşünür- 

düm ki, bu uşaqlar həyatda nə edəcəklər, 

necə yaşayacaqlar, görəsən?! Geyim-kecimi- 

nizə, pırtlaşıq saçlarınıza, dəli-dolu hərəkət- 

lərinizə baxıb yaman fikir edirdim. Fikirlə- 

şərdim ki, bizim gələcəyimiz olan siz 

gənclər, axı, Vətən üçün, bizlər üçün nə gün  

 



aprel - iyun 2022                                                                                     “ƏDƏBİ OVQAT” 

 

 
 

29 

ağlayacaqsınız?! 

         Bu fikirlər məni yaman narahat edirdi.  

Bir müəllim kimi, bir ziyalı kimi gecə-

gündüz bu barədə fikirləşib, bərk narahat 

olurdum. Amma gör, nə qədər yanılmışam, 

oğul. Sən demə, yaxşı oxumaq, ziyalı olmaq, 

hələ Vətən təəssübü, Vətən qeyrəti çəkmək 

deyilmiş... Doğrudur, həmin öyünə-öyünə 

təriflədiyim əlaçı şagirdlərim ali məktəblərə 

qəbul olub tələbə adı qazandılar. Oxuyub 

böyük vəzifə sahibi də oldular. Onların 

arasında mənim davamçılarım da var. 

Amma fikirləşirəm, həyatda nələr dəyişdi, 

onlar bu dünyanın hansı axarını dəyişə 

bildilər? Onların heç biri sənin kimi ad-san, 

şan-şöhrət qazanıb ucalmadılar. Onları olsa-

olsa bu kənd, el-oba tanıdı. Sən isə öz 

igidliyinlə, vətənsevərliyinlə onların 

hamısından üstün oldun. Sən şəhid 

olmağınla Vətəni sevməyi, torpağına 

bağlılığı, nəinki, dostlarına, hətta, mən 

ağsaçlı  müəlliminə də öyrətdin.  

       Mən orta məktəbi qızıl medalla, 

universiteti isə qırmızı diplomla bitirib, 40 il 

tarix müəllimi işləmişəm. Sən demə, 

həyatda savadlı olmaq, dünyanın bütün 

tarixini əzbərləmək, ölkələrin tarixi 

keçmişini bir-bir sadalamaq, eraları; - buz 

dövrünü, daş dövrünü, dəmir dövrünü, nə 

bilim daha nə dövrünü şagirdlərin yaddaşına 

yeritmək tarixi anlatmaq deyilmiş. Bunlar 

yalnız kitabda yazılanları şagirdlərin beyni- 

nə zorla yeritməkdən başqa bir işə yaramır- 

mış. Tarixi əzbərləmək yox, tarix yazmaq 

lazımmış, sənin kimi, oğul. 

         Bağışla məni, oğlum, bilirsən, necə 

peşmanam. Bu gün  mən səndən çox şey 

öyrəndim. Sən mənə tarix dərsi keçdin, tarix 

dərsi öyrətdin, oğlum.  Yadımdan heç vaxt 

çıxmayan bir tarix dərsi.  

         Kaş, bu həyata bir də dönə biləydik... 

Onda, səndən öyrəndiyim, sənin yazdığın 

tarix dərsini, bilirsən şagirdlərimə necə 

həvəslə  öyrədərdim?! 

         ... Müəllimə sözlərini bitirib bir azca 

rahatlaşdı. Sonra o, cib dəsmalına büküb 

gətirdiyi tabaşirlə şəhid şagirdinin mərmər 

baş daşının aşağı tərəfində, ona heç vaxt 

vermədiyi "5" (əla) qiymətini yazaraq, 

tabaşirli dəsmalla gözlərinin yaşını silə-silə 

asta-asta oradan uzaqlaşdı... 

        Soyuq mərmər daşlardan boylanan bir  

cüt gülümsər baxışlar ağsaçlı tarix 

müəllimini yola salırdı... 

 

      KOMANDİRİN  YUXUSU                                    
(hekayə) 

 

        Səhər yenicə açılırdı... Döyüşən 

əsgərlərə tutduqları mövqelərdən aşağı 

enmək əmri verilmişdi. Əsgərlər yavaş-

yavaş dağdöşüylə aşağı, dünən gəldikləri 

istiqamətdə  hərəkət edirdilər. 

        Ara-sıra atəş səsləri eşidilsə də, 

axşamkı vəziyyətə nisbətən indi bir az 

sakitlik hökm sürürdü. Amma uzaqdan 

toplardan atılan mərmilərin səsi hələ də 

eşidilməkdəydi. 

         Tutduqları mövqelərini itirmiş 

düşmənin elə indilərdə əlavə qüvvələr 

toplayaraq,  yenidən onlara hücum edəcəyini 

bilən təcrübəli komandir, dərhal oradan 

uzaqlaşmaq üçün döyüşçülərini tələsdirirdi. 

         ... Onlar xüsusi təyinatlılar idı. Bir gün 

bundan qabaq məxfi əmr almışdılar - hava 

qaralanda “Ala qaya” deyilən zirvəyə qalxıb, 

neçə gün bundan qabaq orada mövqe tutmuş 

və döyüşçülərimizin irəliliməsinə mane olan 

düşmən əsgərlərini zərəsizləşdirmək əmri. 

         Dünən hava qaralan vaxtı döyüşə 

yollananda səkkiz nəfər idilər. Komandirləri 

və yeddi cəsur döyüşçü. İndi isə, yorğun və 

heysiz halda ayaqlarını sürüyə-sürüyə 

alatoranlıqda bir-birinin ardınca dağdan 

enirdilər. Onlar öz vəzifələrini igidliklə 

yerinə yetirmişdilər. Səkkiz nəfər olsalar da, 

əlli nəfərə yaxın düşmən əsgərinə qarşı 

vuruşaraq, tapşırılan sahəni düşməndən 

tamamilə təmizləmişdilər.  
         Komandir haqlı idi. Onlar dağın ətəyinə 

enən kimi, düşmən tərəfindən “Ala qaya” 

zirvəsi güclü top və qrad  atəşinə tutuldu. 

Mərmilər ulaya-ulaya yaxınlıqdakı qayaların 

boşluğuna düşərək,  daş-kəsəyi havaya sovu- 

rurdu. Bir saata yaxın həmin mövqelər 

düşmən tərəfindən atəş altında saxlanıldı. 

       Komandir geriyə boylanaraq: -  

Əclaflar!.. Biz sizin düşündüyünüz qədər də 

aciz deyilik! – deyə, gülümsədi və düşmənin 

qarasınca söydü.  

          Aralarında iki yaralı, bir nəfər də itkin  

düşmüş əsgərin olması komandiri bərk 

narahat edirdi. Əsgərlərin biri çiynindən, o 

biri isə qarnından yaralanmışdı. Hər ikisinin 

yarası ağır olsa da, əsgər yoldaşlarının 

köməkliyi ilə irəliləyirdilər. 

         İtkin düşmüş döyüşçü Vasif Abiyevin 

isə harada olması, hələlik məlum deyildi.  

Gecə döyüşçü dostları onu çox axtardılar, 

amma nə ölüsündən, nə də dirisindən bir 

xəbər yox idi. - “O, əsir düşə bilməzdi!” – 

deyə, komandir öz-özünə fikirləşdi. Çünki  

xüsusi təyinatlıların son məqamda nə 

edəcəkləri ancaq özlərinə məlum idi. - Bəs, 

o, harada ola bilərdi?! – komandir narahatçı- 

lıq keçirtdi.  Axı, gecə olmasına baxmaya- 

raq öldürülmüş düşmən əsgərlərinin 

cəsədlərini komandir özü bir-bir nəzərdən 

keçirmişdi. Tam yəqin etmişdi ki, Vasif 

Abiyev meyiti onların arasında yoxdur.  

         Güclü yağış yağırdı. Əslində, bu yağış 

yox, sulu qara bənzəyirdi. Çünki göydən 

ələnən iri yağış damlaları əsgərlərin sifətinə 

buzlu su kimi çilənirdi. 

         Komandir çox həyəcanlı idi, özünə yer 

tapa bilmirdi. İtkin düşmüş cəsur döyüşçü- 

sünün tapılmaması onu bərk narahat edirdi. 

         Bu hadisənin üstündən bir neçə gün 

keçdi. Vasifin itkin düşməsi onun dostlarını 

da bərk üzürdü. Komandir isə, bu itkidə  

özünü günahkar hesab edirdi. 

         ...Bir gecə  itkin düşmüş döyüşçü 

komandirin yuxusuna girir. -“Komandir 

yuxuda görür ki, Vasif həmin gecə onlardan 

bir qədər aralı, qayaların arasında özünə yer 

seçərək düşmənlə vuruşur. Birdən, o, 

boynundan güllə yarası alır. Yerə yıxılmasın 

deyə, yaxınlıqdakı qayaya söykənir. Ağır 

yaralı olmasına baxmayaraq, düşmənlə döyüş- 

məkdə davam edir. Yaralı halda atəş açaraq, 

ona yaxınlaşan üç düşmən əsgərini də yerə 

sərir. Birdən, yaxınlıqdakı düşmən snayperi 

onu görür və Vasifin başından nişan alır...  

         

 

Vasif yerə yıxılır... O, bir neçə dəfə ayaqüstə 

qalxmağa cəhd edir. Amma yarası ağır 

olduğundan yavaş-yavaş hüşunu itirməyə 

başlayır. Vasif heysiz halda torpağın üstünə 

düşüb qalır. Nəmli torpaq onun soyumaqda 

olan bədənini bir az da üşüdür. O, bir neçə 

dəfə astaca döyüşçü dostlarını səsləyir. 

Amma onun xırıltılı səsi, vıyıltıyla ötüb-

keçən güllə səsləri arasında it-bata düşərək, 

döyüşçü dostlarına çatmır. 

        Vasif son gücünü toplayaraq əlini 

qoynuna salır. Qoynundan üçrəngli al 

bayrağı çıxararaq, ona bürünür və soyuqdan 

titrəyə-titrəyə: - “Komandir, mən üşüyürəm, 

gəl məni buradan götür!” – deyir...” 

         ... Komandir hövlank yuxudan ayılır 

və son dəfə döyüşdükləri yerə gedir. 

Qayaların arasına çatanda baxıb görür ki, 

Vasifin cansız bədəni al bayrağa bükülmüş 

halda qayaların arasındakı boşluqda düşüb 

qalıb. Gözləri açıq idi, sanki komandirinin 

yolunu gözləyirdi... 

         Komandir şəhid olmuş əsgərinin 

qarşısında dizləri üstə yerə çökür. Göz 

yaşlarını saxlaya bilməyərək, onun soyumuş 

bədənini qucaqlayıb bağrına basır və: - 

Üşümə əsgərim!.. Sən Vətən torpağna 

qovuşdun!.. - deyir... 

      XALİQ  RƏHİMLİ 
 

            *** 

Necə var gözümün önündə durur, 

Nə gözəl əzəmət, nə gözəl qürur, 

Min illərdi zirvəsində qıy vurur, 

Düşüb qartalların gözü dağlara. 

 

Sevgi məkanının gözəl yeriydi, 

Əhdin, sədaqətin misal yeriydi, 

Həqiqi sevginin vüsal yeriydi, 

Düşdü ayrılığın izi dağlara. 

 

Etibarı gülümüzdən tutmuşdu, 

Əhdimizi dilimizdən tutmuşdu, 

Xeyirxahdı - əlimizdən tutmuşdu, 

İndi kim aparar bizi dağlara?!. 

 

Ayrılığın qəm səsini bilirəm, 

Zil səsini, bəm səsini bilirəm, 

Mən həsrətin nəğməsini bilirəm, 

Hər gün oxuyuram üzü dağlara... 

 

  *** 

İllər ötüb gedir ömür payından, 

Bu dünyanın suyundandı, suyundan. 

Çox öyünmə dostlarının sayından, 

Sədaqəti olan adam ayrıdı. 

 

Dərindən düşünüb-daşınsan əgər, 

Çarəsiz fikirlər qəddini əyər. 

Çoxları gözünə ədəbli dəyər, 

Mərifəti olan adam ayrıdı. 

 

Gizlinim yox, nəyim varsa üzdədi, 

Ömür hər cığırda, yolda, izdədi. 

Çox insanlar əməldə yox, sözdədi, 

Çəsarəti olan adam ayrıdı. 

 

Hər qapıya gələnə söz verməyin, 

Hər "aşiq"in əlinə saz verməyin, 

Sevgi yoxsa heç kimə üz verməyin, 

Məhəbbəti olan adam ayrıdı... 

 

                    *** 

Bu toxum bitmədi, kim əkdi bunu, 

Mənim borcum sənə deməkdi bunu. 

Nə xəbər gətirdi, nə məktubunu, 

Küləklər əvvəlki küləklər deyil. 

 

Səbirli ol, nə coşma, nə də əsmə, 

Sədaqət axtarma, etibar gəzmə. 

Yıxılanda söykənməyə tələsmə, 

Kürəklər əvvəlki kürəklər deyil. 

 

Çətin bizi uca bilər bu dünya, 

Əlimizdən qaça bilər bu dünya. 

Başımıza uça bilər bu dünya, 

Dirəklər əvvəlki dirəklər deyil. 

 

Hanı “qızılgülə batan“ sevgilər, 

Hanı “ürəyində yatan” sevgilər? 

Çoxalır başları qatan sevgilər, 

Ürəklər əvvəlki ürəklər deyil... 

 

                    *** 

Əlimi nəyə atdımsa 

Alınmadı boşa çıxdı. 

Arzusunda olmadığım 

Qabağıma qoşa çıxdı, 

Burax zarafatı, dünya. 

 

Mərd sandığım adamların 

Neçəsi gözümnən düşdü. 

Çəpiklər, boyat təriflər, 

Alqışlar sözümnən düşdü, 

Burax zarafatı, dünya. 

 

Ürək açdığım gözəl də, 

Qəlbimi belləyib getdi. 

Nə fikrləşdi, bilmirəm, 

əlini yelləyib getdi, 

Burax zarafatı, dünya. 

 

Bu gileyi, bu söhbəti, 

Havayıdan gətirmirəm. 

Tanıyanlar yaxşı bilir 

Mən zarafat götürmürəm, 

Burax zarafatı, dünya... 
 

         *** 

Yüz ilin, min ilin həsrətidi bu, 

Vallah, mənə heç nə təzə görünmür. 

Səni durnalardan xəbər alırdım, 

Daha durnalar da gözə görünmür. 

 

Səndə ayrılığa dözüm nə gəzir? 

Solğun üzündəki o halı gördüm. 

Hərdən xəyalların eyvanına çıx, 

Bəlkə üzündəki o xalı gördüm. 

 

Bax, səni o isti göz yaşlarından 

Məndən başqa heç kim qoruyan deyil. 

Şeh kimi damlalar gül yanağında, 

Dodağım dəyməsə quruyan deyil. 

 

Nə qədər küssən də, incisən də sən, 

Ayrılıq canıma düşməyib hələ. 

Qollarım açılıb səni qucmağa, 

Qollarım yanıma düşməyib hələ... 

 

                   *** 

Dünyanı gəzməsəm də, 

Qismətimə yollar 

Bağlı olsa belə, 

Bu mənə nə fikir 

Nə də acıq olub. 

Nə yaxşı ki,  

Ürəklərə gedən yollar 

Üzümə açıq olub... 

 

                    *** 

Havayı xərclədim ömrün çoxunu, 

Bu da bir həyatdı, bu da bir gündü. 

Vaxt vardı döşümə döyürdüm mən də, 

Oturub başıma döyürəm indi. 

 

Gör neçə fürsətlər əlimnən getdi, 

İndi lap göyə də çıxsam, görünmür. 

Gözümün ucuyla baxmadığım pul, 

İndi dörd gözlə də baxsam görünmür. 

 

Bu belə həyatdı, neynək, a gülüm, 

Azına, çoxuna dözüb gəlmişik. 

 

 

Əlim çatanı da, çatmayanı da 

Hər şeyi qismətə yozub gəlmişik. 

Yetirdi özünü ömrün yoxuşu, 

Asta-asta addım atıb qalxıram. 

Daha tutmağa da bir yer qalmayıb, 

Sənin ürəyinnən tutub qalxıram... 
 

                         *** 
Ara- sıra tuş gəlsəm də hədəyə, 

Haram maldan apar deyə, ye deyə, 

Qoşulmadım hər uzanan yedəyə, 

Mən ömrümü kürəyimdə daşıdım. 

 

Gələ-gələ qəhər məni boğurmuş, 

Sınıq könlüm neçə yerdən ağrımış, 

Xatirələr dağlardan da ağırmış, 

Sevə-sevə ürəyimdə daşıdım. 

 

Ötüb keçən illərimi yaşımda, 

Xəyalları dumanlanmış başımda, 

Qürurumu əməlimdə, işimdə, 

Halallığı çörəyimdə daşıdım. 

 

Dəliqanlı halım qaldı arxada, 

Yığmadım ha malım qaldı arxada, 

Sağollaşdıq, ölüm qaldı arxada, 

Bu sağ canım gərəyimdi, daşıdım ... 
 

            *** 

Hərəyə bir cürə verilir sevgi, 

Kimiyə əzabla, kimiyə hazır. 

Görünür dünyanın işi belədi, 

Kimlərsə qovuşur, kimsə şer yazır.. 

 

                       *** 

Yeganə sən oldun əhdim, 

Boşa çıxmadı bu cəhdim. 

İllərlə nazını çəkdim, 

Qadanı alıb yaşadım. 

 

İmkan vermədim nifrətə, 

Ürəyim gəldi riqqətə. 

O sevgiyə, o diqqətə, 

Məəttəl qalıb yaşadım. 

 

Mən bu ömrə haram dedim, 

Görən, niyə varam dedim? 

Sənsiz yaşamaram dedim, 

Üzümə salıb yaşadım... 

       ÜLVİ  BAHADIR 

TANRIM,  MƏNİ  GÜNƏŞ EYLƏ... 

Ey, sən... 

Günəşi himayə eləyən dağları gördünmü?... 

Duymadınmı... 

...uçurum çiçəklərini titrədən xəfif rüzgarı?.. 

Eşitdinmi... 

Qəlbindəki möhürlə savaşan  

 yolçunun imdadını?... 

Hıh...  hıh  hıh... 

-Rəbbim, məni quş eylə... 
 

Hələ də bilmirsən?.. 

Zirvələr qalxmaq üçün yox, enmək üçündü... 

Bir Günəş misalı... 

Bir yağmur misalı... 

Bir duman misalı... 

Keçdiyim dağlardan  

 bəyaz atlar gəlir dalımca... 

Mən üzümü onlara tərəf tuturam... 

Gəlirlər...  gəlirlər...  gəlirlər... 

Sürətlə hopurlar ruhuma... 

Sora içimdən keçib gedirlər sonsuzluğa... 

-Anam, məni külək eylə... 
 

Qalardım... 

Qollarımdan qalan qucaqların 

 Naləsi öldürür ruhumu... 

Gedərdim... 

Ayaqlarımda bitən yolların 

Şaxtası kəsib yolumu... 
 

Beləcə... 

Dünyanın ən tənha zirvəsində 

 ulayıram sonsuz əsrlərdir... 

Bir əlim Tanrıda... 

 bir əlim anamın alın yazısında... 

Tanrım, məni Günəş eylə... 

Anam, məni ümid...  
 

QIRMIZI  YUXU 
 

Başımız üstündə qırmızı bulud, 

qırmızı-qırmızı baxır bizlərə… 

çiyələk qoxulu qırmızı külək, 

sevgimi paylayır sevgisizlərə?… 
 

Qırmızı yarpaqlar bəzəyir yeri… 

…gedir sonsuzluğa bir qırmızı yol… 

Qırmızı yanaqlı bir qız oxuyur  - 

“Mən səndən küssəm də sən yanımda ol”… 
 

Qırmızı bir qarğa neçə saatdır 

üzümə durubdu qızıl - qırmızı… 

Qırmızı sahildə oğlan nə vaxtdır… 

…qırmızı dodağa qalıb tamarzı… 
 

Qırmızı Ay çıxır qaranlıqlardan… 

səssizlik mahnısı zümzümə edir. 

“Bir cavan oğlanın nəmli qisməti… 

…bir qızın qızarmış qismətindədir.”… 
 

Qulaq as…qulaq as, qırmızı ruhum, 

Daha burda qalma sonsuzluğa uç… 

-A bala qan yuyub aparır səni 

-Alo 

-Alo…103?… 
 

BRUNOYA 
 

Cordano, 

bütün ağaclar yeni doğulmuş körpələrin  

 gülüşündən alır öz köklərini... 

körpələr gülümsədikcə ağaclar boy atır... 

körpələr gülümsədikcə ağaclar çiçəkləyir... 

 ağaclar çiçəklədikcə körpələr 

böyüyür... 

...böyüyür və əllərini  

ağacın cod sinəsinə sürtüb gülümsəyir... 

Günəş çıxır körpələrin köksündən... 

Sonra biri də...biri də...biri də... 

Ağacların budaqlarına qonurlar... 

xəfifcə... 

Sənsə gəlib keçirsən onların yanından... 

asta-asta 

Xurcununda bir ovuc kül... 

 Baxırsan...baxırsan...baxırsan... 

Sonra yavaş-yavaş yol alırsan yoxuş aşağı... 

Cordano... 

Tez-tez yuxuda qarışqayeyənləri görürəm... 

Bir cüt qarışqa da oturub başının üstündə... 

 qısılıb bir-birinə tanrını gözləyir 

Aslanlar dövrəyə alıb ana fili... 

Ana fil də balasını xortumunda gizlədir... 

Sonra bala fil anasının xortumundan çıxır... 

 əl sallayır aslanlara... 

gülməyə başlayır... 

 aslanlar da əvvəl ona, 

sonra bir-birinə baxıb gülüşməyə 

başlayırlar... 

sonra da əl-ələ verib  

 yallı gedirlər ana-balanın ətrafında... 

vəhşi quşlar da onlara qoşulub  

 dövrə vurur səmada... 

ilanlar ayaq-ayağa verib  

 tanrıya xoşbəxtlik mesajı ötürür.  

sənsə xurcununda bir ovuc kül  

 yavaş-yavaş keçirsən  

bu qutsal mənzərənin yanından... 

tək yox... xəfif bir rüzgarla qol-boyun... 
 

Cordano... 

Bax, Günəş nur atır ardınca... 

Səma hələ bu qədər işığa möhtac olmayıb... 

İşıq hələ bu qədər gerçəyə ulaşmayıb... 

Insanlar... 

hə, insanlar 

Insanları bağışla, Cordano, 

Bağışla insanları... 

“Onlar  nə etdiklərini bilmirlər”. 
 

UŞAQ  QAÇIR… 
 

Süpürgəçi qarılar küçələrdən  

 süpürəndə ulduzları… 

Uldüzlar da axın edir pəncərələrə… 

Sənsə…  

sənsə kim bilir indi hansı nağılın  

 baş qəhrəmanısan yuxularında… 

Bəzən Günəş elə barmağının ucundadı… 

Alatopan küçələrin birində… 

Bir balaca uşaq var… 

 əlində bir parça boyat çörək… 

Arxasınca quduz itlər hürüşür… 

Uşaq qaçır… itlər qaçır… 

Sonra itlər yorulur… ləhləyir… dayanır… 

…Uşaqsa qaçır… qaçır… qaçır…  

…əlindəki boyat çörəyi dişləyə-dişləyə… 

Sonra ilişib ağzı üstə yıxılır   

 çörək mağazasının qabağına… 

Durur üst-başını təmizləyir…  

ağzının qanını silir  çirkli paltarı ilə… 

Qəlbində mələklərin orkestri…   

…dünyanın ən qədim musiqisini 

 pıçıldayır onun qulaqlarına… 

Yavaş-yavaş gedir uşaq… 

 Sübhün qoynuna. 

Sonra da birdən Günəşə ilişib yıxılır… 
 

HARDAN  BİLƏSƏN  Kİ… 
 

Küçəsində it ulayan 

Bir yetim, əyyaş şəhərəm. 

Gözlərimə sovurduğun 

Külümü tapa bilmirəm.. 
 

Bəzən insan çəkinir 

Alnıaçıq gəzməkdən. 

Qorxur ki, oğurlayarlar 

Aın yazısını da… 
 

Olur ki, gələcəyin də 

Keçmişinin tulasıdı. 

Saçlarını sığallayan 

Bir kor pişik balasıdı. 
 

Gündüz eyni, gecə eyni… 

Otaq eyni, yataq eyni… 

Eyni… eyni… qucaq eyni… 

Bölük-bölük… xıncım-xıncım… 

Sönük-sönük… 

Bəzən çarəsiz xəstəlik olur 

Təsadüfsüzlük… 
 

Sonsuz durna qatarında 

Gözündən vurulan durna. 

Uğursuz qəhrəman kimi 

Düşdü Tanrının toruna. 
 

Bəzən istəsən də bilməzsən 

O gülüş… 

Ölümdü, ya qalımdı. 

Ona görə də gülməzsən. 

Hardan biləsən ki, 

Unutmaq üçün doğulmaq lazımdı… 

OSMAN FƏRMANOĞLU 
 

BİLMƏZ 

Üzünü görmədiyim dosta –  

Xaqani Həbiboğluna 
 

Çölün nələr çəkdiyini 

Qışına gəlməyən bilməz. 

Quşun nələr çəkdiyini 

Daşına gəlməyən bilməz. 
 

Hər yan fikirtək dağınıq, 

Yaza baxmır ki, boğanaq, 

Nə çəkir örkən, doğanaq, 

Xışına gəlməyən bilməz. 
 

Ağrı ağır dəstədədi, 

Dərdlə göbək kəsdidədi. 

Yanmaq nədi, tüstü nədi, 

Yaşına gəlməyən bilməz. 
 

Görünsə də üzü nurlu, 

Adam sayılmaz qürurlu. 

Ayaq bəddi, ya uğurlu - 

Tuşuna gəlməyən bilməz. 
 

Daraqlaram duman, çəni, 

Nə gəlim, nə gedim yeni... 

Osman, dərd əhli çəkəni 

Başına gəlməyən bilməz. 
 

MƏNİ 
 

Paşam, ömür suallı, görən, kim anlar məni, 

Dörd yol ayrıcındayam, üzər yalanlar məni. 

Gözüm işıq axtarar, işığı qapayarlar, 

Ləçək-- ləçək yolarlar falabaxanlar mənl. 
 

Bu tutqun havalarda içim-çölüm "Zarıncı", 

Yolum qapıda bitər, çəkər dərdlər qırmancı. 

Əzib ümidlərimi edərlər xıncım-xıncım,  

Qul yerinə sayarlar ağalar, xanlar məni. 
 

Qoparmaq istəyərlər torpaqdan ayağımı, 

Piltələrə sıxarlar ürək-ürək yağımı... 

Cəhətləri səhv salar, çaşaram sol-sağımı, 

Divara dırmaşdırar əfi ilanlar məni... 
 

Keçər başım üstündən buludlar əlçim-əlçim, 

Bir qarışqa yükündə yedəklənər son gücüm. 

Əlimdə qalanlarım bir heçimdi, bir köçüm, 

Yarıtmaz uşaq kimi hər yetən danlar məni. 
 

Osman, daha qar yağar sözün yaraşığına, 

Xəyallar çəkilərlər qarın qar işığına... 

İllər kül daşıyarlar ömrün qırışığına, 

Çəkib çıxarmaz oddan, oda salanlar məni. 
 

BELƏ  SEVMƏZLƏR 
 

Paşam, yetər, hər olana üzülmə, 

Göydü belə, yerdi belə sevməzlər. 

Qoyunlardan qoşun çəkib üstünə, 

Təntidərək qurdu belə sevməzlər. 
 

Dərviş haqdı, ya əbalı, çuxalı, 

Dərd darayar əli əldən çıxalı... 

Oturuşar əskilməzsə sığalı, 

Əzizləyib, dərdi belə sevməzlər. 
 

Qulaq xassa almaz xırda səsləri, 

Salmaz ömrə qara-qura izləri... 

Atdan salıb, qabağında pislərin, 

Sındırmazlar, mərdi belə sevməzlər. 
 

Osman, keçmək çətin imiş tuzaqdan, 

Göz içində gecə zülmət, uzaq Dan. 

Quru-quru qurban olub uzaqdan, 

Canım-gözüm, yurdu belə sevməzlər. 
 

AĞRIDAN 
 

Divanəlik ömrü edər divanə, 

İnləyərsən bircə çimdik ağrıdan. 

Dil köntöysə başı çəkər divana, 

Soran olmaz, nədi səni ağrıdan? 
 

Tikəsən ki, qala ola, bir qala, 

Tufanlara sinə gərə, bir qala... 

Düşə-düşə bir qovğaya, bir qala, 

Ağrı gündüz, ağrı gecə, ağrı Dan. 

Osman, yağar, hər tərəfi qar alar, 

Qara dərdlər çox işləri qaralar... 

Yol uzanar, qara gözün qaralar, 

Dərviş könlün yorğun enər Ağrıdan. 
 

AXTARMA 
 

Kök gəzənin kökü üzdə, 

Köksüzdə köklük axtarma. 

Əzib salıblar diz üstə, 

Sözdə bütövlük axtarma. 
 

Bitənlərin hələ göysə, 

Saxlayanı Yerlə Göysə... 

Başı çəkən ağlı keysə, 

Başda böyüklük axtarma. 
 

Bəla deyil daş yığını, 

Görən varsa daş yığanı. 

Yaşadırsa yazdığını, 

Könlündə təklik axtarma. 
 

Osman, unudan dünəni, 

Soy- kökünü sanar yeni. 

Gündə bir yönə dönənin 

İçində Türklük axtarma. 
 

BU  QAPINI 
 

Paşam, məni duymasa da, 

Gündə döydüm bu qapını... 

Yaxın gəlmək yasaq oldu, - 

Gendə döydüm bu qapını. 
 

Dolandırdı əriş-arğac, 

"Gözlə"ləri qulac-qulac. 

Çisəklərdə gəzib əlac, 

Çəndə döydüm bu qapını. 
 

Osman, boyu ömrü aşmış, 

Səbrimin də səbri daşmış... 

Yarı adam, yarı daşmış, 

Sonda duydum bu qapını... 
 

MƏNDƏN 
 

Hər gedən gün oğru kimi 

Nələrisə çalar məndən. 

Sökülmüş yurd yeri kimi 

Yenə nəsə qalar məndən. 

Düşsəm də yüzdilli dinə, 

Dilim Tanrı dağda dinər. 

Dərd yiyəsi öz dərdinə 

Bir az işıq salar məndən. 
 

Osman, ömür neçə damla, 

Quruyaram dama-dama... 

Hamı şeir yazar, amma 

Şeir hayıf alar məndən. 
 

KEÇİR 
 

Ömürdü haylanıb gedən, 

Durulanıb bezdən keçir. 

Qəm darayan, dərd inlədən 

Dərə, təpə, düzdən keçir. 
 

Göz ki, qorxu ilə dolur, 

İçi, çölü sual olur... 

Danışası dil lal olur, 

Deyəcəyi sözdən keçir. 
 

Osman, yetən söyləyir mən, 

Sözdü, heç kimə deyil man. 

Nələr üyüdür dəyirman? 

Ağrıları bizdən keçir. 
 

DAŞIYIR 
 

Paşam, bu yağışlar nə gətirəcək? 

Hələ ah-vayını selim daşıyır. 

Nəyi şam-şum edib, nə bitirəcək? 

Yarpaq arzuları yelim daşıyır. 
 

Başdan ağıl gedir, dizlərdən təpər, 

Daha tarlalara quşlar dən səpər... 

Gətirən tapılmır Bağdaddan xəbər, 

Durna havasını çölüm daşıyır. 
 

Bəylik, xanlıq alır özünə hərə, 

Tülkülərə qalıb qurd gəzən dərə. 

Dodaq həsrət çəkir isti sözlərə, 

Yadın yad səsini dilim daşıyır. 
 

Papaqlar baş gəzir geyinilməyə, 

Örkən yox üstünə darı sərməyə. 

Şahqulu getmişdi quş gətirməyə,  

Bayquşla qayıdıb zülüm daşıyır. 
 

Osman, ağrılarla yüklənən ürək 

Özünü ovudur günə sərərək... 

Yaşamaq payını sələm verərək, 

Canım quru-quru ölüm daşıyır. 

          ZAUR  USTAC 
 

         NÖVBƏTÇİ  XƏSTƏ 

                     (hekayə) 

 

        Uzun müddətli bayram tətili, yağlı 

yeməklər, qoz-fındıq, şəkərbura, paxlava, 

üstəgəl olduqca müxtəlif çeşidli şirniyyatlar 

öz işini görmüşdü.  

        Artıq aram-aram üzü 70-ə doğru 

gedirəm. Necə deyərlər, yaş o yaş deyil. 

2018-ci il mart ayının sonları, daha dəqiq 

desək, martın 28-i idi. 

        Adətim üzrə səhər saat 10-da atıq iş 

başındayam. Təzəcə kabinetə keçib, öz 

yerimdə oturmuşdum ki, bu gün telefonlara 

cavab verəcək qızlardan biri qapını döydü: 

         - Buyurun! Gəlin!  

         - Olar, Kərim müəllim?  

         - Ta gəlmisən də. 

         Gələn təzə işə götürdüyüm Aydan idi. 

Universitetlərin birində rus dili müəllimi 

ixtisasına yiyələnirdi. Ailə vəziyyətləri elə 

də yaxşı deyildi. Gündəlik yemək və geyim 

ala bilmək üçün işləməyə məcbur idi. Bu qız 

elə ilk gündən diqqətimi cəlb eləmişdi. Açıq 

fikirli, diribaş qız idi. Bu adam “yox” 

deməyi sevmirdi. Qəbul otağındakı telefon- 

lara cavab verən qızlar hər gün dəyişir və 

hamısı bilirdi ki, mən gəlib kabinetə keçən 

kimi təzə dəm, qaynar, pürrəngi çay 

masamın üstünə gəlməlidir. Aydan da yeni 

olmasına rəğmən səliqəli şəkildə ustalıqla  

masanın başına dolanıb, çayı qoyduqdan 

sonra qarşımda  2-3 dəqiqə ərzində əl çatan  

 

 

məsafədə dayanıb qəndqabını və masadakı  

müxtəlif əşyaları yerbəyer edib,  bir az da 

tərəddüd içərisində çıxıb getdi. Qapını örtüb 

çıxanda qızın üzündəki ifadə mənə qəribə 

gəldi. Özümü bir az günahkar kimi hiss 

elədim. Qız  gedəndən sonra anladım ki, 

nəsə məndə dəyişiklik baş verib. Vəziyyətim 

yaxşı deyil. Elə bil bədənim tamam 

ağırlaşmışdı. Bədəncə dolu adam olsam da, 

yaşıma görə qıvraq idim. Bu gün nəsə heç 

həmin adama oxşamırdım. Çox sıxılırdım. 

Sanki indicə nəfəsim dayanacaq. Aydanı 

yenidən çağırdım. Gün üçün vacib 

tapşırıqları verib, ofisdən çıxdım.  

          Ailə həkimimizə zəng vurub, 

vəziyyəti dedim. Məsləhət gördü ki, vaxt 

itirmədən “Respublikaniski”də Məmməd 

həkimin yanına gedim, o baxsın. Mən də elə 

işdən maşına minib birbaşa gəldim 

Məmməd həkimin yanına. Məmməd həkim 

ora baxdı, bura baxdı. O tərəfə çevirdi, bu 

tərəfə çevirdi. Kürəyimi yumruqladı. 

Qarnımı kəsmələdi və  dedi: 

          - Müəllim, kalan su yığılıb. Yüngül 

dava-dərmanla, evdə müalicə ilə keçən şey 

deyil. Mütləq “Semaşko”da müalicə almalı- 

sınız.  

          Mən razılaşmayıb deyəndə ki, a kişi, 

mənim işim-gücüm var, gedib xəstəxanada 

yata bilmərəm...  

          Həkim, - özünüz bilərsiniz, vəziyyət 

belədir, - deyib durdu. 

          Mən dedikcə ki, su nədir? Bu su hara 

yağılıb? Mən elə anadangəlmə belə 

doluyam. O, - “xeyr, elə deyil! Bax bura, - 

qarnımın üstünə kəsmə vura-vura, - beş-altı 

litr su yığılıb”, - deyib inadından əl çəkmədi. 

         Qaldım məəttəl... Çar-naçar Məmməd 

həkimdən göndəriş alıb getdim 

“Semaşko”ya. Maşını xəstəxananın həyətin- 

də saxlayıb qalxdım qəbul şöbəsinə. 

Göndərişi alıb qeyd etdikdən sonra ora 

göndərdilər, bura göndərdilər. Hamısı da 

pul. Günün axırında məlum oldu ki, 

həqiqətən  bədənimə beş litrdən artıq su 

yığılıb. Mütləq xəstəxanada yatıb müalicə 

olunmaq lazımdır. Ancaq xəstəxanada boş 

yer yoxdur.  

       Əvvəlcə elə bildim nəyisə düz eşitmi 

rəm. Həkim “ən azı 10 gün” deyəndə   

bütün ağrılarım keçib getdi və mən:  

        - Həkim, mənim işim-gücüm var,- 

dedim. 

         Həkim isə gözlərimin içinə baxaraq:  

         - Siz mütləq stasionar qaydada müalicə 

olunmalı, xəstəxanada ən azı 10 gün 

qalmalısınız. Vəziyyətiniz çox ağırdır. Başa 

düşürsünüz bütün bunları? 

         - Xeyr, başa düşə bilmirəm. Siz 

deyirsiniz ki, burada qalıb müalicə olunmalı- 

yam. Bunlar deyir ki, boş yerimiz yoxdur. 

İndi mən necə edim, kimə inanım?  

         - Yer məsələsini onlarla həll edin. Mən 

yer işinə baxmıram. Mənim işim növbəti 10 

gündə sizi müalicə etmək olacaq, - dedi və 

qapının ağzında duran iki nəfər qəssaba 

oxşayan, qırmızı sifət, boynu yoğun ağ 

xalatlı kişini göstərdi: 

         - Onlar deyirlər, boş yer yoxdur. 

Görün digər xəstələr necə yer tapırlar, siz də 

elə edin. 

        - Ay həkim, işim-gücüm tökülüb, qalıb. 

Buraxın gedim. Gündə neçə dəfə desəniz 

gələrəm müalicə edərsiniz. 

        - Elə olmaz, - dedi və kiməsə daxili 

telefonla zəng etdi. Mənim də eşidə biləcə- 

yim tonda xəttin o başında kobud qadın səsi: 

- Qoy “səkkiz”ə yazsınlar, “səkkiz”ə, - 

deyirdi.   

         Nəsə, məni bir az da sorğu-sual 

etdikdən sonra yazdılar 8-ci otağa. Özüm öz 

ayağımla, ağlım başımda gəldim 8-ci otağa. 

Otaq, nə otaq. “Bindujnik”. Qapı-pəncərə 

yox kimi. İçəridə yel vurur, yengələr 

oynayır. İki çarpayılı dar-düdtək bir otaq. 

Çarpayının birində  arıq, qoca bir kişi 

sakitcə uzanmışdı. Elə mən içəri girən kimi 

kişinin ah-naləsi başladı, nə başladı... Kişi 

bir zarıyır, bir zarıyır. Üzü də hardansa 

mənə tanış gəlir. Amma heç cür yadıma sala 

bilmirım ki, onu harada görmüşəm. Nəsə, 

yenidən 1 manat ona, 5 manat buna,  döşək 

pulu, mələfə pulu, paltar pulu, sanitar pulu, 

qapıçı pulu, zir pulu, zibil pulu, “qa”  

deyənə dən, “qu” deyənə su verdikdən sonra 

zəng edib oğluma vəziyyəti bildirdim. 

Dedim ki, axşam gedib ofisi bağlayandan 

sonra yanıma gəlsin.  

        Xəstəxana paltarını geyinib yerimə  

təzəcə uzanmışdım ki, digər çarpayıda uzan- 

mış qoca kişi zarımağa başladı. 5-10 dəqiqə 

keçdikdən sonra hiss etdim ki, mən bunun 

zarımağına fikir vermədikcə bu daha uca- 

dan, ah-vayla qışqırmağa başladı. Kişi bir 

qışqırır, bir qışqırır, gəl görəsən. Görməyən 

də deyər bəs ətindən ət kəsirlər. Elə bu 

hayha-hayda oğlum gəlib çıxdı. Mən ondan 

işi-gücü soruşub arxayın olduqdan sonra, o 

da məndən vəziyyətin nə yerdə olduğunu 

soruşdu. Başıma gələnlərin hamısını bir-bir 

danışdım. Qoca kişinin ah-vayından yarısını 

eşitdi, yarısını eşitmədi. Otağın şəraitinə, 

kişinin vay-şivəninə baxıb məndən soruşdu: 

        - Pa, indi sən burada qalacaqsan? 

        - Nə edim, ay bala? Hələ buranı da yüz 

minnətlə tapıblar. Deyirlər ki, boş otaq 

yoxdur. 

         - Əşi necə yoxdur? İndi mən baxaram, 

- dedi və oğlum “palata”dan çıxdı. Uşaq 

çıxan kimi elə bil kişinin yarasına duz 

basdılar. Allah, Allah bu kişi necə cikkə 

çəkib qışqırırsa, az qalır bina uçub tökülsün. 

Mən də öz-özümə deyirəm: -“bu nə 

konsertdir düşdüm”… Elə bu vaxt oğlum 

gəldi çıxdı: 

         - Pa, dur gedək, bu gecə də evdə yat 

səhər tezdən səni gətirib, başqa otağa 

yerləşdirəcəm. 

         - Ay bala, olmaz. Həkim dedi ki, 

burada qalmalıyam. 

         - Əşi, rəhmətliyin oğlu, indi həkim 

var? Dur gedək. Həm maşını apar qoy 

qaraja, həm də bu gecə evdə rahat isti yerdə 

yat, sabah tezdən səni özüm gətirib, lüks bir 

palataya yerləşdirəcəm. 

         - A bala, kimdi bizi bu gecə vaxtı 

buradan buraxan? 

         - Buraxarlar, buraxarlar. Sən dur 

hazırlaş gedək, - dedi və xəstəxananın 

dəhlizinə çıxdı, tez də qayıtdı. 

         - Əynini dəyişmə. Elə bu paltarda gəl. 

         Nəsə, oğlum deyən kimi elədik. 

Gecəni öz evimizdə keçirib, sübh tezdən 

gəldik xəstəxanaya. Həkimlər və digər 

işçilər gələnə qədər bir az da arıq, qoca 

kişinin ah-naləsini dinlədim. Bu arada 

oğlum nə etdi, nə etmədi, məni keçirtdilər 

başqa palataya. Adamın üstə Allah var. Bax  

bura palata, xəstəxana otağı demək olardı.  

Otaq normal, yataq normal, sanitar qovşağı 

normal. Əvvəlcə iki gün otaqda tək qaldım. 

Sonra palatadakı boş çarpayıya elə mən 

yaşda, mənim kimi bir kişi gətirdilər. Məndə  

birinci dəfə olsa da o, artıq on gün-on gün 

dəfələrlə burada olmuşdu. Bu sahədə daha 

təcrübəli idi. Çox məsələlərdən xəbəri var 

idi. Məndən də “kefqom” adam idi. Onun da 

bir oğlu gəlib gedirdi. Ancaq mənim oğlum 

daha diribaş idi. Birdən elə olurdu ki, 

dördümüz də bir-birimizə qoşulub adi bir 

şeyə elə gülürdük ki, xəstəxanada başını 

bizim palataya soxmayan adam qalmırdı. 

“Kefqom” qonşum məni xəbərdar etdi ki, 

bədənindən suyu çəkdirməyə razı olma. 

Denən ki, müalicə olunmaq istəyirəm, sudur 

də özü çəkiləcək. Elə də oldu. Müalicə 

həkimim bir iki dəfə israr etdi ki, bu çox 

təhlükəlidir. Ən asan yolu suyu çəkməkdir. 

Razı olmadım. 5-6 gündən sonra buraya nə 

üçün gəldiyimi unutmuşdum. Həkimin 

müalicəsindən əlavə gündə bir dəfə tələbələr 

də gəlir, qoca professorlar, əlləri, dilləri əsə-

əsə bizi göstərib nəsə danışıb gedirdilər. Bir 

gün özümü saxlaya bilməyib qoca professo- 

ra bir-iki sual verdim. Arif adam imiş. 

Duydu ki, bunlar elə belə, məzəyə verilən 

suallardır. O, məndən ciddi-ciddi soruşdu: 

       - De görüm işini-gücünü atıb, ilin-gü- 

nün bu vaxtı burada nə gəzirsən? – mən də 

ona eynən belə cavab verdim:  

       - Həkim sağ olsun. Bəs bayaqdan bu 

tələbələrə nə danışırsınız? 

       - Onu boş ver. De görüm bu qədər suyu 

haradan yığmısan bura? Həm də hara 

yığmısan? Mədə sağlam, ağ ciyər sağlam, 

qara ciyər sağlam. Bir dənə öddə bir balaca 

daş var, o da “lal daş”dır. Ona toxunmasan 

yaxşıdır, - bu arada başını qapıdan içəri salıb 

qoca professoru diqqətlə dinləyən mənim 

gənc müalicə həkimimə tərəf çevrilərək əli 

elə qarnımın üstündə,  -  öd daşı üçün 

yazdığınız dərmanlırın istemalını 

dayandırın, - dedi və yenidən mənimlə 

söhbətinə davam etdi. Hə, de görüm bir 

gündə nə qədər su içirsən, ay igid oğlan? 

       - İki litr, üç litr. Bəlkə də çox. 

       - Niyə? Səbəb nədir? Bəs, sən eşitmə- 

misən dahi Azərbaycan şairi Nizami bu 

barədə nə deyib? 

   - Nə deyib? 

    - Düzdür, bu ana dilimizə tərcümə  

olunub ancaq mənası belədir.  

Dahi Azərbaycan şairi Nizami bu barədə 

belə deyib: “Bir inci saflığı varsa da suda, 

Artıq içiləndə dərd verir o da.” Bəs bu qədər 

su içmək nə vərdişdi, hardandı  belə? Bu nə  

təlabatdır? Bu nə ehtiyacdır? 

          - Vallah, həkim sağ olsun, bir-iki il 

bundan qabaq internetdə gördüm hamı 

paylaşır ki, su içmək belə xeyirdi, elə 

faydalıdır. Mən də başladım hər gün su 

içməyə. Düzdür, əvvəlcə elə çox içmək də 

olmurdu. Sağ olsun, bir müəllim dostum da  

dedi ki, siftə-siftə adamın ürəyi istəmir, 

sonra yavaş-yavaş öyrəşirsən. Elə də oldu. 

Bir-iki həftə zorla içəndən  sonra öyrəşdim. 

Buraya gələnə qədər birdən elə olurdu  bir 

üç litirlik balon su içirdim.  

        - Sənin heç nəyin yoxdur. O su içməyi 

tərgit. Sənin kimi adam gündə bir fincan, 

yarım stəkan yaxşı çay içsə bəsidir.  Bir də 

həkim məsləhəti olmadan “o belə xeyirli- 

dir”, “bu belə dərmandır” kimi ağızdan-

ağıza gəzən sözlərə inanma. İnternetə də heç 

inanma. Kim nəyi satmaq istəyir orada 

dolayı yollarla reklam edir. Məsələn, sənə su 

içirdir ki, sonra gedib aptekdən dərman 

alasan. Özü də necə dərman. Biri sənin bir 

aylıq məvacibinə bərabər. Bax belə, ağıllı ol, 

igid oğlan! Qocaya ilişmə. Bu da məndən 

sənə tövsiyə... 

         Sağ olsun, professor məni bir balaca 

utandırsa da məsləhəti xeyirli oldu. 

Xəstəxanada qaldığım müddət ərzində 

arada-bərədə çığır-bağır səsləri gəlsə də 

fərqinə varmazdım. Arıq qoca kişini elə 

həmin gecədən unutmuşdum. Beləcə birinci 

on günü başa vurub evə gedirdim. 

Xəstəxanadan çıxanda təsadüfən həmin 

qoca, arıq kişini xəstəxananın həyətində 

siqaret çəkən gördüm və o an onu haradan 

tanıdığımı xatırladım. Lap çoxdan bir dəfə 

də bu xəstəxanaya kiminsə bir tanışın yanına 

gəlmişdim. Həmin vaxt da bax belə bu 

vaxtlar xəstəyə baş çəkib çıxanda həyətdə  

məndən siqaret istəmişdi bu adam. Hələ o  

vaxt da bu adam nəsə diqqətimi cəlb edib, 

yadımda qalmışdı...  

        Bir ay ötdü. İkinci on gün müalicə üçün  

yenidən qayıtdım xəstəxanaya. Oğlum 

əvvəlcədən hər şeyi həll etmişdi. Birbaşa elə  

əvvəlki palataya getdim. Yerləşib öz yerimə 

uzandım. O biri çarpayı da tutulmuşdu. 

Ancaq kim olduğundan hələ xəbərim yox 

idi. Bir xeyli keçəndən sonra otaq yoldaşım 

da gəlib çıxdı. Onu görəndə gözlərimə  

inanmadım. Bu mənim əsgərlik yoldaşım 

idi. Arada-sırada şəhərdə görüşürdük. Onun 

artıq üçüncü günü idi. Neçənci dəfə olduğu- 

nu xatırlamırdı. Nəsə ordan-burdan söhbət 

edirdik ki, qulağıma tanış səs gəldi. Bu  o 

arıq, qoca, siqaretçəkən kişinin səsi idi. 

Ərinmədim düz gəldim səkkizinci otağa. 

Bəli, bu o idi. Öz yerində uzanmışdı. Yanın- 

dakı çarpayıya isə təzə xəstə uzatmışdılar. O 

da arıq, yaşlı kişi idi. Xəstə özündə deyildi. 

Görünür vəziyyəti çox ağır idi ki, başı üstdə 

dayanmış yaşlı qadın için-için, əlacsız 

görkəmdə ağlayırdı. Arıq kişiyə tərs-tərs 

baxdım. O da məni tanıdı. Səsini bir az da 

ucaltdı. Daha orada dayana bilməyib öz 

palatamıza qayıtdım. Vəziyyəti əsgər yolda- 

şıma danışdım. Sən demə, onun hər şeydən 

xəbəri var imiş. Arıq, qoca zəvzəkdən  danı- 

şan kimi dedi ki, onun burada öz adı var. 

Buraya daimi müalicəyə gələn xəstələr ona 

“növbətçi xəstə”  deyirlər. Bunun nə demək 

olduğunu soruşduqda dedi: 

        - Boş otaqları pulla satmaq üçün bütün 

gələn yeni xəstələri birinci onun yanına - 

səkkizinci palataya yazırlar. Orada heç kim 

bir gündən artıq qala bilmir. Oradan ya 

morqa, ya da pulunu verib başqa palataya 

köçürlər. Yalan olmasın bəlkə on ildir onu 

tanıyıram. Burada yeyib-içir. Gəlib-gedən- 

lərdən siqaret alıb çəkir. Orada da yatır. 

Onun işi hər təzə xəstə gələndə zarıyıb, 

pullu palataya köçməyə məcbur etməkdən 

ibarətdir. 

        - İndi sən bu otağa pul vermisən? 

        - Əlbəttə. 

        - Nə qədər? 

        - Guya sən verməmisən? 

        - Yox. 

        - Elə şey olmaz. 

        - Pul verməsən heç kim səni bu otağa 

buraxmaz. 

        - Sən nə qədər pul vermisən bu otağa? 

        - 300 manat. 

        - Oğlum gəlsin, ondan soruşarıq. Yəqin 

məndən xəbərsiz onlara nəsə verib. Yəni 

belə çıxır. 

         Axşam saat 7-ni zorla dözüb gözlədim. 

Hər axşam saat 19-dan 21-dək görüşə icazə 

verilirdi. Oğlum gələn kimi ona birinci 

sualım bu barədə oldu. Əsgər yoldaşımla 

qaş-gözlə, him-cim etdikdən sonra məlum 

oldu ki, gizlətməyin yeri yoxdur. Mən  

bildim ki, birinci dəfə on gün müalicə alanda 

bu otağa 200 manat, indi isə oğlum kiməsə 

zəng elətdirəndən sonra 150 manat pul 

verib. Düzü, “növbətçi xəstə” məsələsini 

biləndən və özüm üçün tam dəqiqləşdirən- 

dən sonra otaq pulunun heç bir anlamı 

qalmamışdı. Oğlumu diqqətlə dinləyib, 

başımı bulamaqdan başqa heç bir reaksiya 

verə bilmədim.  

        İkinci on günü  ancaq əsgər yoldaşımla 

heç olmasa beş-altı gün bir yerdə olub, 

dərdləşməyə görə xəstəxanada qalmağa 

qərar verdim. Çarpayılarımız da elə əsgərlik- 

dəki kimi yanaşı idi. Dolablarımız da elə bil 

həmin dolablara oxşayırdı. Bir yerdə olanda 

ruhumuz da elə həmin ruh olurdu. Burada nə 

üçün olduğumuzu unudurduq. Kefimiz lap 

kök olanda təşəkkür əlaməti olaraq 

“növbətçi xəstəyə” siqaret pulu da verirdik... 

NƏZAKƏT MƏMMƏDOVA 

RƏSSAM, MƏNİM ŞƏKLİMİ ÇƏK     

                  

Rəssam, mənim şəklimi çək. 

Rəngli çəkmə, ağ-qara çək. 

Atamı çək, anamı çək, 

Uzaqlardan sənə baxan uşağı çək, 

Gözündəki işığı çək, qəlbindəki ümidi çək, 

Məni çəkmə  uşağı çək,  

Yaddaşında qalanları, 

Ümidlni qıranları 

Həyatın hər üzünü çək. 

Orda gördüm bu dünyadan  

                                çəkdiyimi, 

Orda görsün yapa-yalnız  

                              təkliyimi, 

Unutma çək yaddan-yadın  

                                    Doğmalığın, 

Damarında qanı axan doğmaların 

                                          yadlığını , 

O, uşağın bu yaşadək axtardığı 

Həqiqəti, ədaləti, tapmadığı, 

Bu günədək itirdiyi varlıqları, 

Axtardığı yoxluqları. 

Sən məni çək, qoy kənara o uşağı. 

Çək rəngləri əlvan eylə, 

Günləri çək tərəziylə, 

Naxış-naxış, ilmə-ilmə, 

60-ı  hör ömrümə.  

 

QARABAĞA BAHAR GƏLIR, İLAHİ       

 

Sevincə bax bulaqların gözündə, 

Qəlbi gülür dərənin də, düzün də, 

Şəhid qanı çiçəkləyir üzündə, 

Qarabağa bahar gəlir, İlahi. 

Ötən çağlar indi üzü bəridi, 

Gələn günlər ömrün təzə-təridi, 

Otuz illik yurd həsrəti əridi, 

Qarabağa bahar gəlir, İlahi. 

 

Dalğalanır arzuların bayrağı, 

Hər təbəssüm bir ümidin yarpağı, 

Zəfər ətri bürüyübdür torpağı, 

Qarabağa bahar gəlir, İlahi. 

 

Qulac-qulac açılıbdır qucaqlar, 

Əl eləyir sevinc dolu o çağlar, 

Alov-alov gülümsəyir ocaqlar, 

Qarabağa bahar gəlir, İlahi. 

 

Zəmilərdə daraqlanır sünbülün, 

Ocağında ruhu gülür Bülbülün, 

Cıdır düzü indi xarıbülbülün, 

Qarabağa bahar gəlir, İlahi. 

 

Ürəklərdə ümid naxış toxuyur, 

Əllər zəfər nəğməsini oxuyur, 

İndi Vətən Şuşa ətri qoxuyur, 

Qarabağa bahar gəlir, İlahi. 

 

Gəlsin bahar, gülsün bahar əlimdə, 

Xudayarın nəğməsi var çölümdə, 

Nəzakətəm, min alqış var dilimdə, 

Qarabağa bahar gəlir, İlahi.  

 

  QARABAĞ         

 

Elə bil səngərtək qazılıb sinəm, 

Qəlbimdə duyğular barıt qoxulu. 

Uğrunda ölməyə hazıram, Vətən, 

Hər misram döyüşən bir əsgər yolu. 

 

Ruhu qan ağlayır Molla Pənahın, 

Şuşanın ağrısı qəbrindən keçir. 

Pozulub dünyanın haqq tərəzisi, 

Ümid qara daşın səbrindən keçir. 

 

Dillərdə üşüyür “Qarabağ” sözü, 

Böyük Pənah xanın ruhu göynəyir. 

Qəbrinə söykənib qoca Vidadi, 

Ağlaya-ağlaya bayatı deyir. 

 

Kəsərdən düşübdü qeyrət qılıncı, 

Sonuncu ümidin solur nəfəsi. 

“Sənsiz” buz bağlayıb dodaqlarında, 

Həsrətdən üşüyür Bülbülün səsi. 

 

Dərdinə qısılıb çəkir içini 

Bu yalçın qayalar, mamırlı daşlar. 

Torpağın, ağacın, otun içindən 

Həmişə bir həsrət cığırı başlar. 

 

Şuşanın, Laçının acı nisgili 

Millətin köksündə xəncərdi, xəncər. 

Həsrət dağlarına dirsəklənərək 

Qərib taleyinə baxır Kəlbəcər. 

 

Boylanır yaddaşın binələrindən, 

Bir ovuc bayatı, bir yarpaq ağı. 

Vətən ağrısını duymayan ömrü 

Heç vədə isitməz Vətən torpağı. 

  

ADSIZ QƏHRƏMAN        

(əsir və itkinlərin analarının dilindən) 

 

İtkinlik ünvanı yazdın ömrünə, 

Daha gəlmir səsin, sorağın, oğul! 

Vətənin qoynunda boyuna həsrət,  

Üşüyür bir parça torpağın, oğul... 

  

Öpüb oxşamağa bir şey qalmayıb, 

Nə bir məzarın var, nə məzar daşı. 

Mələklər mənimlə birgə oxuyur, 

Dərdin kitabıdır gözümün yaşı. 

 

Ümid yollarına həsrət enibdi, 

Dərdin alovunda səbrim islanır. 

Adının üstünə yağır fəryadım,  

Qəlbimdə ünvansız qəbrin islanır. 

 

Dilimin ucunda layla ağlayır, 

Könlümdə yurd salıb oxşama, ağı. 

Bircə arzum odur uca Tanrıdan, 

Sənə layla desin Vətən torpağı. 

 

Oğul, Vətən sənə təzə ad verib, 

Adın mübarəkdir, adsız qəhrəman! 

Təpədən-dırnağa vətənləşmisən, 

Önündə diz çökür, baş əyir zaman. 

             

ANA HAQQI              

                                                                                                                                                                                                                                             

Allah, dərgahına açılıb əlim,                                                                             

Hər duam məktubdur sənin adına. 

Yaratmaq haqqını ərməğan etdin, 

Məhəbbət qoxulu hər bir qadına. 

 

Xəyala sığmayan ilahi eşqin, 

Külli-kainata aynadır, Allah. 

Analar bir az da sənə bənzəyir, 

Bəlkə də bir adın anadır, Allah. 

 

Sevgi bağçasıdır ana ürəyi, 

Hər övlad nəfəsi çiçək ətridir. 

Mələklər yanında mötəbər məqam, 

Ana hörmətidir, ana xətridir. 

 

Tanrı təbəssümü çiçəkləyibdir, 

Hər gözəl ananın nurlu üzündə. 

Ayağı altına cənnət döşənib, 

Allahın ətri var “ana” sözündə. 

 

Çiçək ətirlidir, gül qoxuludur, 

Hökmünlə dünyaya gələn balalar. 

Bəzən könlümüzə kədər ələyir, 

Sevgi bağçasında gülən balalar. 

 

Allahım, nur dolu “ana” adını, 

Könül dəftərinə nəqş eləmisən.                             

Analıq haqqını, sevgi payı tək,                                                                                                                                  

Nə yaxşı, ömrümə bəxş eləmisən.                                                                                                                         

 

XƏZƏRİN  PAYIZI                  

 

Qəlbimdə çağlayan duyğular kimi, 

Bu payız günündə çırpınır Xəzər. 

Ruhumdan ələnən söz qoxusunu 

Allah, bu dənizin sularına sər. 

 

Sahilə can atan coşğun dalğalar, 

Vüsala tələsən könlüm kimidir. 

Tufanlar içində boğulan qayıq, 

Uzaqdan əl edən ölüm kimidir. 

 

Sənli xatirələr üşüyür burda, 

Yenə ürəyimi həsrət dağlayır. 

Dənizin üzünə qəriblik hopub, 

Dalğalar hönkürür, sular ağlayır. 

 

Payız saçlarını sərib dənizə, 

Ayrılıq havası qoxuyur sular. 

Yuvatək boşalan sahillər üçün, 

Tənhalıq nəğməsi oxuyur sular... 

RƏFAİL TAĞIZADƏ 
 

BİZİ BİZƏ QAYTARAN YOLLAR 

 

                              İzi yох оlmuş yоllаrım 

                             tük bаsmış üzüm kimidi... 

 

       Hamı Ağdamda keçirdiyim hisləri 

soruşur...  

      Varlıqla yoxluq arasında qalan, biri-biri 

ilə döyüşən, sonda barışan, sevincin ağrıya 

üstün gəldiyi hisləri. Hisləri olduğu kimi 

ifadə etmək, çatdırmaq, anlatmaq olmur. 

Onları ancaq sükut yazır. Oxuyanın oxuya, 

görənin görə biləcəyi hisləri...   

        Ağdamı görəndə hislərimi “Dövlət 

bəyin ölüsü də gözəldi” və “Bura Vətəndi!” 

ifadəsi cilovladı.  

        Qovuşmaq bütün olanları  unutdurur. 

İnsansız, yox olan, darmadağın şəhər, kənd 

sənə torpaq şəklində görünür. Səni maqnit 

kimi özünə çəkən Vətən, yurd  adlı torpaq...  

Qucaqlayası adamların əvəzinə torpağı 

qucaqlayırsan. Səni yaradan və sonda özünə 

çəkən torpağı. Həsrəti qucaqlayan kimi...  

        1993-cü ilin 23 iyulundan sonra ilk 

dəfədir qürurluyam. Vətənə ayaq basanda, 

vətən, vətən olur. Özünə qayıdırsan, boy atıb 

özün boyda MƏN olursan. Hansı fəsildə 

olmağına baxmayaraq cücərirsən, pöhrələ- 

nirsən, pərvazlanırsan. Uşaqlığına qayıtmış 

kimi...   

                               *** 

Ağdamın əsas yolu sayılan (Uzundərədən 

keçən) Dördyol-Ağdam yolunda yeni yol 

çəkilişi getdiyindən, Ağdama Quzanlı-

Hindarx-Evoğlu yolu ilə getməli olduq.  

27 il əvvəl qazdığımız səngərlər, əsgərlər 

üçün qurduğum müşahidə məntəqələri 

uzaqdan görünür. Bu gün buraları sərbəst 

keçdiyimin sevinci o illərin ağrılarını mənə 

unutdurur.  

        Yolumuz Ağdamadı... Yol boyu ermə- 

nilərin qurduğu postları, keçilməz saydıqları 

istehkamları adladıqca, nələr qazandığımızı 

özüm-özümə sadalayıram. Qarşıda tək-tük 

uçuq-sökük orentirlər görünür.  

Professor Valeh Baxşəlinin gözləri düzlən- 

miş səhrada doğma Mərzili kəndini axtarır. 

Professorun danışan baxışlarını avtobusun 

pəncərəsi yaddaşına köçürür.  

Hamı gözünü yola dikib susur.  

Daşı daş üstə qalmayan, sonuncu dəfə 

ermənilərin keçdiyi Ağdama girəndə “bura 

Ağdamın harasıdı?” sualları avtobusun 

pəncərəsindən şüa kimi keçib ərazini dolaşır.  

        Uzaqdan Ağdamın Qərargahı görünür.  

Qərargahda media mənsubları ilə birlikdə 

prezidentin Ağdam üzrə Xüsusi nümayəndə- 

si Emin Hüseynov bizi ev yiyəsi kimi gülər 

üzlə qarşılayır. Özü və əməkdaşları görülən 

işlər və layihə haqqında məlumat verirlər.  

         Yolumuz İmarətədi.  

Yolunu ancaq maşın izləri tanıdan Ağdamın 

məşhur İmarətinə. Salamat qalanlara təəccüb 

edərək sevinirik. Natəvanın qəbrinin sökü- 

lüb qarət olunduğunu görəndə isə hərə 

ermənilərə nifrətini bildiyi formada çatdırır.  

        Uçuq, sökük evlərin yarımçıq divar 

qalıqlardan ağdamlılar evlərini, küçələrini 

axtarır. Bir nəfərin yanındakıların köməyi ilə 

öz evlərini təxmin etdiyini eşidirik. 

         Bircə Çörək muzeyinin tək divarında 

qalan mozaika o vaxtlardakı kimidi... 

        Yoxluğun içində var olan şəhərimdə 

təkcə ruhlar diridi. Bizi sevindirən, bizə 

həmdəm olan ruhlar.  

Ağdama uşaqlığımızın, gəncliyimizin və 

valideynlərimizin gözləri ilə baxırıq.  

“Hə”, “Yox”lar biri-birininə qarışır...  

        Əsas, var olan Torpaqdı. Bizi sevindi- 

rən, Ağdamımıza bağlayan torpaq – vətən, 

yurd yeri. Erməninin keçdiyi yerdə nə evin, 

nə ağacın, hətta qəbirlərin belə qalmayacağı- 

nı bildiyimizdən torpağa sığınmaq qalır bizə. 

Müqəddəs torpağa. Və bir də ağdamlıların  

qurub-yaratmaq eşqinə.  

        Ağdam Dram teatrının çılpaq arkaları 

 səhrada quraşdırılan səhnəyə bənzəyir.  

Önündə şəkil çəkdirmək istəyənlər tamaşa  

qurtarandan sonra tamaşaçıların qarşısına 

çıxıb baş əyən rejissorları, aktyorları 

xatırladır.  

Dramaturq Əli Əmirli və yazıçı Mustafa 

Çəmənli ilə üçlükdə obyektiv qarşısında biz 

də baş əyirik. Ağdamın bu mərkəzi 

hissəsində bütün dünyadan köçən, şəhid olan 

ağdamlıların ruhları qarşısında baş əyirmiş 

kimi. 

        Sökük maketi xatırladan mehmanxana 

yanı üstə çöküb. Bu vaxtilə orada qalanların 

xatirələrinin uçmasına oxşayır.  

        Hafizin yaddaşlara hopan azan səsi bizi 

Ağdam məscidinə səsləyir.  

Hamı bizə qalan xatirələrdə son yaddaşını 

çözələyir...  

Ağdam məscidi deyəndə adamın gözü 

önündə Ağdam və Xocalı şəhidlərinin 

yuyulub dəfnə göndərilməsi səhnəsi, ah-nalə 

canlanır...  

İndi gördüklərimizsə, sonralar məsciddə 

qalan ermənilərin bu günə saldıqları 

səhnədi... 

Əl gəzdirilən məsciddə namazlar qılındı, 

dualar oxundu. “Amin” sədalarıyla xeyli 

rahatlandıq. 

        Jurnalistlər ilk təəssüratlarımızı, hisləri- 

mizi lentə alır. İctimai TV-nin müxbirinə 

“sizə müsahibəni Şahbulaqda verərəm. O 

yol məni uşaqlığıma qaytarır, oradan 

kəndimizə lap yaxındı. Kəndimin havasını 

ala-ala hislərimi bölüşərəm, o fərqli 

olacaq...” dedim. Əvvəl razılaşdı, sonra 

müxbirin “biz buradan qayıdırıq, burada 

alaq müsahibəni” fikri ilə razılaşmalı oldum. 

        Yarı düzlənmiş Ağdamın yoxlanılan 

küçələri ilə avtobusumuz Qiyaslıya tərəf yol 

alır. Qiyaslı məscidinə baxmalıyıq. Məscid 

qəzalı olduğundan içəri girməyə icazə veril- 

mir. Hörmətli professorlardan biri Qiyaslı- 

dakı evlərinin səmtini təyin etməyə çalışır...  

      Nəhayət, son gedəcəyimiz yer, Şahbulaq  

qalası.  

Məni özümə, uşaqlığıma, gəncliyimə, kəndi- 

mə aparan YOL!  

Özümüz kimi yolumuz da köhnəlib. Bu illər 

 ərzində biz Ağdam həsrətli doğmalarımızı 

itirdiyimiz kimi, həsrət qaldığımız yollar da 

izimizi itirib.  

        Şahbulaqdan çox da uzaqda olmayan, 

tarixdə məhşur hadisələrdən sayılan 488-ci il 

13 maydakı Aluen yığıncağının keçirildiyi 

Aluen-Aquen, 1357-ci ildən Ağdam şəhəri 

adlanan, Govurqala dediyimiz məkanın yer- 

ləşdiyi doğma Boyəhmədlimin – Sofulumun 

havasını duyuram. Qaraman dağının mehi 

üzümə sığal çəkir. 

Bir az irəlidə bu yolun sağında Yeddi təpə, 

Qarabağ düzünün gözəli sayılan kurqanlar 

cərgəyə düzülüb gələcəyimiz günü gözləyir. 

        Şahbulaqda səmada qatarlanan quşların 

səsi bizi ovsunlayır. İlahi, bu nə qatar, nə 

qıydı? Yəqin, gəlişimizi bilib ağdamlıların 

şirin, doğma ləhcəsiylə “Xoş gəldiniz!” 

söyləyir. Hamı bu möhtəşəm səhnəni 

telefonunun yaddaşına köçürür.  

        Dağ döşü, təmiz, qupquru hava. 

Nəmişlikdən yığılan ciyərimiz bu xoş havanı 

qəbul edib sevinir. Koronanın tüğyan elədiyi 

vaxtda ciyərimiz uşaq ciyərinə dönüb.  

Qəriblərin bütün xəstəliklərinin dərmanı 

vətəndi, yurd yeridi. 

Hamı o günlərə qayıdaraq uşaqlaşır. Xoş, 

doğma hava adamın ovqatını təzələyir. 

Tamam başqa olursan. O illərdəki kimi... 

        Ağdama yola düşəcəyimi eşidən 

dostum da axşam mənə yollardan yazdı: 

“Yolları heç sevmirəm. Uzaq, yaxın, dolayı, 

düz yolları. Amma bu dəfə getdiyin yol 

başqadır. Bu adi yol deyil. Bu həsrətləri 

qovuşduran yoldur... Bu yol yurdadır, elədir, 

obayadır... 

Arxanca atdığım suya bir neçə damcı göz 

yaşım da qatılacaq... 

Bilmirəm niyə kövrəlirəm. 

Allahım, bu yolu təhlükəsiz, açıq  et!” 

       Bizi mehribanlıqla qarşılayan, hamımı- 

zın ağdamlı saydığımız səmimi Emin 

Hüseynov söhbət əsnasında Ağdamda 

yaradılacaq canlı muzey və başqa görüləcək 

işlərlə bağlı məlumat verdi. Professorlar 

İxtiyar Bəxtiyarlı, Asif Məmmədov, Valeh 

Baxşəli, Elçin İsgəndərzadə, yazıçı Mustafa 

Çəmənli, şair Zakir Fəxri, dramaturq Əli  

Əmirli, bəndəniz, alimimiz Habil Aslanov 

və bütün dəyərli ağdamlılar Ağdamın keç- 

 

mişindən danışdı, gələcəyi ilə bağlı fikir  

və təkliflərini bölüşdü. 

        Biz gələndə hava qaralırdı. Bu 

Ağdamın, Qarabağın havasının qaralması 

deyildi, bu axşamın düşməsi idi. Amma 

nədənsə, kövrəlirdim, darıxırdım. Bu bəlkə 

də qeyri-ixtiyari bir qorxu hissi idi. İtirmək 

qorxusu. Yenicə tapdığını yenidən... 

Şahbulaqda torpağın üçtündə uzanıb 

yatmaq, illərin ağrısını çıxartmaq, səhər bu 

müqəddəs torpaqda yenidən doğulmaq 

istədim. Saf, tərtəmiz..., olanları yaşamamış 

kimi.  

         Evdəkilərlə, doğmalarla sağollaşan 

kimi darıxan yollara mütləq gələcəyik deyib 

avtobusa  minirik. Yadıma o illərin Ağdam-

Bakı qatarına çatmaq düşür. Axşamlar 

adətən Dəmiryol vağzalına tələsərdik. 

Vağzal Ağdam bazarının gecə görüntüsü idi. 

Səsli-küylü... 

         Artıq Ağdamda sürətlə tikinti, 

quraşdırma işləri gedir. Yollar tikilir, 

elektrik enerjisi, su xətləri çəkilir. Sevgiylə, 

məsuliyyətlə görülən işlər seviləndi. 

Qarşıdan 27 sentyabr, 10 və 20 noyabr gəlir. 

Bizi özümüzə, Ağdamımıza qaytaran 

günlərin il dönümü! Zəfər günü! Şərəf günü! 

Qürur günü! 

         Qismətimizdə bu yolu getmək, bu 

günü görmək də varmış. Bu dəfə bir günlük, 

sonra yəqin ki, həmişəlik. 

Ağdamı görmək bizi özümüzə qaytardı. 

Qürurlandırdı. Məğlub vətəndaş adından 

xilas etdi. Yenidən AĞDAMLI olduq. 

Həyatımızın ən xoşbəxt gününü yaşadıq. 

Üzümüzə qonan sevinc ağrıları yox etdi, 

qırışları təmizləndi. Hamı uşaqlaşdı, cavan- 

laşdı. Özü oldu. Əslində, yaşamaq budur. 

Xoşbəxtlik onsuz da andı.  

         Ağdamlıların Ağdam ziyarəti yaşama- 

dıqları illəri unutduracaq xoşbəxtlik səfəri 

idi. Olanına qovuşmaq, sahib çıxmaq, 

sahiblənmək qədər həyatda gözəl heç nə 

yoxdur. Bu var olub yaşamaqdı. 

Sənə həmişəlik qayıdana kimi, bizi biz edən,  

qürurumuzu özümüzə qaytaran, bizə  

ağdamlılığı yaşadan, AĞDAMIM!  

 
 

          TURAC  HİLAL 
 

MƏN  OLSAYDIN... 

 

Bu nağıl bitən deyil,  

Hələ neçə bölüm var.  

Gəl gözlərindən öpüm  

Ayrılıq var, ölüm var.  

 

Ruhum göyə sovrulur,  

Cismimi torpaq udur.  

Bağrına bas bir anlıq -  

İlahi, cənnət budur?!  

 

Nəfəsimi boynunun  

Ətrinə qurban kəsim.  

Necə dua edim ki,  

Yetsin Tarıya səsim?  

 

Bilirsən necə sönür,  

Ciyərindən yananlar?  

Bilirsən necə olur,  

Ölümdən yarananlar?  

 

Hər gecə milyon dəfə  

Cəhənnəmdən keçərsən.  

Didib yaralarını  

Öz qanından içərsən.  

 

Darıxan əllərindən  

Yanıq qoxusu gələr.  

Sürünər ürəyində  

Dərdin ilantək mələr.  

 



aprel - iyun 2022                                                                                     “ƏDƏBİ OVQAT” 

 

 
 

46 

Payızda yarpaqlarla  

Saçlarını tökərsən.  

Baharda yollarına  

Gözlərini əkərsən.  

 

Bilsən nədir yox olmaq,  

Yaranmaqçün ölərdin.  

Bilsən...Hardan biləsən,  

Mən olsaydın bilərdin.  

 

HİSSƏ – HİSSƏ  ÖLÜRƏM... 

 

Dodaqların "gəl" deyəndə barmaqların əsdimi?  

Ürəyinin döyüntüsü nəfəsini kəsdimi?  

-Gəl, - deyəndə dolub dasdı üzundəki çuxurlar?  

Göyərdimi sinən üstə gəzmədiyim cığırlar?  

 

Yanıb Tanrı evinəcən, yarana kül sıxdınmı?  

Darıxanda, ilan kimi qabığından çıxdınmı?  

Səndən sonra əllərimi, gözlərimi itirdim,  

İtirdikcə öz içimi sökdüm, yedim, bitirdim.  

 

Sən dərdinə dərman bilib bircə gecə istəyən,  

Mənsə sənə yoluxandan sağalmayan xəstəyəm.  

Sən qovuşmaq arzusuyla yaşayırsan, bilirəm,  

Mənsə səni yaşatmaqçün hissə-hissə ölürəm.  

 

YA  DA  ADAM  EDƏRƏM... 
 

Mən öz şeirlərimə  

Səpələnən qadınam.  

Fırtınalar qoynunda  

Ləpələnən qadınam.  

 

Dodağının çatından  

Həzz alan dəli də mən,  

Cəhənnəmində yanan  

Yeganə ölü də mən.  

 

Səninçun sərhədləri  

Sökdürə də bilərəm.  

Səni dizlərin üstə  

Çökdürə də bilərəm.  

 

Səndən sonra doğuldum,  

Səndən öncə ölərəm.  

Bütün olmazları "ol"  

Edib, yenə gələrəm.  

 

Mən öz ümidlərimi  

Boğan qatil qadınam,  

Günahının qoynundan  

Çıxan batil qadinam.  

 

Sussam, səsim Tanrının  

Qulaqlarına çatar!  

Səni yerinə çəkər,  

Məni göyündən atar!  

 

Mən Şeytanı aldadıb, 

İblisi ram edərəm.  

Ya səndən EŞQ düzəldər,  

Ya da adam edərəm.  

 

ÜRƏKLƏR  AZAR  YERİDİR... 

 

Dağlar çayların anası,  

Dənizlər məzar yeridir.  

Gözlər ruhların aynası, 

Ürəklər azar yeridir.  

 

Fələk batmaz bu tilsimə,  

Möhtac olur gör, kim kimə?!  

Başıma qaxınc sevgimə  

Bəxtim utanc, ar yeridir.  

 

Günəş kimi inadkardım,  

Dərdim yandırdı, qaraldım.  

Özüm başıma daş saldım,  

Əllərim qubar yeridir.  

 

Daşam, qayayam, dəmirəm.  

Dözümdür məni gəmirən.  

Öz gözlərimi əmirəm,  

Anam ahu - zar yeridir.  

 

İllərimi verdim bada,  

Çeynəndikcə gəldim dada.  

Ölləm, qismət olsa yada,  

Sinəm üstü yar yeridir.  

QAYITMASAN  DA  SAĞ  OL... 

 

Sən də sevə bilmədin, sən də boş verdin 

məni,  

Öz əlinlə yadlara elə xoş verdin məni.  

Unutdun, haradasa nəsə unutduğuntək,  

Qayıdıb götürməyi hətta görmədin gərək.  

Ovutdum bu bahar da göz yaşımı yağışla,  

Bu yayı da titrədib yola verdim "qar"ğışla.  

Gah qovdum pəncərəmi döyəcləyən sərçəni,  

Gah da xəlvətdə durub gözlədim səpib 

dəni...  

Beləcə yola verdim neçə gündüzü sənsiz,  

Mən bacara bilmədim özümlə, düzü, sənsiz.  

Doğulur ağrılarım günəş batandan sonra,  

Ölçürəm küçələri hamı yatandan sonra.  

Oynayır gecələri kölgəm Ayla gizlənqaç,  

Həsrət üçəcən sayıb qışqırir, "qovuram, 

qaç!".  

Dan yerisə sökülür sənə çatdığım anda ... 

Daha tab gətirəsi can qalmayıb bu canda. 

Bütün yalanlarınla qayıt üzümə ağ ol,  

Varlığına min şükür, qayıtmasan da sağ ol!  

 

QƏLBİMİ YANDIRDIM... 

 

Küçəyə atılmış ac körpə kimi, 

Həsrətin yenə də kirimək bilmir. 

Mənim dərdlərim də şikəst doğulub, 

Düşüb dizlərimdən yerimək bilmir. 

 

Əllərim payızın son gecəsidi, 

Sığalı telimə ağ çiçək taxır. 

Elə darıxmışam özümdən ötrü, 

Bütün güzgülərdən gözlərin baxır. 

 

Bəxt mənim üzümə çırpılan qapı, 

Sən gedən, mən isə “geridə qalan”. 

İndi rahatsanmı, 

könül yuvamdan 

Sərçə ümidləri didərgin salan? 

 

Qəlbimi yandırıb isitdim səni, 

Üşüyən ömrümə bir “gün” olmadın. 

Sənə göz yaşımdan dəniz yaratdım, 

Sahil gözlərimdə lövbər salmadın... 

 

 

ŞAHRUH SÜLEYMANLI 

MƏKTƏBIM 

 Ağdam şəhər 1 nömrəli məktəbinə 
 

Mənə şəhərimi sevdirən ocaq, 

Bu nə pəjmürdəlik, bu nə gün belə? 

İllərin şahidi, ixtiyar qoca, 

Söylə sönməmişdi ümidin hələ?   

 

Çoxmu gözləmisən, de, yolumuzu, 

O dəhşət, müsibət, zülüm içində? 

Həsrətin bir günü ömürdən uzun, 

Hər günün məşəqqət, ölüm içində. 

 

De, nəyin qisasın aldılar səndən? 

Gör bir nələr gəlib başına, nələr. 

Xoşbəxt günlərini çaldılar səndən. 

Dedin, mənimkilər bu saat gələr?    

 

Bağışla, hayına gələ bilmədik, 

Düşmən qucağında ocaq çatanda. 

Səninlə birlikdə ölə bilmədik, 

Ölüm yatağında yalnız yatanda. 

 

Elə tələsirəm oxuyum bir-bir,  

Əsir taleyinin alın yazısın. 

Həkk olsun qəlbimə hər söz, hər sətir. 

Həyatın silinib təzdən yazılsın. 

Təzə həyatında olmasın qüssə. 

Qoynunda yenidən oxuyaq bir də. 

Əski günlərindən biz hissə-hissə, 

Sənə yeni ömür toxuyaq bir də. 
 

TƏNHALIQ SİMFONİYASI 
 

Hərə bir cur tənhadır 

bu dunyanin icində. 



aprel - iyun 2022                                                                                     “ƏDƏBİ OVQAT” 

 

 
 

48 

Kimi bir ömur boyu, 

kimi anin icində. 

Biri ruhunda təkdir, 

digəri yatağında. 

Birinə səs gərəkdir, 

sukunət otağında. 
 

Durub baxırıq bəzən 

ötən ömrün dalınca, 

nə qalacaqdır görən 

qapılar bağlanınca? 
 

Gizləsə də günduzlər 

boşluqları kölgələr, 

sakinlərini gözlər 

tənha qalan cərgələr. 
 

Bura sevincin yeri, 

ora da məhəbbəti, 

buraxmırlar icəri 

deyəsən həqiqəti. 
 

İşiqlar sönüb indi, 

başlayacaq tamaşa, 

bax, bu yer də sənindir, 

tənhalığını yaşa... 
 

ƏFƏNDİM 
 

Qaranlıq bir gecə, çiskinli şəhər, 

Qəlblərdə sıxıntı, gözlərdə qəhər, 

Üfüqdə görünmək istəmir səhər, 

Bu efkar haradan çıxdı, əfəndim!? 
 

Dünya boz rəngdədir, çiçəklər solğun, 

Çılğın qağayılar hüzünlü, durğun, 

Gənclər qocalar tək həvəssiz, yorğun, 

Bu hüsran ruhumu sıxdı, əfəndim! 
 

Gülüş təbəssümdə sıxılıb qalıb, 

Sevgilər yollarda yıxılıb qalıb, 

Kədərlər üst-üstə yığılıb qalıb, 

Altında canımız çıxdı, əfəndim! 

 

BU GECƏ 
 

Bu gecə əllərim üşüdü yaman, 

Sözlərim havadan asılı qaldı. 

Kecmədi dəqiqə, ötüşmədi an, 

Zamanın düyməsi basılı qaldı. 

 

Üst-üstə qalayıb düşüncələri 

Gecədən səhərə bir körpü saldım. 

Yerimək istədim bir az irəli, 

Uçuldu bu körpü, gecədə qaldım. 

 

Gözlərim yol cəkdi sonra sabaha, 

Yaddaş qum daşıdı, xatirələr su. 

Ümidsə gəlmədi köməyə daha. 

Yəqin ki, apardı onu yuxusu. 

 

Sonra yorğun düşdüm əzik yataqda, 

Qarışıq fikirlər azdı yolunu. 

Kimsesiz, qaranlıq, susqun otaqda, 

Gözlədim gecənin gəlməz sonunu... 
 

YAĞIŞ YAĞIR 
 

Yağış yağır bu gecə 

Ölmüş duyğularımın unudulan məzarına. 

Yağış yağır bu gecə 

Boyat hislərimin çatlayan torpağına... 

Yağış yağır bu gecə 

Sevgiyə susayan ruhumun quruyan 

dodağına. 

Yağır o məzardakı duyğular, 

Yenidən oyanıb dirilsin deyə. 

Yağır o torpaqda, güllər bitib xalıtək 

könlümün otağına sərilsin deyə. 

Yağır, o dodaqlar islanıb kaman kimi 

gərilsin deyə...  

Yağış yağır bu gecə uyuyan şeirlərimin 

pərişan saçlarına, 

Yağış yağır bu gecə yorulan ömrümün 

donan ağaclarına, 

Yağış yağır bu gecə yol çəkən gözlərimin 

boş qalan ovuclarına... 

Yağır, o islaq saçlar yatmış kəlmələri 

üşüdüb oyatsın deyə. 

Yağır, o solmuş ağaclar pöhrələnib ömrümü 

uzatsın deyə. 

Yağır o quru çeşmələr qaynayıb, öz selini bu 

yağışa qatsın deyə. 

Yağ, ey tanrının bizə əvəzsiz töhfəsi,  

Yağ, ey dünyanın nəmli möcüzəsi. 

Yağ, dayanma, durma, 

Yağ ta ki, qapalı pəncərələr, qalın pərdələr 

arxasında  

Günahlarından gizlənən insanlar bayıra 

çıxana kimi, 

Yağ, dinmə, susma, ta ki,  

Ürəklərdə həbs olunan qəhərlər 

Duzlu suya çevrilib gözlərdən axana kimi. 

Yağ, usanma, yalvarıram, ta ki,  

Sənə baxıb dilədiyimiz arzular çin olanadək, 

Yağ, tükənmə, bitmə, ta ki, 

Ümid badələrimiz sənin nur damlalarınla 

dolanadək!!!  

Yağış yağır bu gecə eyvandan baxdığım 

sakit küçəyə, 

Yağış yağır bu gecə sehrinə vurulduğum 

zülmət gecəyə... 
 

RUHLAR ŞƏHƏRİ 
 

Tək bircə şəhidsiz qayıdan şəhər, 

Sən şəhid payını çoxdan vermisən. 

İlahi ədalət bu imiş məgər? 

Bu gün qan-qadasız geri dönmüsən. 
 

Yolunda canından keçən oğullar, 

Düşmənin qanını içən oğullar, 

İndi məzarında rahat uyusun, 

Qəlbinin qəzəbi, kini soyusun. 
 

Qaralmış damların ağ olsun yenə, 

Fərəhdən ürəyin dağ olsun yenə, 

Şahbulaq daşları saraya dönsün, 

Sükut çal-çağıra, haraya dönsün. 
 

Əski şan-şöhrətin qayıtsın geri, 

Sən ey ümid yeri, sən ey and yeri! 

Hər gün bir müjdəylə açaq səhəri, 

Ruhların şad olsun, Ruhlar şəhəri! 
 

BOŞ ÜRƏK 
 

Boş ürəyi daşımaq doludan daha ağır, 

Nə ğünəş çıxır orda, nə qar, nə yağış yağır... 

Nə vüsala sevinir, nə üzülür həsrətə, 

Nə sevgiyə yeri var, nə qəzəbə, nifrətə... 

Nə yanmır ki, gözlərə bir damla yaş ötürə 

Nə qapı var döyməyə, əlinə daş götürə... 

Zümzümə də eləmir, sarı simi qırılıb, 

Yazmağa qələmi yox, vərəqi də cırılıb... 

Heç vaxt dinləmədiyi ağılla dost olubdur, 

İndi içi sadəcə boşluğuyla dolubdur. 

Çəkməyə yükü yoxdur, sükunətdən savayı, 

Asta-asta döyünür, elə-belə, havayı... 

Bəs niyə daşımağa taqətim yoxdur onu, 

Beləmi ağır olur boşluğun şəffaf donu?.. 

 
 

      MİRİ RƏSULZADƏ 
 

                 MEHMAN 

                       (hekayə) 
 

       Kəndlərimizin saflığını itirmədiyini 

qardan bilirəm, hələ də oralara yağmağın- 

dan. Yağış da, qar da, duman da - lap elə 

ildırımın özü də ərk edib birinci o yurda 

qonaq gedir. Orda özünü evindəki kimi hiss 

edir. Şimşək də o dağa-daşa ürəklə çaxır. 

Günəş də oraları bir başqa isidir... 

Bu yurdda ağacların bir-biriylə söhbəti yaxşı 

tutur; qoca çinar öz dərdini yaşlı tuta, o da 

ibrət üçün öz nəvələrinə - cavan budaqlarına 

danışır. Heyva ağacı ürəyini nar ağacına 

açır. Torpaq toxumla söhbət edir. Palçıq 

kərpicdən tikilən evləri çəpərboyu əkilən 

söyüd ağacları qoruyur, taxta qapıların səsi 

evin son sahibinin tabutu darvazadan 

çıxanadək eşidilir. Qızılgül də, moruq da 

sahibinə yas saxlayır. Yaza çıxanadək bütün 

təbiət kənd adamları kimi səbrini basır. Bu 

eldə hamı şanapipikdən xoş xəbər gözləyir. 

Nə turacı, nə qaratoyuğu tüfəngdən qorxur. 

Böcəklər köməkləşir, çiçəklər arıların işini 

asanlaşdırır, səpilən kartofun toxumu ah-uf 

eləmir, arxdan su gələnə kimi yağış suyu ilə 

bir təhər dolanır... 

       Bu gözəl elin başqa bir adəti də var. Şər 

qarışan kimi hamı gizlincə evindən çıxan 

ziri-zibili kəndin yuxarı başındakı dərədən 

aşağı əndərir. Arxın suyu gücü çatanı yuyub 

aparır, çatmayanları da kol-kosa tapşırırdı. 

Təbiət incikliyini çox da büruzə vermirdi. 

Bu gözəllikdə kənd-kəsək bir arxın üstündə- 

ki zibilə, bir də Mehmanın dərdinə çarə tapa  

bilmirdi. Əvvəllər onun taleyi hamını  

narahat etsə də, sonralar hər şey kimi 

 Mehmanın da həyatı adiləşdi. 

        Üzündəki təbəssümdən başqa heç nəyi 

yox idi Mehmanın. Kəndin dəli oğlu, hamı- 

nın yazığı gəldiyi bu adam günlərin bir günü 

onu döyən qırışmalın uşağını itin ağzından 

almışdı. İt Mehmanı yüngül dişləsə də, nə 

həkimə baxdırmış, nə iynə vurdurmuşdu, bu 

yarası da başqa yaraları kimi, öz-özünə 

sağalmışdı. 

       Mehman... Ata-analı yetim, xəstə, 

çəlimsiz bir uşaq... Baxan deyər, Allahın da 

yadından çıxıb. Ona təbiətin gücü çatmayan 

Mehman da demək olar, bəs necə! O bütün 

əzbərləri pozan oğuldu. Evə yatandan yatana 

gəlir, bütün günü çöllərdə ac-susuz 

veyillənir... Yay-qış bilmir, qar-boran demir, 

qarda ayağıyalın, yayda əyni qalın gəzir. Nə 

təbiət ondan baş açır, nə insanlar, nə də özü. 

       Mehman həm də balaca uşaqların 

əyləncəsidir. Hamı onunla məzələnir. 

Hərdən arxasına təpik də vururlar, Mehman 

eynini pozmur, gülür, uşaqlardan incimir. 

Hər gün evdən çıxanda gülüşünü də özüylə 

götürür. Böyüklərdən biri onunla tərs 

danışsa, daşa cumar, qışqırar, üstünə qıjanar. 

        Bu günəcən heç kim onu çözə 

bilməyib. Həyatı təpədən dırnağa şifrədi. 

Bəlkə də Mehman özü haqqında bir dəfə də 

olsa, düşünməyib, özünə sual verməyib. 

Bəlkə də özünə sual verdiyi gün öləcək, kim 

bilir? Heç ölümdən də xəbəri yoxdur. Bilmir 

ki, insanlar ölür, insanlar intihar edə bilir. 

Bilsəydi, çoxdan öldürərdi özünü. Bir 

yandan da, kənddə hündür mərtəbəli bina da 

yoxdur ki, çıxıb özünü atsın. Dəniz də 

bizdən uzaqdı, körpü də qəhət. Elə bil, Allah 

qəsdən ölümü Mehmanin əlinin çatmadığı 

yerə qoyub. 

         Hələ siz onun özü haqqında üçüncü 

şəxsin təkində danışmasını görəsiz, - aləmdi, 

aləm. Toy çadırının yanından keçəndə deyir: 

“Mehman qara dolma istəyir, Mehman ajıf”. 

Hərdən də yas çadırının yanından keçəndə 

deyir: “Mehman öldüüü”... Bircə o qalır 

desin ki, Mehmanı siz öldürdüz. 

       Mehman kənddə bütün ölənlərlə birgə 

ölür, amma hamıyla birgə yaşaya bilmir. 

Həm də adamların kefini açır, hər söhbətə 

tərs bir söz tapır. Yanından bahalı maşın  

keçəndə deyir, Mehman “Cip” sürmək istə- 

yir. Axır vaxtlar da dayanmadan deyir: 

 - Mehman şəhid olmaq istəyir. 

Allah elə bil, onun əliylə nəbzimizi ölçür, 

bizi yoxlayır... 

                                *** 

      Mehman kəndin ən gözəl qızını sevirdi. 

Bir il idi aşiq olub düşmüşdü kəndin 

canına... Sevdiyi qız da hamı kimi Mehmanı 

xəstə sayırdı,  gah fikir vermir, gah da bir 

şirin hərəkəti ilə könlünü alırdı. 

Mehmana baxanda qızı gülmək tutur, Meh- 

man da onun gülüşünə aşiq. Elə bu amansız 

gülüşünə vurulmuşdu. Bu gülüşün ucundan 

tutub eşqin təpəsinə dırmanmışdı. Bu gülüş 

Mehmanı əynində eşq libasından savayı bir 

şey olmayan zəvvara döndərmişdi. 

       Nazlını qonşu kənddən də istəyənlər var 

idi. Qapılarını gündə bir elçi kəsdirirdi: 

bahalı hədiyyələr, ətirlər, nələr, nələr... 

       Nazlının zibillərini dərəyə Mehman 

atırdı. Elə gözü qapıda idi ki, Nazlı nə vaxt 

zibilləri çölə çıxaracaq! Zibil torbasını görən 

kimi götürüb şövqlə üzü dərəyə gedirdi. 

Hamı zibili axşamlar oğru kimi aparanda 

Mehman günün günorta çağı zibil belində 

sevinə-sevinə kəndin içiylə dərəyə zibil 

aparırdı. Dərəyə çatana qədər çox adamla 

görüşsə, Mehman o qədər çox sevinirdi. 

Nazlının hər gün darvazanın qabağına 

çıxardığı zibili Mehman dərədəki kənd 

zibillərinə qatmırdı. Onları dərədə səliqəylə 

ayrıca yığırdı. Üst başından cin hürkən 

adamın yığdığı zibillərin nizamına baxanda 

adamın gözləri təpəsinə çıxırdı. Mehman 

ola, belə səliqəli iş görə? 

Sevgisi nizamlı, səliqəli idi; hər gün eyni 

vaxtda, eyni yerə, eyni həvəslə gedirdi. 

Dərədə sevgisinə ayrıca yer ayırmışdı, yurd 

salmışdı. Nazlı hərdən Mehmanı çağırıb su 

verirdi. Bilmirdi ki, o suyun hər qətrəsi 

ümiddi, Mehmanın yanğısını daha da artırır. 

       Günlər, aylar keçdikcə Nazlı daha da 

gözəlləşir, saçları topuğuna düşürdü. Çox 

vaxt saçını hörürdü, amma qızın hörükləri 

nə qədər uzun olsa da, Mehmanın arzularına 

çatmazdı.  

        Nazlıgildə hamı bilirdi ki, Mehman bir  

azdan gələcək, zibilləri götürüb gedəcək.  

Atası elə bilirdi, bütün bunlar Nazlının ona 

arabir verdiyi bir stəkan suya görədi. 

Düşünürdü ki, dəli də olsa, yaxşılığı itirmir. 

Mehman da su istədi, istəmədi, Nazlının dolu 

stəkanını damcısına qədər tələsmədən başına 

çəkirdi, sanasan bağrı yanır. 

       Sonralar həyat Nazlını da dəyişdi. 

İstəyənlərinin sayı artdıqca təkəbbürü də 

böyüdü. Ədası, forsu kəndə-kəsəyə sığmadı. 

Sonra da başladı Mehmandan istifadə 

eləməyə. Başını tovlayıb bağı təmizlədir, odun 

yığdırır, novruz tonqalı qurdururdu. 

       Qonşuların da gözündən yayınmırdı bu 

işlər. Gülşən xala bir gün dözməyib Nazlıya 

demişdi: 

- A qızım, Mehman xəstə uşaqdı, sizin qapı- 

da tez-tez görünür. Birdən ayağına mismar-

zad batar, yıxılar eləyər, üstünüzdə qalar. 

Başına dönüm, onu bu işlərdən uzaq tut. 

        Gülşən xala hər şeyi gözəl başa düşür- 

dü, Mehmanın hisslərini də, Nazlının özünü 

istətməyini də, oynadığı oyunu da. hər şeyi!  

       Nazlınınsa cavabı gecikmədi:  

- Yox, ay xala, nə danışırsız, onu məcbur 

eləmirik ha. Özü boş dayana bilmir, qapıya 

gəlir su istəyir, nətəri verməyim?  

        Gülşən xala heç nə demədi, susdu, 

çoxbilmişliyini Nazlının üzünə vura bilmədi, 

gücü ancaq evdə ərinə gileylənməyə yetdi:  

-Suğranın qızı özünə görə döyül ha, ay Rəhim, 

xəstə uşağın hisləriylə oynayır. Bu qızın yiyəsi 

savı yoxdumu ki, deyə, a bala, bax o dəlinin 

burda nə işi var?!”  

       Rəhim eynəyi gözündə yarıyuxulu 

xəbərlərə baxırdı. Masasının üstündən 

mürəbbəli çayı, qəzeti, müştüyü, bir də 

kəmhövsələ olduğuna görə gəncliyindən bu 

yana oxuyub bitirə bilmədiyi “Səfillər” kitabı 

əskik olmazdı. O yaxşı bilirdi ki, arvadı hər 

şeyə əsəbiləşən qadın deyil. Televizorun səsini 

alıb Gülşənə çevrildi: 

- Az, Allah ürəyini çəksin. Bir de görək noluf? 

- Nolajax, a kişi, dəli Mehman yoxdumu? 

Bütün günü qapılarında basıb işlədirlər o 

yazığıı. Bax sən o dəliyə ərə gedəjəhsənmi, a 

qız? Niyə onu ümüdlü eləyirsən?” 

      Rəhim kişi dinmədi, dinsə yenə başlaya- 

caqdı söyməyə: “məkri zənən, köpəy uşağı!” 

       Tale hər keçən gün Nazlını Mehman- 

dan uzaqlaşdırırdı. Hətta bu dəfə elçilərin  

biri qızın "hə"sini də almışdı. Həmin gün  

barmağına üzük də taxmışdılar.  

Toya qədərki aylar Mehman üçün qənimət  

idi, ancaq yazığın nə toydan, nə büsatdan 

xəbəri var idi. Ta ki, bir gün Nazlı onu yoldan 

çağırıb sakitcə dedi: 

- Mehman! Daha bizim qapıya tərəf gəlmə. 

Səni buralarda görməsinlər. Mən nişanlan- 

mışam. 

-  Nazlı barmağındakı üzüyü göstərdi: 

-  Zibili də daha atam atacaq. 

Qız heç bir bəhanə saxlamadı. 

       Nazlının qəfil xəbərdarlığı Mehmanı 

yerindən laxlatdı. Bədəninə üşütmə gəlmişdi. 

Əlləriylə qulaqlarını tutdu, gözlərini bərk 

yumub içinə qısıldı. Pərt olmağını 

göstərməmək üçün qız gedənə qədər gözlərini 

açmadı. 

       İlk dəfə Mehman soyuğu sümüyünə kimi 

hiss elədi, ilk dəfə təbiətə uduzdu. Bu günə 

kimi dünyanın ancaq saf üzünü yaşamışdı, 

odur, dəliliyi birə beş artdı, deyinə-deyinə, 

qışqıra-qışqıra ordan uzaqlaşdı. Bütün günü 

ayağını yerə bərk vurub eləcə bu sözləri 

təkrarlayırdı:  

- Mehman hayıfını alajax, Mehman uşaq 

döyül!!! 

       O gün evə də getmədi. Soyuq noyabr 

günü... Günəş batırdı. Öləzimiş şüalarını 

yarpaqlarından əsər-əlamət qalmayan 

ağaclara, yasəmən ətirli kəndə və onun 

qarşısında göz işlədikcə ucalan dağların 

üstünə sərirdi. 

    Həmin gecə Mehman üçün çox uzun oldu. 

    Gecə leysan yağsa da, tezdən gün çıxmışdı. 

Nazlı qapı-bacanı süpürə-süpürə bəzəkli 

xəyallar qururdu. Zibili darvazadan çölə 

çıxartmaq istədi, nə qədər güc elədi, qapı 

açılmadı. Elə bil, kimsə arxadan qapıya qıfıl 

vurmuşdu. Atasını çağırdı. Köməkləşib 

darvazanı itələdilər. Tay qapılar açılar-açılmaz 

zibil dolu torbalar atasının üstünə aşdı. Kişi 

çaşıb qaldı. Darvazanın qabağı zibillə dolu idi. 

Elə bil, zibil maşını bütün kəndin zibillərini 

bura boşaltmışdı. Kər-kəsafətin iyi hər yeri 

bürümüşdü. Çaş-baş qalmış Akif gah burnunu 

tutur, gah üzüklü barmağını çeynəyən qızına 

baxır, gah da əl-qolunu ölçə-ölçə qonşulardan 

nəsə öyrənmə- 

yə çalışırdı. 

Darvazanın qabağında donub qalan Nazlıya  

hər şey aydın idi. Səhərlər darvazanın  

qabağına qoyduğu köhnə zibilləri torbaların- 

dan tanımışdı… 

SEVİNC  MƏMMƏDOVA 
 

SÜKUTUN SƏSİ 
 

Rəva görmədiyin baharın qışı, 

Keçib getmədiyin yolun, izinəm. 

Bəxtinə zamansız yazılan yazı, 

Susub danışmayan dilin, sözünəm. 
 

Ürəyin qübarı nə yaman olur, 

Nə yaman göynəyir hər axşam, səhər. 

Susub qızıl olmaq bir şey deyilmiş, 

Susub yelə verdik bir ömrü hədər. 
 

Dünyanı günahkar tutdum bu səsə, 

Duman da günahkar, çən də günahkar, 

Ay canım, olmazdı bu qədər susmaq, 

Bu eşqi yaşadım mən də günahkar… 
 

Sənin sükutuna bələndi ömrüm, 

Kökləndi nəğmələr bu sükut üstə. 

Nağıllar uydurdum, şeirlər yazdım, 

Yuxular toxudum bu sükut səsdə. 
 

Dünyanın ən böyük sevgisi olar, 

Bir ömrün bitməyən nəğməsi, sözü. 

Mənə yaşanmamış ömür borcludur, 

Səni yaşatdığım sükutun səsi. 

 

XATİRƏNİ SİLMİRƏM 
 

Sən gedəli düyün düşüb hər işə, 

Göylərin də mıs-mırığı açılmır. 

Yer qopubdu məhvərindən deyəsən, 

Təzə güldən, təzə ətir saçılmır. 

Tənhalaşıb gecələrin arzusu, 

Səhərlərin nurlu gözü korlaşıb. 

Hey azmış tək vurnuxuram özümdə, 

Yollar, izlər bir-birinə dolaşıb. 
 

Nə sən dindin, nə mən qoydum əlimdən, 

Bu işlərin nəymiş sonu, bilmirəm. 

Əzabına qatlaşsam da beləcə 

Hələ dursun, xatirəni silmirəm. 
 

ÖTƏNLƏRİ XATIRLAYIB… 
 

Payız düşüb bir sevginin bağ-bağçasına, 

Su saxlamır köhnə damın navalçaları, 

Süzüldükcə buludların göz yaşlarından 

Çat bağlayır can evimin boş taxçaları. 

Ötənləri xatırlayıb baxır, kövrəlir, 

Dalanların o başından tənha, yad küçə, 

Elə yağır küləklərlə baş-başa yağış, 

Aman vermir durnalara payızdan köçə. 

Qəmli durub gözlərimdə köhnə işıqfor, 

Ölgün, solğun ziyasında tale oxunmaz, 

Qandallanan əllərimtək qoynumda məhbus, 

Bundan belə təkliyinə kimsə toxunmaz. 

    

GÖYLƏRİN XƏBƏRİ VARMI?.. 
 

Dönüb görüşümüz müşkülə indi,  

Şəhər də içində azdırıb bizi. 

Suyunu dibindən lillər aparmış, 

Dərin bir quyuya basdırıb bizi... 
 

Arzular qarıyıb, küsüb ürəkdə, 

Solub axşam üzü, solub gün üzü, 

Dağları, daşları dolanıb gəzir, 

Yorğun sinəsinə sıxıb dənizi. 
 

Göylərin xəbəri varmı, bu eşqdən? 

Yerlərin qurşağı belindən incə, 

Səni addım-addım düşüb gəzirəm, 

Bu şəhər yuxuya yatıb qalınca. 
 

O YOLLAR… 
 

O yollar geriyə dönmədi, atam, 

Xoşbəxt günlərimi alıb apardı, 

Səni çiyni üstə qaldıran qollar, 

Mənim can evimdə tufan qopardı... 
 

Üstümə yeridi dünyanın qəmi, 

Qayğılar evimə ayaq açdılar. 

Mən umub küsməyə bir yer tapmadım, 

Doğmalar yad oldu, uzaq qaçdılar... 

Kiriyə bilmədi ağ saçlı anam, 

Şəklini əlindən ala bilmədim. 

Üzüboz kədəri, dərdi, möhnəti, 

Qapıdan kənara sala bilmədim... 

 

Mənə sevdirmişdin sarı gülləri, 

Sarı qızılgülü, sarı zanbağı, 

İndi qəbrin üstə gətirirəm mən, 

Sən burda çiçəksiz qalmısan, axı... 

 

Atasız qızların kövrəkdir qəlbi, 

Xətrinə tez dəyir naşı adamlar. 

O yollar geriyə dönmədi, atam, 

Yerini vermədi başqa adamlar... 

 

NURAYIMA 

 

Lütf edib dərkinə açdığım ələ, 

Tanrım göylərindən mələk göndərib. 

Məni ümidində saxlasın deyə, 

Yerlərə bir arzu, dilək göndərib. 

 

Baharı gətirib qədəmlərində, 

Xəzan vuran bağım güldür, çiçəkdir. 

Günəştək nur saçır ömür bağçama, 

Allahım, bu çiçək gör nə qəşəngdir! 

 

Arzular hörürəm hər gün sacına, 

Fərəhdən, sevincdən qəlbim döyünür. 

Hər "ana" deyəndə sığmır köksümə, 

Ürəyim uçunur, ruhum öyünür. 

 

Şirin meyvəsisən sanki cənnətin, 

Qəlbimi oxşayır sözün, söhbətin. 

Qayğısız, bəxtəvər böyü, ay qızım! 

Gözündə qalmasın, arzun, niyyətin. 

 

 XATİRƏ 

 

Əynimə yapışmır ətəkli donum, 

Sanki, yol gözləyir, baxışları var. 

Toxunub əlimlə sığallayıram, 

Xatirən saçaqlı naxışları var... 

Payızı, baharı sıxıb qoynuna, 

Güllü çəmənində rəngi solubdu. 

Yaxasın oxşayan barmaqlarıma, 

 

Köksünə illərin qışı dolubdu... 

İlləri geriyə çəkir xatirən, 

Dolab qoxusunda oyanır yenə. 

Dönüb gurşad yuyur uzaq yolları, 

Günəş dağ başından boylanır yenə… 

 
 

AZAD  FƏRHADOĞLU 

GEDİRSƏN... 

 

İş də bəhanədir, kef də bəhanə, 

başqa sirr aparır üzü yollara. 

Getdiyin oçaq da, ev də bəhanə, 

kimsə planını düzüb yollara. 
 

Gedirsən qatarla, atla, maşınla, 

dostunla, yarınla, ya sirdaşınla. 

"Yaxşı yol" yazılıb addım başında, 

...yarımçıq yazılıb yazı yollara. 
 

...Birini aparıb batırır qayıq, 

blrini belinə vurur dağ çayı. 

Nədən yazılmayır "salamat qayıt", 

qurbanmı deyiblər blzi yollara?. 
 

DOSTUM 
 

Mən ki, bu dünyada heç kiməm, dostum, 

bir adi ağaçam, bir axar suyam. 

Mən ki, sevinməkdən köçkünəm, dostum, 

mənə yaxinlaşma, dərin quyuyam. 
 

Özüm öz içimdə batib gedirəm, 

batibdi o dərin quyuda baxtım. 

Dərdimi şələmə çatib gedirəm, 

mənə yaxinlaşma bu geçə vaxtı.  

Yerimi tapmayan sari siməm mən, 

 

ağaçda  kəndirim yellənir aram. 

Mənə yaxinlaşma bir tilsiməm mən, 

gora aparmağa dost axtarmıram. 

BİR İÇİM SÖZ  
 

Heç bilmirsən sona sarı,  

nəyin bütöv, nəyin yarı.  

Ümidnən də sabahları,  

naxışlamaq olmur daha.  
 

Ömrü boyu çatır-çatır,  

acılardan qurtarmadıq.  

Gözümüzdə bulud yatır,  

yağışlamaq olmur daha.  
 

Əvvəl biraz səbir vardı,  

bağışlardıq, yamanları.  

Səbir indi elə dardı,  

bağışlamaq olmur daha. 
 

PAYIZ OVQATI 
 

Düşəcək havadan ayrılıq dəmi 

binələr yamacdan aralanacaq.  

Əlini üzəcək güldən arılar,  

yarpaqlar ağacdan aralanacaq.  
 

Yığışıb gedəcək çöldən mahnılar, 

səsini özüylə aparacaq quş.  

Zəhrimar buludlar komnan gələcək, 

gələcək üzünü mürdəşir yumuş. 
 

Bir qartal qalacaq zirvədə yalqız,  

söykənib qayaya o da mat kimi,  

yəqin bir qıyını ağı deyəcək,  

solan gözəlliyə salavat kimi.  
 

Biri bir sahildə  çətir tutacaq,  

yağışa qatacaq göz yaşlarını 

Bir gölmə üzünə - barmaqlarıyla,  

çəkəcək həyatla savaşlarını.  
 

Üzünü həzinlik örtəcək yerin,  

gün də dan yerinə solğun gələcək.  

Hardasa balaca bir ümid üçün,  

həsrət bu payız da yorğun gələcək.  
 

Atamın pambıqdan çuxası ilə 

mən də bir sabahda çıxacam dağa.  

Gedəcək durnalar arxası ilə 

yenə əllərimi axtaracağam. 
 

QƏRİBƏ DUYĞULAR 
 

Çökəklər adamı özünə çəkər,  

bilməzsən nə çəkir izinə nəyin.  

Bircə yaşıllıq da vecinə gəlməz,  

nə də bir koğuşda arı pətəyi.  
 

İçində qəribə bir hiss imrənər,  

kökləyər bir ucqar yer nəğməsinə.  

Özünün özündən xəbərin olmaz,  

uçunub gedərsən qarğa səsinə. 
 

Qarşından yol keçər, yüz cürə adam,  

bütün salamlardan uzaq gedərsən.  

Orda salam verməz heç nə də sənə,  

bilərsən, düşsə də, sazaq, gedərsən.  
 

Durub qarşılamaz nə uçqun, nə çat,  

səsin öz səsinə dəyib büdrüyər.  

Elə bilərsən ki, burada bir - bir,  

camış buynuzundan keçib küdrülər.  
 

Görərsən hər tərəf sükutdu - birdən,  

daşlar üzərinə top kimi gələr.  

Gözünmü torlanar bu uçurumda,  

ya burda çoxdanmı, qara kölgələr?..  
 

Dəli bir asqırıq çıxar içindən 

ha istə, ha saxla, nəhs eylər-eylər.  

Qıvlasız bir yuxu  aparar səni,  

bilməzsən orda nə səs eylər - eylər.  
 

NƏ YAXŞI Kİ… 
 

Nə yaxşı bir daha görüşdük sənlə, 

nə yaxşı çoxdankı ilə qayıtdıq.  

Hərəmiz bir yanda itib batmışdıq,  

nə yaxşı bu doğma elə qayıtdıq.  
 

Çoxmu dəyişmişik bilə bilmirəm,  

yorulub əlindən qovdu-qaçların.  

Düşüb alnındakı qırışı örtür,  

əvvəllər arxaya duran saçların.  

 

Elə fağır-fağır duruşun var ki, 

elə bil dağların lalası yatır.  

Necə asta-asta qalxır kirpiyin, 

gözündə bir ahu balası yatıb?  
 

Harda yaraşığın düşüb çuxura?  

üstündən nə yaman yağış, su gedib.  

Borana düşəndən mənim əllərim,  

sənin də əlinin istisi gedib.  
 

Görürəm dolaşıq olub yolların,  

çox mələr qalmısan dumanda-çəndə. 

Yaxın gəl gözünün qadasın alım,  

dəli omaxşımaq görürəm səndə.  
 

Başqa nələr, nələr deyə bilərəm,  

küləkdən də aman umur qamətin. 

Eh, mənim də məndən xəbərim yoxdu, 

sən də məndən mənə bir misal gətir. 
 

Onu bilirəm ki, ey... o zamandan 

söyürəm arxada qalan  yolları.  

Gəldik, heç olmasa  danlaya bildik, 

bizi burdan yola salan yolları. 

 

BİLMƏDİK NECƏ BÖYÜDÜK… 
 

Hələ ki, tutarlı uşaq deyildik, 

bu evdən o evə qaçır kimiydik.  

Hələ ki bilmirdik, gün nə, qar nədir, 

təzə pöhrə kimi, puçur kimiydik.  

 

Gedib, gələrdilər böyüklərimiz,  

onlar qohum kimi çox yaxın idi. 

Aralı deyildi evlərimiz də,   

bir çəpər varıydı - yox.. yaxın idi. 

 

Fərqinə varmırdıq səliqənin də,  

hələ nə geyinməyin, nə də idimin.  

Durub üstümüzə çamur atardıq, 

ta bilmirəm adı sevmək idimi?.. 

 

Səhər açılanda gözüm önündə, 

gecə  yatanda da yuxumda idi.  

Hər gün dərslərimi hazırlayanda 

Yanımda - bir nəfəs yaxında idi.  

 

Bir  az arıq idi, bir az da dolu,  

qapqara qızıydı saçları kimi.  

Gecə rəngindəydi iri gözləri,  

gözünün ağ yeri dağ qarı kimi. 

 

Uzun saçlarını yel aparırdı, 

Təbiilik vardı dəbin yerində. 

Şəklini çəkmişdim bir dikdə onun 

Nazik dəftərimin cəbr yerində.  

 

Nə isə.. bilmədik necə böyüdük, 

bu kəndin bu puçur çoçuğu kimin?  

Bir gün köçüb getdi o başqa kəndə,  

Bütün nağıllarda olduğu kimi.  

 

O vaxtdan qar yağıb ruhumun üstə,  

üşüyə-üşüyə qalıb əhvalım.  

Neçə illərdir ki, çıxmır yadımdan, 

gəlir yuxuma da, dağların dalı... 

 
 

BƏXTİYAR ABBASOV İNTİZAR 

  
KİMİYDİK...  
 

Yaxşı ki, dünyanın dərdi, qəmi var,  

Yoxsa körpə, məsum quzu kimiydik.  

Qonağı soğulmuş, divarı soyuq, 

Sakinsiz otağın tozu kimiydik.  
 

Zəhərlər içmişik eşqin camında,  

Şirinlik tapmışıq zəhər tamında.  

Dolaşıq yaşamın hər addımında,  

Səhranın qupquru düzü kimiydik.  
 

Can gəlib boğaza özü gözləyir,  

Əlim əsə-əsə  sözü gözləyir.  

Nə yaxşı Fələk var, bizi gözləyir,  

Vəfasız dünyanın özü kimiydik... 
 

GƏLMƏDİ  
 

Könlümün səsini yazmaq istədim,  

Sözün tər növrağı ələ gəlmədi.  

Taleyin nəqqaşı özüm olsam da,  

Necə istəmişdim elə gəlmədi.  
 

Keçdim qənşərindən əllinin, yüzün,  

İlişdim sehrində bir lalə üzün.  

Düşdüm arxasınca lal - dilbilməzin,  

Vaxtından ayırıb dilə gəlmədi.  

 

Zərrə də dünyada itməyib hədər,  

Qismətin dəyəri olubdu qədər.  

İntizar olanın gözü yol çəkər -  

Çoxdan gəlməliydi, hələ gəlmədi. 

YARI MƏZƏLİ  
 

Çıxıb boyundan yuxarı,  

Alçaq dəyərdən danışır.  

Əl qatılıb hər hesaba,  

Oğru meyardan danışır.  

 

Bu yol elə köhnə yoldu,  

Fırlatmaq yeni üsuldu.  

Nazir deyir hamı quldu,  

Aşkar biyardan danışır.  

 

Bizdən küsübdü sonalar,  

Suyu batırıb danalar...  

Çobanlar tikir binalar,  

Memar xiyardan danışır.  

 

USTADNAMƏ 

 

Vaxtı qayıdıbdı ustadnamənin,  

Qeybətlə şöhbəti qarışdırmayın.  

Hər şeyi öz adı ilə çağırın,  

Xiffətlə möhnəti qarışdırmayın.  

 

Qoymayın doğmadan qaçsın küskün də,  

Təbəssüm dadını bilsin miskin də.  

Hər şeyin dəyəri olsun üstündə,  

Sevgiylə şəhvəti qarışdırmayın.  
 

Qalın xoş əməldə, olun savabda,  

Bulunun daxilən sual-cavabda.  

Düz olun hesabda, haqda, kitabda,  

Rüşvətlə hörməti qarışdırmayın.  

 

Hamının qəsdinə durubdu şeytan,  

İzləyir hər zaman, pusur anbaan.  

Bilin ki, öləcək həm nökər, həm xan,  

Lənətlə rəhməti qarışdırmayın. 

  

BİLMƏDİM  
 

Quru yudum çər donunu,  

Bir sulu sərə bilmədim.  

Tapsam da haqqın qapısın,  

Cəhd edib girə bilmədim.  

 

Bəxtimizə şər düşübdü,  

Oda hər bəşər düşübdü.  

Zalım qartıb, şər şişibdi,  

Qolunu gərə bilmədim.  
 

İntizarlı eşqim göyçək,  

Bilən yoxdu nədir gerçək.  

Pəncərəmi döyən mələk,  

Üzünü görə bilmədim. 
 

DOZA  

(divani)  
 

Yox gərdişin dönəmini bircə kimsə yazası,  

Yazmaq üçün ola gərək çox mətləbin bazası.  

Nə münəccim, nə psixoloq, nə də falçı 

lazımım,  

Heç kimsəni gözləmirəm - mənə yuxu 

yozası.  
 

Kimsələrsə düşünməsin nicat burda, -

Yerdədi,  

Bütün qəlblər paxırlanıb, iç-içalat kirdədi,  

Milyon-milyon ağızlar var, sıcaq, isti 

yerdədi,  

Hələ üzə çıxmayıbdı şərin min bir pozası.  
 

Necə verək bu zamanı, a Bəxtiyar, bir yola?  

Görən yoxdur kimlər salıb dəyərləri bu hala.  

Oturdulub cahan əhli bilərəkdən hər mala,  

Artmaqdadı insanlıqda uyumanın dozası.  
 

SÜBUT  
 

Məni incidirsiz ona görəmi,  

Mənimtək bəşərin sakiti yoxdu?  

İstərdim çəkilim tamam xəlvətə,  

Neyləyim, qəlbimin sükutu yoxdu.  
 

Sizlər yaşayırsınız, sürünsünüz?  

Mələk donundamı görünürsünüz?  

Başa yorğan çəkib düşünürsünüz,  

Guya ki, dünyanın süqutu yoxdu?  
 

Çıxarın yüz hoqqa, edin min oyun,  

Yalandan söz verin, olun çox boyun.  

Başımın altına balış da qoyun,  

Deyin ki, sözünün sübutu yoxdu…  

 

ŞİKAYƏTNAMƏ  

 

Göynədəcək şirin-şirin  

Yaraların yeri məni.  

Basdıracaq dərin-dərin, 

Tale, diri - diri məni.  

Ömür gedir bala-bala,  

Nə əmi var, nə bir xala.  

Qanun atır məni dala,  

Bir çıxarmır bəri məni.  

 

Başa çatmadı sorğular,  

Haqqa yetmədi doğrular.  

Mundirli, çinli oğrular,  

Yaman saldı geri məni.  

 

Ovundurmur xam xəyal da,  

Olmur yarlıq hər bir mal da.  

Çox həll gəzdim çox sualda,  

Yendi dünya sirri məni.  

 

Zaman ötüb gedəcəkdir,  

Haqq-hesabı didəcəkdir.  

Bu qovğalar edəcəkdir.  

Bir sümük, bir dəri məni… 

 

RABİTƏSİZ  ŞEİR 

 

Ağaclar meşədə daha gözəldir, 

Plastik əməliyyat keçirmir onlar. 

Parkdakı ağacdan fərqli olaraq, 

Canına nəzərlər köçürmür onlar. 

 

Ağac da olarmış kəndli, şəhərli, 

Vətəndə, qürbətdə bitə bilərmiş. 

Suvenirə dönər lazım gələrsə, 

Ya da kömürləşib itə bilərmiş. 

 

Ağacla insanın fərqi çox azmış, 

Daşın da oxşarı varmış insana. 

Təkcə insan hədəf götürülməyir, 

Ağaclar, daşlar da düşür nişana. 

 

 

 
 

 

 
 

XALİQ LAÇINLI 
 

TANIŞ  GƏLİR    
 

Ürəyimtək tapdaq olan, 

Çöllər mənə tanış gəlir. 

Göz yaşımdan silələnib, 

Göllər mənə tanış gəlir. 
 

Əzən məni, bükən məni, 

Didən məni, tökən məni. 

Misqal-misqal sökən məni, 

İllər mənə tanış gəlir. 
 

Nə bir səs var, nə bir səda, 

Yaxınım da salmır yada. 

Dara, gülüm, ağarsa da, 

Tellər mənə tanış gəlir. 
 

Ömür yolu naxış-naxış, 

Gün görmədim, haqladı qış. 

Baxdım olub qırış-qırış, 

Əllər mənə tanış gəlir. 
 

Ömürdə bir, yaz olarmış, 

Od baxışlar köz olarmış. 

Tez  açarmış, tez solarmış, 

Güllər mənə tanış gəlir. 
 

Xəyal perik, könül dustaq, 

Kədər gəlir  qucaq-qucaq. 

Xaliq, qismət sısqa-sızaq, 

Lillər mənə tanış gəlir.         
 

İÇİNDƏN  KEÇİR   

 

Əriyim baxışdan, axım necədi? 

Tutum əllərindən, sıxım necədi? 

Tamarzı qalmışam, baxım necədi? 

Gəl məni sevginin içindən keçir. 

 

Deyən  unutmuşam  dadın bilmirəm, 

Az qalıb sevginin adın  bilmirəm. 

Necə yandıracaq odun bilmirəm, 

Gəl məni sevginin içindən keçir. 

 

Hər kəsin sevdiyi dünya gözəli, 

Sevilənlər dəli,  sevənlər dəli. 

Bəlkə də bu arzu sənə gülməli, 

Gəl məni   sevginin içindən keçir. 

 

Deyirəm, sevməyə  ürəyin varsa, 

Sevib sevilməyə istəyin  varsa, 

Gözəl, əsirgəmə, diləyim varsa, 

Gəl məni  sevginin içindən keçir. 

 

Mənim  bu sevgimin, zamanı başqa, 

İstəyi, diləyi, gumanı  başqa, 

Mənim yollarımın dumanı başqa, 

Gəl məni  sevginin içindən keçir . 

 

Dolanım tellərə, dolaşım  qalım, 

Təzədən öyrənim, dil açım qalım, 

Dayanım qarşında, əl açım qalım, 

Məni bu sevginin içindən keçir. 

 

Qismətim  gətirib qışı  qabağa, 

Nə olar gətirmə yaşı qabağa, 

Yapış  əllərimdən daşı qabağa, 

Xaliqi sevginin içindən keçir. 

 

VARAQLARA    

 

Axşamımı, sabahımı, 

Gah dərdimi, gah ahımı, 

Olan, olmaz günahımı, 

Yıxıram ağ varaqlara. 

 

Odur dostum, mehirbanım, 

Söz  saxlancım, söz meydanım. 

Sirr yerimdi, niyə danım? 

Axıram ağ varaqlara. 

 

İlmə-ilmə tikilirəm, 

Şum oluram əkilirəm. 

Dənə dönüb səpilirəm, 

Çıxıram ağ varaqlara. 

 

Söz yaranmır elə-belə, 

Gərək qəlbi tutam dilə. 

Misqal-misqal, gilə-gilə, 

Yağıram ağ varaqlara. 

 

Xaliq, sökürəm bağrımı, 

Yazdım ömür nağılımı. 

İç dərdimi, çöl ağrımı, 

Yığıram ağ varaqlara.  

 

GÖNDƏRİM   

 

Mən çəkəni hər sevən kəs çəkməyə, 

Əzabların qabağında  çökməyə. 

Ürəyində eşq toxumu əkməyə, 

Ürəyimi minnətinə göndərim. 

 

Nişangaham - atın, vurun top, dağam, 

Gözəllərin əzabına tapdağam. 

Son ümüdə, son gumana  dustağam, 

Ürəyimi   minnətinə göndərim... 

 

Bülbül çəkən cəfaları gül bilməz, 

Ocaq olub, köz çəkəni kül bilməz, 

Dil-dil ötən mənə nolub, dil bilməz, 

Ürəyimi minnətinə göndərim. 

 

Mənə qismət kəm taleyə, bəxtə bax, 

Ömrümüzdən ötüb gedən vaxta bax. 

Gəl son qoyaq, bu həsrətə baxta-baxt, 

Ürəyimi minnətinə göndərim. 

 

Unutmuşam vədəni də, vaxtı da, 

Yaş quruyub, gözlərimdə yoxdu ta. 

Həsrətindən sevən ürək toxdu ta, 

Ürəyimi minnətinə göndərim. 

 

Olan qalan ürəyimdi,  xərclə sən, 

Oynamısan, taleyimlə mərclə sən, 

Gözlərimdə, xəyalımda, ərşdəsən, 

Ürəyimi minnətinə göndərim. 

 

Xaliqin də qismətiymiş əzablar, 

Saya gəlməz əzabların, hesabla. 

Nə çox imiş gözəllərdə   inadlar, 

Ürəyimi  minnətinə göndərim. 

 

ÜRƏYİMİN  BAŞINDA 
 

Deyirlər ki, məndən küsüb getmisən, 

Yerin qalıb ürəyimin başında. 

Bəlkə gedib özgə qəlbə köçmüsən, 

Yerin qalıb ürəyimin başında. 

Ürəyimə ümüd  verdin, gah da yox, 

Sənin adın günahda yox, ah da yox, 

Sevgidə yox, taledə yox, baxtda yox, 

Yerin qalıb ürəyimin başında. 
 

Yüzü gələ, yüzü gedə, yerin bir, 

Əsr keçə, açılmayan sirrin bir. 

Desələr də heç yanında görünmür, 

Yerin qalıb ürəyimin başında. 
 

Bu da belə bir sevgidi məzəli, 

Bu eşqimin gətirmədi əzəli . 

Desələr ki, gəlib dünya gözəli, 

Yerin qalıb ürəyimin başında. 
 

Pozulubdu ta qəlbimin tarazı, 

Bu da tale, bu da  qismət, bu yazı. 

Sinəm üstdən axıt Kürü, Arazı, 

Yerin qalıb ürəyimin başında. 
 

Məni asdı, məni kəsdi, deyirsən, 

Görən deyir, necə bəxti yeyinsən. 

Aşkarda yox, daldalarda öyün sən, 

Yerin qalıb  ürəyimin  başında. 
 

Xəyalınla ürəyimdi danışan, 

Xoş günləri, əzablara qarışan. 

Həsrətinlə, hicranınla vuruşan 

Yerin qalıb ürəyimin başında. 
 

Bəlkə səni öyrədiblər, onu dan, 

Görüşdüyün saatı dan, anı dan, 

Ay Xaliqi, yarıtmayan, unudan, 

Yerin qalıb ürəyimin başında.     
       

ƏTƏYİ  YOX   
 

Qəlbim sanki arı şanı, 

Arısı yox, pətəyi yox. 

Əlini çək ətəyimdən, 

Ümidimin ətəyi yox. 
 

Dərdim əzir, dərdim döyür, 

Hər gün sökür, hə gün əyir. 

Məni didir, məni yeyir, 

Qamçısı yox, kötəyi yox. 
 

Aylar keçir, günlər ötür, 

Solan güllər yenə bitir. 

İllər ömrü alıb gedir, 

Nə əvəzi, ödəyi yox. 

 
 

ELVİN  FİRUDİNOĞLU 
 

YAXINIQ   AN  QƏDƏR… 
 

Sinəsin düşmənə sipər edənlər 

Qorxmadı, ömrünü itirəcəkdir. 

Vətən öz uğruna şəhid gedənin 

Yerində min oğul bitirəcəkdir. 
 

Yaxınıq an qədər uzaqlıqlarda, 

Uzaqlar bizlərə əl eləyirlər. 

Biz məzar üstünü çiçəklədirik, 

Ruhlar da göylərdən gül ələyirlər... 
 

Səbrinə qurbanam, oğul doğması, 

Bizim də yolumuz ölümdən keçir. 

Həyat insanların kino lentidi, 

Şəhidlik ən gözəl bölümdən keçir... 

 

AYRILIQLAR  DÜNYASI 

 

Bütün ayrılıqlar səhərdən başlayır. 

Səhər qopur öz gecəsindən, 

ayrılıb düşür öz nuruyla bu dünyaya, 

sonra anlar başlayır bir-birindən ötməyə, 

ardınca bütün ayrılıqlar düzülürlər sıraya... 

Başdan sona, sondan haraya?.. 

Kövrəklik qəhərə hamilə qalır, 

göz yaşı dolur araya... 

O da gözlərdən ayrılır, 

göz yaşı yanaqdan ayrılır. 

Bütün yaşananlar hərəsi bir ayrılıqdı: 

sevgidə yar ayrılığı, 

buludda qar ayrılığı. 

Amma bütün ayrılıqlar  

o qədər də qəmli deyil, 

Elə öz ömrümüz də sevinc dəmli deyil... 

bədxah adamlardan, 

qaranlıq damlardan, 

bizi sevməyən yadlardan, 

daha neçə adlardan 

ayrılmaq sevinclidir. 

Ayrılıqla başlayır bu dünyaya gəlişimiz, 

elə ayrılıqla da bitir gedişimiz. 

Torpaqdan ayrılıqdır sonuncu işimiz… 

Ayrıla-ayrıla gedirik bütün ömür boyu... 

Bütün yollar boyu ayrılıqlardan ötürük,  

ayrılıqlarda itirik.. 

Elə qovuşmaqların yolu da  

ayrılıqdan keçir. 

Kimdənsə, nədənsə ayrılırsan,  

kiməsə qovuşursan. 

Ruhun cana gəlişi də ayrılıqdı, 

candan gedişi də... 

Bütün ayrılıqları görəsən 

niyə gecə düşünürük?  

Önəmlisi odur ki,  

nə cür, necə düşünürük... 

 

SEVGİLƏRİN  ƏRŞ  ÜMİDİ 

 

Göy üzü torpağa darıxan günü 

Naxış-naxış çiçəyini qar edir. 

Üzünü gizlədir buludlar ilə 

Utanır, eşqini sirli car edir... 

 

O qədər kövrəlir sevgisi üçün, 

Yağmağa nəmlənən gözü qubardı. 

Göylərin gözündən ona zillənən 

Hər baxış niğaran məktubdu, cardı... 

 

Bu yağan çiçəkli, ağ dənəciklər, 

Səmanın yer üçün intizarıdı. 

Əlləri yoxdur ki, yeri oxşaya, 

Qar onun ağ rəngli, ahu-zarıdı... 

 

Qəribə hikmətə, qərib ovqata, 

İnsanlar ad qoyur - fəsil deyirlər... 

Hansı eşq qovuşmur, ucalır ərşə, 

Tanrıya tapınır, sevinir göylər… 

 

Yerdə qovuşmayan sevgilər hər gün, 

Ülvi bir niyyətlə göyə ümiddi... 

Tanrımı apardı, Günəşmi, Aymı? 

İlahi sevgilər göylərə getdi... 

 

SƏKSƏKƏ 
 

Bir qərib  sədaya diksinirəm mən, 

Bu nədir?! Elə bil xəbərdar edir. 

İrəli gedirəm, ya dayanıram, 

Bu hansı ilğımdır, yanımdan keçir?! 
 

Lal bir həqiqətə diqqət kəsilib, 

Ömrümü birbəbir xatırlayıram. 

Nə qədər yazılı səhifə varsa, 

Oxuyub yan-yana sətirləyirəm. 
 

Birində soluxmuş qızılgül izi, 

Qoxusu yazıya hopubmuş demə. 

Sən necə mənalı xatirəsən, gül! 

Səni unutmadım, nahaq qəm yemə. 
 

Dururam, arxadan səs eşidirəm,  

-Ay ata! - Qızımdır səsləyən məni. 

Dönürəm həyata, yaşamaq gərək - 

Var hələ, yenə də gözləyən məni... 
 

Kiminsə qəlbində yerim silinməz, 

Kiminsə ömründə kiçik bir izəm. 

Mən ki anlayıram, dünya boş deyil, 

Şükür, əməlimdə bir azca düzəm. 
 

Nələri qazandım, nələr itirdim?! 

Günəşin altında mum oldu ömrüm. 

Qayğılı günləri becərdi həyat, 

Sonda dincdə qalan şum oldu ömrüm... 
 

Dişim, dırnağımla ömür yaratdım, 

Taqət tükənsə də, sözüm, əsla yox. 

Zaman saatını mən qurmasam da, 

Dolayda xərc etdim, onu gözü tox. 
 

Şair, səksəndiyin,  o duruxduğun, 

Səni silkələyən ruhun səsiymiş. 

Ürək döyüntünmüş, inanmazdın  heç,  

Səslər harayına yetişəsiymiş... 

 

İndi diqqət elə, daha yol üstə, 

Sənə nə əsatir, nə nağıl gərək. 

Gücün azaldıqca namərd ordusun, 

Yıxmaqçün insana tək ağıl gərək... 

 

HƏQİQƏT EVİNDƏN  SƏSLƏR 
 

Ölüm saat kimi işləyir ömrə, 

Bəlkə də zamanım ölümə gedir?.. 

Bu qısa kəsimdə ürək sözlərim, 

Utana-utana dilimə gedir. 

 

Danışmaq içində susmaq halıdı, 

Susan şeirlərin dili lal olur. 

O qədər içimdə dumana düşür, 

Divanə şairtək əhli-hal olur. 

 

Qəlbdəki istəklər çoxdu, nə olsun? 

Gəlir boğazımda düyünə düşür.  

Bəxti gətirməyən gözəl kimidir, 

Hansısa zalımın evinə düşür. 

 

Sizi mən qəlbimin hərarətiylə, 

Saxlaram ruh candan uçana kimi. 

Oxşayıb-oxşayıb əziz tutaram, 

Mənsiz Günəş olub saçana kimi. 

 

Üzülmə dünyamın sakit ünvanı! 

Sükut həqiqətin evi sayılır. 

Səssizlik sonrakı yaşamın üzü, 

Ölümün sonrası çox şey ayılır... 

 

Ölüm saat kimi ömrə işləyir, 

Ya da ki, zamanım ölümə gedir. 

Bu qısa kəsimdə ürək sözlərim, 

Utana-utana dilimə gedir... 

 

“TORPAQ  TÖKMƏSƏNİZ                                                      

VƏTƏN  YARAMA”... 

 

(Cavanşir Qənbərin “And yerim Vətən” 

şeirlər kitabı üzərində düşüncələr) 
 

        “Poeziya birinci növbədə həyatdır, 

sonra incəsənət” yazırdı V.Q.Belinski. 

Həyatı, onun həqiqətlərini yazmaq isə 

cəsarətdir. Yazanların sayı oxucusundan çox 

olan Azərbaycanda cəsarətli yazarları, həyatı 

süni və bayağı bər-bəzəklə təsvir etməyənlə- 

ri - əsl ədəbiyyat yaradanları asanlıqla say- 

maq olar, çünki belələrinin sayı bəlkə də 

barmaqlarımızın sayından çox deyil. 

        Birinci Qarabağ müharibəsinin qazi 

zabiti, Başkəndi xain düşmən tör-töküntülə- 

rindən azad edənlərdən biri, qartallarla 

çiyin-çiyinə dayanan dağlar oğlu, çalbaşlı 

zirvələrin adaşı, vətəndaşı Cavanşir 

Qənbərin şeirlərində üç əsas mövzu 

şaxələnib üç ana xəttə çevrilib -Vətən, 

torpaq sevgisi, haqqa, ədalətə tapınmaq və  

insana məhəbbət. “Bir əsgər doğulub, əsgər 

də qalan, indi də canı, ürəyi ilə arxa 

səngərdə sayıq dayanan, bir bayraqlıq canı, 

təmiz, duru bulaq suyu kimi qanı olan, bir 

igidin şərəfini adında yaşadan” Cavanşirin 

“baxmayın əllərinə, urəyi doludur”. O, 

haqsızlığa, ədalətsizliyə, “evdə yata-yata 

ödül alanlara” qarşı üsyan edir, həqiqətin 

keşiyindədir, gizləndiyi “kol dibindən çıxıb 

kişi, saxta sənədlərdə, vəsiqələrdə qəhrəman 

olanlar” onu görəndə yolunu dəyişir, gizlən- 

məyə zülmət yer axtarırlar - işıqdan qorxan 

yarasalar kimi... 

        Qazi şairin Azərbaycan şeirinin klassik 

üslubunda yazdığı qoşmalar, gəraylılar, 

təcnislər dağların sinəsindən yol tapıb 

azadlığa can atan bulaqların zümzüməsi 

kimi həzin, dağ çayının axışı kimi kükrəkdir. 

“Müdirin evində dəmir darvaza, kasıbın  

bağında çəpər“ olmayan əyyamlarda 

Gədəbəydə doğulan Cavanşirin şeirləri 

dağlar kimi əzəmətli, yamaclar kimi al-

əlvan, dərələr kimi dərindi. Ünlü qazi şair 

Süleyman Abdullanın təbirincə desək, 

Cavanşir “hər şeirində, hər bir misrasında  

özüdür, Vətənə, torpağa, elə-obaya, saza-

sözə münasibətində səmimidir”. Şairin 

Vətən coğrafiyası  Azərbaycana  sığmır,  

ucsuz-bucaqsızdı, Gədəbəy deyəndə Göyçə, 

Kərkük, Zəngəzur, Borçalı, Dərbəndə səfər 

edir, Macarıstan puştalarında, Kərkükdə, 

Altayda, Yakutiyada Türkün qədim 

məskənləri olan doğma yerlərdə gəzir. 

         Söz adamının bir misrasından anlamaq 

mümkündür ki, o hansı mühitdə doğulub, 

boya başa çatıb, nələr görüb, nələr eşidib. 

Cavanşirin qoşmaları, gəraylıları aşıq 

yaradıcılığından su içdiyindən ustadnamə 

“dad”ındadı, torpağa, saza-sözə, milli ruha, 

kökə bağlıdı. Bir neçə qoşmasından 

seçdiyim ayrı-ayrı misralardan bunu duymaq 

mümkündür: 

Haram cücərsə də, kök atıb bitməz... 

Oğru qan qusacaq çox yediyindən... 

 

Çox “mənəm!” deyənlər gedəcək bada... 

İnam güclü olsa dağılar dağlar... 

 

Hünərdən danışır dillənən, dinən, 

Susur oddan dönən, alovdan dönən... 

        “Tanrıya vəd verib ömrü borc alan,  

faizin sələmin əlində qalan” şair düşmənə, 

içərimizdəki satqınlara, nəfsinin qullarına, 

məmur harınlığına nifrətində nə qədər 

sərtdirsə, dostlarına, onu anlayanlara bir o 

qədər mərhəmətlidir, xeyirxahdır, bir tikə 

çörəyini bölməyə, əl tutmağa, yarasına 

məlhəm olmağa hazırdı: 

Yoldaş olmasan da sirdaş olardım, 

Payıma düşəndən bölərdim sənə. 

   Əzəl gündən Vətən torpaqlarının azadlığı 

uğrunda müqəddəs savaşa səs verən, 

Qarabağda mənfur düşmənin və onun 

havadarlarının düydüyü Qordi düyünü 

igidlərimiz  açandan sonra hər gün qüruru- 

muzu - üçrəngli bayrağı öpüb başının üstünə 

qaldıran qazi-şair “PUA”lara “Simurğ quşu” 

deyir. Necə uğurlu, orijinal, yerində 

işlədilmiş bənzətmədi. “Düşmənləri düşmən 

saymayıb onlara naxır kimi”, kaftar sürüsü 

kimi baxan Cavanşir Türk canıyla, Türk 

qanıyla, Türk adıyla əmindir ki, “bu dava 

axırdır, çünki Qarabağdan çaqqal qovur 

“İtqovan”. 

Cani ilə Vətən torpaqlarını qoruyan,  

qanıyla suvaran qazi şair bədəninin ayrı-ayrı 

əzalarında birinci Qarabağ savaşından 

yadigar, miras saxladığı “əziz”lərini - 

qəlpələri gəzdirir, onlara qanından can verir. 

Hər gün ağrılarını tumarlayır, nəvaziş 

göstərir, bəlkə də “nə yaxşı ki, varsınız” - da 

deyir. Axı ağrısı az olanların yadına Vətən 

dərdi, yarası, torpaq ağrısı düşmür. Cavanşir  

hər an əndazəni aşmış təvəzökarlıqla özü 

özünə hesabat verir: 

Bir çinardır hər yaşıdım, 

Mən diz qoydum, kök qaşıdım. 

Torpaq adlı dərd daşıdım, 

Yağır oldum, neylədim ki?! 
 

Vətən, mənə oğul demə, 

Oğul oldum, neylədim ki?! 

        “Cismindəki gül-çiçək ətri səngərdən 

qalan, qisməti olmayan sonuncu gülləsini 

cibinə gəzdirən” qazinin “İrəli”, “Vətən 

oğlu” qoşmaları əzəmətli, qancoşduran 

Vətən və döyüş marşlarıdır. Nə olardı 

təmənnasız bəstəkara rast gələydi. 

Təmənnalı bəstəçilər anlamırlar ki, bayağı, 

kasad mənalı mətnlərə yazılmış marşların,  

nəğmələrin ömrü uzun olmur. Musiqi ilə söz  

bir-birinə qovuşanda yaranan əsərin ömrü 

insanlığın yaşı qədərdi. 

Yaz tarixi sətir-sətir, 

Qılıncdadır hörmət-xətir. 

Dünyaya ədalət gətir... 

Geri döndər əzəlləri, 

İrəli, Türküm!.. 

        Qazi zabitin bu gün müqəddəs savaşın 

estafetini verdiyi, 44 günlük müharibədə 

misilsiz zəfər qazanan Azərbaycan əsgərinə 

ağsaqqal məsləhəti hamını, lap elə bizi də 

cuşa gətirir, ruhlandırır. Biz də Cavanşirin 

istəyinə qoşuluruq ki, “bizdən sonra gələnlər 

barı bəxtiyar olsun!”  

Düşmənimiz quduzdur, bərk vur, əlin  

əsməsin, 

Yağının kəs başını, qoy önünü kəsməsin. 

Con, İvan səndən küssün... 

təkcə dədən küsməsin, 

Vur, düşmənin başına bütün dünya  dar 

olsun! 

 “Dərdi-səri, yurd-yuvası yaralı Vətən  

olan qazi şairin də bütün azadlıq və Vətən  

sevənlər kimi, “varlığımıza Tanrının 

məqamından baxan şəhidlərin ömrü 

ömrümüzdədir, haqqı kürəyimizdə”: 

Yatdığınız bu torpaq torpaq deyil ki, nurdur, 

Düşmənə dəyən güllə varlığıma huzurdur. 

Büküldüyün bu bayraq parça deyil, 

qürurdur, 

Bu gorum, bu torpağım, bu  bayrağım, 

şəhidim! 

      Hər bir xalqın mənəviyyatını, ləyaqətini, 

mübarizə əzmini, Vətən və torpaq sevgisini, 

sağlamlığını, cəsarətini, mədəniyyətini məhv 

eləməyin, soy-kökünə laqeyd qalıb 

manqurtlaşdırmağın üç yolunu ta qədimdən 

qaniçən hakimiyyət hərisləri, tiranlar yaxşı 

bilirdilər - elmi, əxlaqı, səhiyyəni “dar 

ağacından asmaq”, şit, baya- 

ğı, əttökən  musiqiylə beyinləri dumanlan- 

dırmaq, səsi, avazı, duruşu, hərəkəti, geyimi, 

abır-həyası tənəzzülə uğramış sənətcikləri 

meydanlara səsləmək ki, xalqın düşüncəsi, 

milli mənliyi ölsün, mənəvi dəyərlər 

unudulsun, bunlara uyanların beynində 

müqəddəs hisslərə yer qalmasın. Cavanşir 

Qənbər də təəssüflə bildirir ki, duyğusuz 

adamlar yaratmağın bu qədim “üsul”u bu 

gün daha al-əlvan “çiçək”lər açıb. Ancaq bu 

“çiçək”lər ətir yox, üfunət qoxuyur, insanlıq 

atmosferini zəhərləyir: 

Qoyunlar sayılır, qurd ki, sayılmır, 

Filin qulağında yatan ayılmır. 

Porsuğun gözünü torpaq doyurmur, 

Meymununku toydur, qavaldır, qağa. 

         Cavanşir Qənbər üç dəfə Azərbaycanın  

Milli Qəhrəmanı adına təqdim olunmuş, 

“necə ki, torpaqlarımız işğal altındadır” –  

deyib, bu addan imtina edən döyüşçü dostu 

Əmrah Cabbarlının həyat hekayəsinin qızıl 

səhifəsini - döyüş yolunu şərəfli tarixi 

salnamə kimi real və poetik duyğularla 

təsvir edir. O, “Qaradağ postunda, Ər 

dağında, harayı, nərəsi qulağından” 

getməyən, “düşmənin önündə ac qurd kimi” 

meydan sulayan qazi dostunun portret  

cizgilərində bir Vətən oğlunun gerçək 

obrazını yaradır. Bu ərənlik gələcək nəsillərə 

örnəkdir. Nəhayət Əmrah da bütün Türk 

dünyasının övladları kimi ən ümdə arzusuna,  

istəyinə çatdı - Zəfər gününü gördü. O şanlı  

zəfəri də bizə igid əsgərlərimiz, zabitlərimiz, 

xalqın sarsılmaz birliyi və “dəmir yumruq” 

ərmağan elədi. 

        “Namərdlərin, alçaqların, fərarilərin  

bayraqdan köynək geydiyi, bəzən meydan- 

larda köhnə döyüşçünün yetim quzutək 

döyüldüyü, söyüldüyü, adam əti yeyənlərin 

qudurduğu” zamanda Cavanşir Qənbər 

Əmrah Cabbarlıya edilən ədalətsizlikdən 

kədərlənir, belə igidlikləri “heç nə” sayanları 

ən azı qınayır, məmurları, xalqı qədirbilən 

olmağa səsləyir: 

Zəfər çalınmışdı, gözü gülürdü, 

Günəştək nurluydu, üzü gülürdü, 

Özünün halına özü gülürdü, 

Mən gölün yanında gördüyüm Əmrah. 

 

Qədrini bilmədi bu el, bu oba, 

Sənin də xətrinə dəydilərsə, heç... 

Ortada buraxıb şiri, aslanı, 

Tülkünü, çaqqalı öydülərsə, heç... 

         Ancaq qazi şair əmindir ki, “hələ  gör  

nə qədər Mübarizlərimiz Güneydən, Batıdan  

çıxacaq”. Elə Poladlarımız, Əmrahlarımız, 

Cavanşirlərimiz də - bütün  bütöv “Vətən 

girov”ları. Nə olsun ki, “haqqa yön çevirdik, 

haqq yolu tapdıq, bizə dəniz, ümman, dərya 

deyənlər, atdı bəxtimizə tilov hardasa”: 

Durub deyəmmirəm düz yoldan sapdıq, 

Çıxdı əlimizdən cilov hardasa... 

Zaman keçirmədik, fürsət ötürdük, 

Keçdi qarşımızdan bir ov hardasa. 

        “Vətən, Vətən!” qışqıra-qışqıra hay- 

küy salıb Vətənə heç nə verməyənlər, 44  

gün haradasa gizlənib Zəfər günü üzə çıxan- 

lar, bahalı avtomobillərrinin əcaib siqnallar- 

larıya  küçələrə axışıb qazilərdən əvvəl 

Zəfər günü qutlayanlar həqiqi vətənsevərlər- 

dən qat-qat çox olan çağdaş dövrümüzdə  

Samuel Consonun yazdığı kimi desək, 

vətənpərvərlik əclafların son sığınacaq 

yerinə çevrilib. Vətəni yaşadanlar birinci və 

ikinci müqəddəs savaş zamanı dünyanın  

ekzotik guşələrində kef çəkənlərin kinayəsi- 

nə, qınağına tuş gələndə adamın Vətənə də,  

şəhidinin ruhuna da, qazisinə də yazığı gəlir 

ki, onlarla bir havanı udur, çörəyini yeyirlər.  

Vətənşivənlik edənlərin Vətəni olmur. 

Cavanşir Qənbər də belə mühiti - qaziyə, 

şəhidə, şəhid ata-anasına həqarətlə baxanları  

görəndə sözünü nifrətli baxışla, qılıncdan 

kəsərli sözlə deməyi bacarır. Onun bu 

millətdən umacağı təkcə sayğıdı, mənəvi 

dəstəkdi. 

Vətənsiz oldular Vətən deyənlər, 

Çoxuna bayrağı yelləmək qaldı. 

Mərdlərə qorumaq, namərdə satmaq, 

Kasıba torpağı belləmək qaldı. 

        “Qəlbi kükrəyəndə dili, qələmi görəndə 

əli dinc durmayan”, Vətən dərdlərini belinə 

şəlləyib Aşıq Veysəl kimi uzun, incə bir 

yola çıxan dərviş Cavanşir dərdləşməyə 

kimsəni tapmayanda ürəyində öz andını 

pıçıldayır: 

Bir sultanam, tacsız, taxtsız, 

Zaman dönük, haqlı haqsız. 

And içmişəm Qarabağsız, 

Bu Cavanşir ölən deyil. 

         Cavanşir Vətən dəlisidi. Çoxumuz 

“dəli” sözünü toranlı zehnimizlə anlayırıq. 

Dəli-dolu, kür ərənlərin eşqini ağlızaylar 

necə anlasın ki? Vətən yaralarını sarımağa  

çalışanların dərdi “dəli” dərdidi. Qazi şair 

bir misra ilə bizə anladır ki, “neyləyər ki, 

dərdi dəli?”. Burda söhbət Vətən eşqli 

dəlidən yox, başıboşlardan gedir. Cavanşir 

kimi dəlilərin ən böyük “günah”ı Vətənə 

aşiq olmalarıdır. Belələri Vətəni sevmək  

“günah”ına bata-bata yaşayırlar, heç vaxt da 

“tövbə” etmirlər: 

Yeri çoxdan ürəyimin başıdır, 

Bir Laçının həsrəti var gözümdə... 

Yad əlində Şuşam mənə qürbətdi, 

Xocalının nifrəti var gözümdə... 

Cəbrayıldan axan çayam elə bil, 

Zəngilanın möhnəti var gözümdə... 

O möhnətdi, o həsrətdi, o nifrətdi,  

O qismətdi dəli edən adamı! 

        Cavanşir Qənbər gözünü, üzünü cəbhə, 

səngər yollarına - ömrünün “qızıl fond”unu 

qoyub gəldiyi qanlı-qadalı, ölümlə üz-üzə, 

göz-gözə durduğu günlərə, illərə, yerlərə 

tutub ağırbatman müdriklər kimi fikirləşir: 

niyə “milyonlar içindən üç-dörd Mübariz 

çıxır”? Niyə “beş-on mərd oğuldur millət 

bildiyim”? Niyə “Vətən sevən, torpaq deyən 

zəlildir”? Niyə “bir ağ ayı, Araz çayı söhbəti  

var arada”? Niyə “Cavanşirlərin Vətən adlı 

dərdi boldu”? Nə qədər Cavanşirlər - Vətən  

dəliləri “gecə Vətən dərdi, gündüz güzaran”  

qayğısı ilə qol-boyun olacaqlar? Nədən 

“yerin üstü ucuz, astarı baha”dı? Niyə 

“ömür tağından hər gün bir gün qopanların 

üzündən qayğılar, əzablar öpür”? Eh, qazi 

qardaş, niyə bu “niyə”lərin, “nədən”lərin, 

“nə qədər”lərin sayı-hesabı yaşadığımız 

(əgər yaşamaq buna deyiriksə) saatlardan, 

günlərdən, dəqiqələrdən çoxdur? Bəlkə 

bizim günahımızdı, niyə biz “günahsız 

günahkar”ıq? Bunamı deyirlər taleyin 

töhfəsi? “Vətənin yükünun ağır tərəfi 

payımza və çiynimizə düşməkdimi, bu payız 

ömrümüzün nağıl tərəfinin acı həqiqətə çev- 

rilməsidirmi, taleyin hədiyyəsi? 

Daddıq azadlığı, yenə didişdik, 

Çox sözə aldandıq, çox tora düşdük. 

Axı biz Vətənə ana demişdik, 

Vətəni satdılar, anam hardadır? 

        Cavanşiri səngər həyatı daha da  

yetkinləşdirib, müdrikləşdirib, yaxşını, pisi,  

doğrunu, yalanı, çox şeyi saf-çürük etməyə 

öyrədib. Doğrudan da savaş meydanı ən 

mükəmməl, sərt qayda-qanunlu məktəbdir. 

Onun imtahanından üzüağ, alnıaçıq çıxanlar  

kamilliyə doğru yoldadır. 

Saf-çürük etdikcə vətəndaşları, 

Daşları Vətəndən aralayıram. 

        Sənətin müxtəlif növlərində avtoportret 

yaratmaq üçün insan ilk növbədə özünü 

başqalarından daha dəqiq tanımalı, çatışan 

və çatışmayan cəhətlərini elə qabartmalıdır 

ki, seyrçisini, oxucusunu inandıra bilsin. 

İnandırmasa, nə çəkir, nə yazır, nə yaradırsa  

mənası yoxdu. Cavanşir Qənbərin “Mənəm” 

qoşması dörd bəndlik avtoportretdir, qazi və 

şair kimi iki böyük missiyanı yerinə yetirən 

qazi şair bu dörd bəndə mənalı ömürlüyünü 

(avtobioqrafiya)  elə sığışdırıb ki, əlavə sözə 

ehtiyac qalmır: “ölümün yadından çıxmışam 

özüm, xainlər sevinməsin, hələ diriyəm, 

torpağa qurbanın mindən biriyəm, mərdlərin 

gümanıyam, Vətən var, torpaq var, od var 

içimdə”. 

Cavanşir Qənbərəm, deyiləm ağa, 

“Bələdçi nə lazım görünən dağa?” 

Mən saray şairi olmaram, qağa, 

Kasıbın, yoxsulun yazarı mənəm. 

        Ay qağa, onsuz da başı yaşıl əskinaslar  

saymağa qarışdığından beyin qırışları, 

düşüncəsi, qanı yaşıl rəngə çalanların  

gözəllər gözəli poeziyanı nə anlamağa 

zəkası, nə görməyə gözü, nə də oxumağa 

həvəsi var, ona görə də kasıb-kusubun 

yazarı olmaq şərəfdi, sən Tanrının bəxtəvər 

bəndəsisən. 

        Sözü içindəki yanğıya, sevgiyə 

bələyən, xain düşməni bir baxışıyla əsim-

əsim əsdirən qazi-şairin ürəyində qorxu hissi 

də varmış - “yerli-yersiz öyülməkdən, 

əyilməkdən, hər yetənə qollarını açıb pencək 

kimi geyilməkdən” qorxurmuş. Bir də ondan  

qorxur ki, bəzən “çaqqallar da şir görünər 

gözünə”.  

       Qazi şairin tellərinə əl gəzdirən tale, o 

tellərin bəyazlığına baxma, onun ürəyi o 

qədər gəncdir ki. Orada həqiqi sevgiyə geniş 

meydan var. “Sinəsində göz yeri də var, qaş 

yeri də, qolunda baş yeri də. Hələ başında 

ilk saf məhəbətin “yadigar”ı “daş yeri” də 

qalıb. 

Cavanşir Qənbərəm, eşq varsa, nə qəm, 

Əcəlsiz ölmərəm, sevgisiz ölləm. 

Demək sevə-sevə qocala billəm, 

Könlümün o qədər boş yeri qalıb. 

        Cavanşir Qənbərin sabahımızdan nara- 

hatlığı: “doğulanlar tüpürəcək üzümə”.   

       Vicdanının diqtəsiylə gerçək tariximizi 

yazanlar tapılsa, sizin kimilər bu günümüzün 

Babəkidirlər, qazi şair. 

        Cavanşir Qənbərin məlhəmi: 

Torpaq tökməsəniz Vətən yarama, 

Dünyanın dərmanı-davası yetməz. 

       Cavanşir Qənbərin “kef”i: 

Dörd metrlik bir balaca otaqda, 

Qarabağın havasını çəkirəm. 

        Cavanşir Qənbərin amalı: “sağlıqda 

rəhməti özüm qazanım”. 

        Cavanşir Qənbər nigarandı: “götürərmi 

məni torpaq?!”. Hara tələsirsən, ay qazi 

qardaş? Götürər. Ancaq vaxt karvanı son 

mənzilə çatanda. Torpaq onu göz bəbəyi 

kimi qoruyan övladlarının qanı, canı ilə 

Vətən olur.  

 Vətən sənə oğul deyib və deyəcək... 

 

                        VAQİF OSMANOV 
 

 
    

   TƏRANƏ TURAN RƏHİMLİ 
 

    Filologiya üzrə fəlsəfə doktoru, dosent 

 

ABDULLA ŞAİQ VƏ TÜRKÇÜLÜK 

 

Azərbaycan xalqının, eləcə də ədəbi 

ictimaiyyətinin uzun illər uşaq şairi kimi 

tanıyıb sevdiyi, Vətən övladlarının dil açan 

kimi şeirlərini əzbərlədiyi Abdulla Şaiq 

böyük türkçü, turançı şairdir. Yaşayıb 

yaratdığı dövrün xofu ilə yaradıcılıq 

platformasını dəyişmək zərurəti hiss edən, 

uşaq şairi olmaq məcburiyyətində qalan 

Şaiqin alovlu türkçü şeirləri XX əsrin 

əvvəllərində onun bu ideologiyanın 

öndərlərindən olduğunu isbatlayır. 2019-cu 

ildə Akif Aşırlının aşkarlayıb üzə çıxardığı 

arxiv sənədindən də məlum olduğu kimi, 

Abdulla Şaiq 1918-ci il sentyabrın 24-də 

Azərbaycanda “Türk ocağı”nın 

qurucularından biri olub. “Türk ocağı”nın 

qurucularına verilən şəhadətnamədə Abdulla 

Şaiqin adının (Bu sənəddə Əhməd Cavad və 

Tağı Nağızadənin də adları yazılmışdır)  

qeyd olunması şairin Azərbaycanda 

türkçülüyün təbliğində önəmli simalardan 

olduğunu bir daha təsdiqləyir.  

Bir çox nüfuzlu ziyalının Şaiqi 

repressiyadan qoruma səyləri də əslində 

şairin türkçü, turançı bədii məfkurəsi ilə 

yanaşı, həm də bu ideologiyanın təbliğatçısı 

və təşkilatçısı kimi xidmətlərinin doğura 

biləcəyi təhlükəylə bağlı idi. Bir vaxtlar  

tələbəsi olmuş Ruhulla Axundovun Xalq 

komissarı işlədiyi zaman Abdulla Şaiqi 

Şuşaya dərs deməyə göndərməsi, Mirzə 

İbrahimovun Şaiqin əsərlərini nəşr 

etdirərkən ön sözündə şairi sovet yazıçısı 

kimi təqdim etməsi də böyük ədibi 37-ci il 

repressiyasından qorumaq məqsədi 

daşıyırdı. Abdulla Şaiqin böyük oğlu 

akademik Kamal Talıbzadə “Şaiqi 

repressiyadan müəllimliyi xilas edib” 

deyirdi. Türk-islam ordusunun tərkibində 

Qırmızı Orduya qarşı vuruşan, Şaiqə 

türkçülük ideologiyasını ilk aşılayan Axund 

Yusif Ziya Talıbzadəyə görə 40-cı illərdə 

KQB-yə çağırıldığı zaman da təsadüfən 

burada şagirdi ilə qarşılaşmış, KQB-də 

məsul vəzifədə işləyən şagirdi Abdulla 

Şaiqin siyasətlə heç bir əlaqəsi olmadığını 

bildirmiş, sevimli müəllimini bu qorxulu 

idarədən ehtiramla yola salmışdı.  

Dövrün xofu və Şaiqi hər cür siyasi 

qarayaxmalardan qorumaq məqsədi onun 

türkçülüyə böyük xidmətlərini unutdurmaqla 

nəticələndiyindən şairin yaradıcılığının 

türkçülük istiqaməti də, təbliğati xidmətləri 

də Azərbaycan oxucusundan uzun müddət 

gizli qalıb. Şaiqin türkçülük ruhunda 

yazdığı, sovet dövründə ədəbi aləmə məlum 

olmayan şeirləri ilk dəfə 2004-cü ildə 

akademik Kamal Talıbzadənin redaktoru və 

ön söz müəllifi olduğu “Arazdan Turana” 

kitabında işıq üzü görmüşdür. 1905-ci ildən 

1958-ci ilədək üç fərqli ictimai-siyasi 

şəraitdə, çar Rusiya dövrü, Azərbaycan Xalq 

Cümhuriyyəti illəri və sovet dövründə 

qələmə aldığı dəyərli lirik örnəklərin, 

poemalar və pyeslərin cəmləşdiyi “Arazdan 

Turana” kitabını diqqətlə nəzərdən 

keçirəndə şairin türk birliyi ideoloji 

məfkurəsinə sonsuz sədaqətini görürük. 

Marş kimi yazdığı “Türk ədəmi-mərkəziyyət 

firqəsi “Musavat”a ithaf” şeirində oxuyuruq:  

Birləşəlim, türk oğlu, bu yol millət yoludur, 

Ünlə, zəfərlə, şanla tariximiz doludur. 

Yürüyəlim irəli, haydı millət əsgəri, 

Keçmişimiz şan, zəfər, durmayalım biz 

 geri.1 

                                                             
1 Şaiq A. Arazdan Turana. Bakı, “Nurlan”, 2004, 

s.60. 

1918-ci ildə yazdığı bu şeirdə Şaiq 

türkün gücünün birləşməkdə olduğunu, onun 

tarixən yenilməzliyini, şanlı keçmişini 

tərənnüm edərək “Türk qafasında qorxu 

yuvalamaz, düşmənim!” deyə türkün əsrlərlə 

dünyaya meydan oxuyan, qüdrətli 

imperiyaları çökdürən tarixi cəsarətini 

düşmənlərin yadına salır. Şeirin ümumi ruhu 

böyük millətsevər və etiqadlı turançı olaraq 

tanınan qüdrətli türk şairi Mehmet Akif 

Ersoyun “İstiqlal marşı” ilə yaxınlıq təşkil 

edir. “Kim bu cənnət Vətənin uğruna olmaz 

ki fəda, Şühəda fışqıracaq, torpağı sıxsan, 

şühəda” deyən Mehmet Akiflə 

“Süngümüzün ucundan damar qətrə-qətrə 

qan, Hürriyyətdən, Vətəndən ölüncə 

keçməm, düşmən” deyən Şaiqi müqəddəs 

bir amal birləşdirir. Abdulla Şaiqin şeiri 

1921-ci ildə qələmə alınmış “İstiqlal 

marşı”ndan 3 il əvvəl yazılıb. Hər iki əsərin 

qələmə alındığı illər türkün təhlükə ilə 

üzləşdiyi zamana təsadüf edir. Millətinin 

sabahı ilə bağlı həyəcanın, Vətənin dar 

günlərinin yaşantılarının təsirilə yazılan hər 

iki şeirdə azadlıq düşmənlərinə nifrətlə 

yanaşı, türkün sarsılmaz gücünə inam var, 

onun xoşbəxt sabahlarına ümid var. Abdulla 

Şaiq bu inamı belə ifadə edir: 

Dalğalanır üstümdə şanlı Turan bayrağı, 

Alovlanır qəlbimdə “Ərgənəkon” ocağı. 

Haydı, yola çıxalım, haqsızlığı yıxalım, 

Turanda gün doğunca zülmətlə çarpışalım!2 

Şaiqin müasiri Mehmet Akif də bir 

qədər sonra “İstiqlal marşı”nda eyni 

həyəcanla Vətən sevgisi və milli birlik 

sayəsində yadellilərin məğlub ediləcəyinə, 

ədalətin bərqərar olacağına, türkün haqqı 

olan istiqbalına qovuşacağına böyük inam 

və ümidini əks etdirir:  

Dalğalan sən də şəfəqlər kimi ey şanlı hilal! 

Olsun artıq tökülən qanlarımın hamısı halal. 

Əbədiyyən sənə yox, xalqıma yox bil ki,  

zaval: 

Haqqıdır, hür yaşamış bayrağımın hürriyyət; 

Haqqıdır, Haqqa tapan millətimin istiqlal!3 

                                                             
2 Şaiq A. Arazdan Turana. Bakı, “Nurlan”, 2004, 

s.60. 

3 Ersoy M.A. Mehmet Akif Ersoy. “Safahat” 

İstanbul, 1993. 

Abdulla Şaiq bütün yaradıcılığı boyu 

Vətənin, millətin taleyüklü məsələlərinə son 

dərəcə həssas münasibət bildirən sənətkar 

olub. Bunu onun türkçülük mövzusunda 

yazdığı şeirlərində də aydın müşahidə etmək 

olur. 1918-ci ildə ermənipərəst siyasətçilərin 

və onların hərbi qüvvələrinin Bakını qan 

dənizinə çevirdiyi, bu fəlakətli günlərdə 

yeganə xilaskar kimi xalqın türk hərbi 

könüllülərinə ümid bəslədiyi vaxt Şaiq 

“Neçin böylə gecikdin (İntizar qarşısında)” 

şeirini yazır. Bu həmin hərbi könüllülər idi 

ki, onların sırasında Osmanlı İmperiyası 

tarixində əhəmiyyətli rol oynamış hərbçi və 

siyasi xadim, ordu generalı Ənvər Paşanın 

və Abdulla Şaiqin böyük qardaşı, Balkan 

müharibəsində, Birinci Dünya 

müharibəsində, Qars-Ərdəhan cəbhəsində 

türk ordusu sıralarında ruslara, ermənilərə 

qarşı qəhrəmanlıqla vuruşan Yusif Ziyanın 

da silahlı dəstələri var idi. Vətəninin 

yaşadığı faciədən sonra qəlbi qırılmış, ruhu 

sönük, “ömür şüşəsi daşa dəymiş”, həyatı 

parçalanmış şair “Neçin böylə gecikdin” 

şeirində xilaskar türk ordusunun intizarında 

olan millətinin duyğularını dilə gətirir. Bu 

şeirdə milli kədər yetim qalan uşaqların, 

ərini itirən gəlinlərin göz yaşıyla sulanmış 

yollarda türk ordusunu gözləməkdən 

bənizlərinin saralması, ürəklərinin qəmdən 

parçalanması kimi təsirli bədii lövhələrdə öz 

əksini tapır. Şeirdəki “sən gəlməsən” 

gümanının cavabı ürəkləri sızladır, türk 

gəlməsə, “xarabaya dönən qəlb abad 

olmaz”, “ürəklər heç şad olmaz”, “günəş 

doğmaz, ümid gülü açılmaz”… “Neçin 

böylə gecikdin?” çətin gündə qardaşın 

qardaşa ərki ilə yazılıb. Bu ritorik sualda, 

eləcə də şeirin məzmunundakı giley-güzar 

motivində dar macalda doğmasından kömək 

ummaq çaları var. Şaiq “Başqasını istəməm 

də, ey türk, çabuk sən gəl, sən, 

Bəkləməkdən yoruldum, eh, iştə gec qaldın, 

nədən?” deyə türkün yalnız türkdən, öz 

qardaşından kömək gözlədiyini bildirir.  

Həmin müsibətli günlərin təsirindən 

doğan eyni poetik ovqatı, dərin bədii 

həyəcanı şairin “Vətənin yanıq səsi” şeirində 

də müşahidə edirik. Altaylardan gələn o 

altun oxlu, mizraqlı, “Altun ordu” türküsünü  

söyləyərək əsrləri adlayan ordunun 

həsrəti bu şeirdə də sonsuz kədərlə dilə 

gətirilir. Bu Altun ordunu türk şairi, 

tənzimat dövrü  

ədəbiyyatının nümayəndəsi Əhməd 

Hikmət Müftüoğlunun əsərində də görürük. 

Əhməd Hikmətin 18 hekayədən ibarət 

“Çağlayanlar” kitabında toplanmış beşinci 

fəsil “Altun ordu” adlanır, Abdulla Şaiq bu 

hekayəni 1919-cu ildə nəşr edilən “Türk 

çələngi” dərsliyinə də daxil etmişdi. 

Ə.H.Müftüoğlunun əsərində türkün 

əcdadlarının nədən yurdlarından köç etməsi, 

daha sonra Altun ordu kimi dünyanın dörd 

tərəfinə səpələnib başqa millətlərə necə təsir 

göstərməsindən bəhs olunur. Şaiqin şeirində 

isə dar gündə olan Azərbaycan Altun 

ordunun yolunu gözləyir. Türkün Şərqə, 

Qərbə, Cənuba yol açan, Alpı, Himalayı 

Karpatı şənləndirən Altun ordusunun 

fərağında taleyindən küsən lirik “mən” 

sonsuz həsrətlə “Sizlər üçün qollarımı 

açmışam” deyə fəryad edir: 

Ananız, bak, sürüklənir yerlərdə, 

Hər yanına xəncər, nəştər saplanmış. 

Düşmüş də pək təhlükəli bir dərdə, 

Sızlar, ağlar, bağrı qan, xırpalanmış.4 

Şair şeirdə “ana” deyə Azərbaycanı, 

“baba” (yəni, ata) deyə Türkiyəni anır. 

Burada türkün adı “Altayları andıran dəmir 

ürəkli bir nəslin övladı”, “qəlbində iman, 

zəfər daşıyan Oğuzların, Elxanların əhfadı” 

kimi ehtiramla anılır. “Anacığım, qanımız 

həp əski qan” deyə türk xalqlarının eyni 

soydan, kökdən olduğunu xatırladan şair 

“Bu torpaqlar qanımızla boyansa, Nəfəsimiz 

qalınca öc alarız” deyə Azərbaycanın 

qisasının da alınacağını, hər obada, hər 

ocağın başında bir qəhərəmanın fürsət 

gözlədiyini vurğulayır.  

      Milli şüurun formalaşması, milli 

kimliyin tanıdılması yolunda qələm çalan, 

Azərbaycanı Turandan ayrı təsəvvür etmə- 

yən şairin 1919-cu ildə yazdığı, “Qurtuluş” 

qəzetinin 20 aprel 1920-ci il sayında dərc 

etdirdiyi “Arazdan Turana” şeirindən isə bö- 

                                                             
4 Şaiq A. Arazdan Turana. Bakı, “Nurlan”, 2004, 

s.65. 

https://az.wikipedia.org/wiki/Osmanl%C4%B1_%C4%B0mperiyas%C4%B1

yük bir haray, bir çağırış nidası var:  

Ox qardaşım, dinlə bəni bir zaman! 

İztirablar içində çırpınır şimdi Turan.  

Girmiş sehrli divlər qızıl alma bağına, 

Qara quzğun uçuşmuş soluna və sağına. 

Türk xalqları ədəbiyyatında 

türkçülüyün rəmzi sayılan, Şaiqin digər 

əsərlərində də adı keçən “qızıl alma” 

simvolundan istifadə ilə şair Türk 

torpaqlarının yerdən divlərin əsarətində, 

göydən quzğunların mühasirəsində 

olduğunu yazmaqla dörd qütbdən 

düşmənlərin Türk torpaqlarına göz dikdiyinə 

işarə edir. O, göstərir ki, sehirli divlər bu 

“qızıl alma” bağını ələ keçirib, qara 

quzğunlar Turanın dörd tərəfini sarıb. Şair 

Kür, Araz, Quzğun dənizi kimi alleqorik 

obrazları ilə Turan düşmənlərinə sonsuz 

qəzəbini ifadə edir. “Quzğun dənizi” 

dedikdə, o, burada Xəzər dənizini nəzərdə 

tutur, Xəzəri qədim türklərin adlandırdığı 

kimi, “Quzğun dənizi” adıyla obrazlaşdırır. 

Mənsəbi Bingöl ətəklərindən başlayan Araz 

Kürlə, “Quzğun dənizi” ilə birləşərək Turanı 

xilas edir, “Quzğun dənizi”nin (Xəzərin) ay-

ulduzlu bənizi yenə güzgü kimi parıldayır, 

qızıl alma bağına yağılar ayaq basa bilmir. 

Şair dolayısı ilə göstərir ki, türkün türkə 

dayaq olmadığı yerdə Turan yoxdur, onun 

varlığı imkansızdır.  

Abdulla Şaiq türkçülük uğrunda 

mübarizələrin boşa getməyəcəyinə, Turanın 

gerçək olacağına bütün ruhu ilə inanırdı. 

Gənc yaşda dünyadan köçən, ictimai 

həyatda fəal rolu olmuş bacısı Ruqiyyə 

xanımın məzar daşında yazdığı şeirdə də bu 

inamı görürük:  

Rahat uyu bu məzarda, türk qızı, 

Oxşar  səni türkün ayı, yıldızı. 

Türklük üçün sərf etdiyin əməklər  

Boşa getməz, bir gün açar çiçəklər. 

Şaiqin türkçü şeirlərində bir ülkər var, 

parıltısı göz qamaşdıran, Turan göylərindən 

türkü işığına səsləyən ülkər. Bu ülkər ağ 

hilalın yanında cazibəsini min qat artıran, 

türk bayraqlarında əks olunan səkkiz guşəli 

ulduzdur. Şairin şeirlərində odu ilə cahanı 

isidən, nuru ilə zülməti ziyalandıran bu ülkər 

bəzən o qədər parlaqdır ki, qaranlıqdan 

qurtuluş yolunda tək ümid onadır: 

Sənədir ümidim, ey parlaq ülkər, 

Mən də bir yolçuyam itkin, dərbədər. 

Qurtuluş yolunu mənə də göstər,  

Mələkdən, fələkdən uca sandığım.  

(“Ülkər”)5 

“Yeni ay doğarkən” şeirində isə həmin 

ülkər (ülkərlər) əvvəlki parlaqlığında deyil, 

işığı sönük, kiçik və uzaq görünür. Çünki bu 

ülkərlər bir-birinə yaxın deyil. Şair səmadakı 

ülkərlərin-ulduzların işığının belə zəif 

olmasını məhz onların bir-birindən uzaq 

düşməsi ilə əlaqələndirir. Eynilə, türk 

dövlətlərinin bir-birindən qoparılaraq ayrı 

salındığı, zəiflədildiyi kimi... Türk övladı 

Yavuzun anası ilə dialoqunda oxuyuruq: 

O ülkərdir, anneciyim, bak nə qədər ufaqdır, 

İşıqları pək sönük, həm bir-birindən uzaqdır. 

Bən istərim yeddi ülkər qovuşsun bir-birinə, 

Üzərmizdə Günəş gibi doğsun ülkər yerinə.6 

Burada türk birliyi, türk dövlətlərinin 

birləşməsi ideyası aydın sezilir. Şair 

ulduzların birləşib Günəş olması arzusunu 

dilə gətirərkən türk qövmünün də ulduzkən 

Günəş imkanından, bütün dünyada 

parlamaq, “üfüqlərə çökən qara buludları 

inlətmək” gücündən bəhs edir. A.Şaiq “O 

Günəşdir iştə bənim taleyimin ülkəri!” 

dedikdə, bütün türk dövlətləri kimi 

Azərbaycanın da nicatını, taleyinin 

dəyişməsini türk birliyi ilə əlaqələndirir. Bu 

şeirdə türk bikələri qiyafətindəki alicənab 

ananın oğluna “Öylə isə, anla oğlum, o ayı, 

o yıldızları, Bir-birinə bitişdirib uğurlu bir 

günəş yap!” nəsihəti əslində türkə ulu 

çağırışdır.  

“İstəkli nəvəm Ülkərə” şeirində də 

şairin yenə həmin ülkərin üzünə güləcəyini 

gözlədiyi səhərlərdən biri açılıb: 

Bir gün səhər dalmışdım ulduzların seyrinə, 

Gözləyirdim üzümə haçan gülər Ülkərim. 

Mən ulduzlar içində ona çoxdan vurğunam,  

Görününcə üzümə işıq səpər Ülkərim.7 

                                                             
5 Şaiq A. Arazdan Turana. Bakı, “Nurlan”, 2004, 

s.72. 

6 Şaiq A. Arazdan Turana. Bakı, “Nurlan”, 2004, 

s.71. 

7 Şaiq A. Arazdan Turana. Bakı, “Nurlan”, 2004, 

s.108. 

Turan göylərində nə vaxtsa Günəş 

kimi parlayacağından ümidini üzmədiyi o 

ülkərin şərəfinə Şaiq nəvəsinə “Ülkər” adını 

qoyur. Buradaca xatırlamaq yerinə düşər ki, 

o, öz övladlarına da türklüyün şərəfinə türk 

adları vermişdi: Kamal (Mustafa Kamal 

Atatürkün şərəfinə), İldırım, Altunsaç... 

Sovet hakimiyyətinin öz mövqeyini çoxdan 

möhkəmlətdiyi, SSRİ-nin dünyanın siyasi 

taleyində söz sahibi olan iki ən güclü, 

hegemon dövlətdən biri olduğu, 

türkçülüyün, Turanın əlçatmaz, ünyetməz 

xəyal kimi göründüyü 1958-ci ildə Abdulla 

Şaiq böyük cəsarətlə “Mən ulduzlar içində 

ona çoxdan vurğunam” deyirdi, bir daha 

şeirlərindəki solmaz türkçülük sevgisini 

yada salır, unudulmağa qoymurdu. 

Abdulla Şaiqin fəaliyyətinin bütün 

sahələrində türkçülük missiyasını uğurla 

yerinə yetirdiyini müşahidə edirik. Böyük 

türkçü şair Hüseyn Cavidin ən yaxın dostu 

və məsləkdaşı kimi, Azərbaycanda türk 

ocağının qurucularından biri kimi, ilk 

məktəbin yaradıcısı və dərsliklər müəllifi 

kimi də Şaiq hər zaman öz türkçü 

mövqeyinə sadiq qalıb. Təkcə onu 

xatırlatmaq kifayətdir ki, yazdığı 

dərsliklərdə Azərbaycan övladlarını daha 

çox türk ədəbiyyatı nümunələri ilə tanış 

etmək, onların bədii zövqünü bu əsərlərin 

təsirilə milli yöndə formalaşdırmaq 

məqsədini yerinə yetirmişdi. Bu dərsliklərə 

Ziya Göyalp, Əli bəy Hüseynzadə, Rza 

Tofiq, Əhməd Hikmət, Tofiq Fikrət, 

Samipaşazadə Sezai, Cenap Şahabəddin, 

İsmayıl Hikmət və başqa türkçü yazıçıların 

əsərləri və tərcümeyi-halı daxil edilmişdi.  

“Şair və qadın” dramatik poemasında 

lirik qəhrəmanın diliylə “Yaşamaram sevgi, 

ümid, imansız” deyən Abdulla Şaiq bütün 

varlığıyla, türkçü romantik ruhuyla Vətənə, 

millətə sevginin qalib gələcəyi, türk 

ocağının yenidən və daha gur şölələnəcəyi 

günlərə ümid edir, inanırdı.  

 
 

             MAHCAMAL 
 

                         ***** 

       Fəxr eylə Vətən, biz sənə təkrar oğul olduq.    

Xainliyə, namərdliyə inkar oğul olduq. 
 

              Aldıq Şuşanı, el tacını şərlər əlindən. 

     Xeyrin üzü güldü, biz inadkar oğul olduq, 
 

              Qırx dörd gün o namərdlərə hərb dərsini verdik, 

            Qırx dörd gün əzmkar, belə qəddar oğul olduq. 
 

         Şükr eylə Vətən, doğma nəfəs duydun axır ki, 

Uğrunda verib canı xilaskar oğul olduq. 
 

Aləm bizə qarşı bir ola qorxmadıq əsla, 

   Ölmüş can içindən dirilib var oğul olduq. 
 

        Şaddır Xan əmi, Xan qızı, Vaqif, Üzeyir də, 

      Cəng ilə qoşub nəğmə sənətkar oğul olduq. 
 

         Biz Mahcamalın könlünü aldıq qəm əlindən, 

       Qoy vəsf eləsin, gör necə sərdar oğul olduq. 
 

                        ***** 

      Elə bir gündü bu gün müşkülü asan elədik. 

        Sözü qoyduq kənara, canları meydan elədik. 
 

   Elə bir gündü bu gün, cümlədə hər kəlmə  

“şükür”,  

        Şükür olsun ki, Vətən,  zəfərgün elan elədik. 
         

        Elə bir gündü bu gün, xiffəti dağlar dumanı, 

        Vəslə yetmək amalın əhd ilə peyman elədik. 

  

            Elə bir gündü bu gün, dağ dil açır, bağ qol açır, 

       Bu məqam ali məqam, aləmi heyran elədik. 

                 Elə bir gündü bu gün düzlərə laləm düzülüb 

                 Bəxş edib, canı Vətən canına qurban elədik. 

 

Elə bir gündü bu gün, çən, duman itmiş, o 

Şuşa                        

Bizim olmuş, yenə biz Cıdırda cövlan 

elədik. 
 

Elə bir gündü bu gün tarixə yazdıq 

“Qələbə”. 

O şirin kəlməni daddıq, nə şirin an elədik! 
 

Elə bir gündü bu gün dərdli Vətən canə 

gəlib, 

Onu qismən o “bütöv” Azərbaycan elədik. 
 

Elə bir gündü bu gün Mahcamal, eşq 

badəsinə 

Süz vüsal şərbətini, hicranı viran elədik! 

 

***** 

Verdin sən özün bizlərə fürsət Qarabağda, 

Cəng eyləyək, Allah, qısa müddət 

Qarabağda. 
 

Şimşəkləri oynatdı igidlər göy üzündə, 

Cəmləşdi bütün aləmi-diqqət Qarabağda. 
 

Qırx ordunu qırx dörd günə məhv etməyə 

qüdrət, 

Comərdlərə qismətdi, o cürət Qarabağda. 
 

Göz qırpımı yetdi, dizi üstündədi düşmən, 

Yoxdur daha söz-söhbətə hacət Qarabağda. 

 

Dərs payların haylar alacaq daima bizdən, 

Görməz daha sayğı, ya da hörmət 

Qarabağda. 
 

Bərbad olan Ağdam, Şuşa azad olunubdur, 

Dünya görəcək bir təzə cənnət Qarabağda. 
 

Ver Mahcamala zərrəcə möhlət, ey İlahi! 

Qoy bir kərə etsin o səyahət Qarabağda. 

 

***** 

Bir özüm, bir də sözüm bildi varaqlar nə 

çəkir. 

Bir əlim, bir də telim bildi daraqlar nə çəkir. 

 

 

Günəşin yox xəbəri zülmət içir hər gecə Ay, 

Qara tellərdə bitir, güllənir ağlar nə çəkir. 

Qurtulub dərdin əlindən, biri üz tutdu dağa, 

Gördü tənha qocalır, zirvədə dağlar nə çəkir. 

 

Əvvəl-axır gedir hər kəs gedərin gəlməzinə, 

Bir olan şahid olur nalədə sağlar nə çəkir. 

 

İnsafın qeyb eləyən, sərt qışın heç vecnə 

deyil, 

Lüt qalır, üryan olur, qəmli budaqlar nə 

çəkir. 

 

Nə zamandır çağırır, yelləyir əl, kimdi 

görən? 

O Vətəndir! Görəsən gözləri ağlar nə çəkir? 

 

Üzülüb Mahcamal artıq, gah ölür, gah 

dirilir, 

Görür hər gün Qarabağ eyləyir ah-zar, nə 

çəkir! 

 

                              ***** 

Comərd oğulun əhd ilə ilqarı Vətəndir. 

Candan əzizi, sevgili dildarı Vətəndir. 

 

Kimlər ki, bütün kürreyi-ərzə nəzər etmiş, 

Görmüş ki, füsunkarlığın izharı Vətəndir. 

 

Susdurmadı dövran, oxudu tar da, kaman da, 

Ucqarlara səyyar kamanı, tarı Vətəndir. 

 

Düşmən sevinib, sanmasın el sandığı 

yurdun, 

Hər lalə yanaq çöhrə çəmənzarı Vətəndir. 

 

Torpaqlara candan sipər olmuşdur iğidlər, 

Hər bir oğulun hökmülü sərdarı Vətəndir. 

 

Dönmüş fələyin çərxi bu gün bizlərə sarı, 

Kirpik çalacaq dan yeri ənvari Vətəndir. 

 

Bir şanlı zəfər vaxtı gəlib, Mahcamal, artıq, 

Çün böylə dilək, arzunun israrı Vətəndir! 

 

***** 

Bəxtimin hüsnü mənim hüsnümə bənzərdi 

bir az, 

Ağ bir az, qarə bir az, gözləri məxmərdi bir 

az. 

Sərtliyi sərtliyimə vurdu çilət, bəlkə də yox, 

Daş bir az, qaya bir az, buz kimi mərmərdi 

bir az. 

 

O səxavətlidi, ancaq məni görcək duruxub, 

Xoş günün süfrəsini açdı bir az, sərdi bir az. 

 

Baxıram gündüzümün, hər gecəmin 

çöhrəsinə, 

Ay bir az, Gün də bir az, ulduzu zər-zərdi 

bir az. 

 

Qəsd edir könlümə naqis, ən əsas zərbə payı, 

Şər bir az, qəm də bir az, ümdəsi dərd-sərdi 

bir az. 
 

Məni ah mənzərəsin seyrinə sövq etdi ürək, 

Dil bir az, söz də bir az, qələm də şakərdi bir 

az. 

 

Mahcamal, bax bu qəzəl açsa qanad, uçsa 

əgər, 

O hünərvərdi bir az, ya da ki, sərvərdi bir az. 

 

 

**** 

Mehr etmə könül, mehrinə min rəng qatar 

iblis. 

Dar gündə qaçar, sirrini tutmaz, satar iblis. 

 

Almış qədərin dərsini, qamətdə yox halət, 

Seyr etməyə meyl eyləyər, hüşyar baxar 

iblis. 

 

Çox fikr eləyib, zikrili ümmanlara düşdüm, 

Ardımca gələr, baş vurar, orda batar iblis. 

 

Qəm dağı mənim, bağı mənim məskənim 

olmuş, 

Dağ yıxmağı yox, bağları odla yaxar iblis. 

 

Yanmaq yazılar bəxtinə, əslində hər aşiq, 

Parlaq şəmə bənzər, gözü daim sayar iblis. 

 

Gülsün nə olar, qoy o sevinsin, o şad olsun, 

Bir gün bir olandan acı fərman alar iblis. 

 

Ver Mahcamala fürsəti, artıq o gün olsun, 

Meydanda peşiman, əli boş, tək qalar iblis. 

          QARDAŞ   

        ÖLKƏLƏR      

ƏDƏBİYYATINDAN 
 

 
 

   GULZİRA ŞARİPOVA 
 

Gülzirə Şaripova 1957-ci ildə Oş 

vilayətində anadan olub.  

Daşkənd Dövlət Universitetinin 

hüquqşünaslıq fakültəsini bitirib.   

Məhkəmə, prokurorluq, icra və ədliyyə 

orqanlarında çalışıb.  

Hazırda “Demokratiya və İnsan 

Hüquqları” İnstitutunun Daşkənd vilayət 

ərazi bölməsinin direktorudur. 
  

MƏN BİR SÖYÜD AĞACI… 

 

Seyhunun sahilində 

Mən bir söyüd ağacı. 

Səhər-axşam daranır 

Sularda salxım saçım. 

 

Hər səhər Günəş öpür 

Yaşıl yarpaqlarımı. 

Yırğalayır küləklər 

Kövrək budaqlarımı. 

Baxıb güzgülənirəm 

Hər gün mavi sulara. 

Isti yuva olaram 

Baharda qumrulara. 

 

Ötür başımın üstdən 

Yazda durna qatarı. 

 

Əyilərək öpürəm 

Gizlicə dalğaları. 

Danışıram dərdimi 

Gecə xəlvətcə Aya. 

Yaşıl hörüklərimlə  

Adını yazdım çaya... 
 

Könlümdə eşq atəşi, 

Nə vaxtdı kipriyim nəm... 

Dayanmışam sahildə 

Tək səni gözləyirəm... 
 

Azərbaycan türkcəsinə uyğunlaşdıran: 

Saqif Qaratorpaq 

 

SƏN  MƏNİ  DAN  ÇAĞI  YOXLA, 

ƏZİZİM 
  

Sən məni dan çağı yoxla, əzizim,  

Bütün acılarım səmaya yetsin. 

Sənin sevgi dolu o sözlərindən, 

Mənim təslim könlüm sel olub getsin. 
  

Sən məni dan çağı yoxla, əzizim,  

Etiraf eləyim nəyim var bu an. 

Sən isə ahəstə, sakitcə dinlə, 

Ta ki əlimizdən çıxmayıb imkan. 
  

Sən məni dan çağı yoxla, əzizim,  

Səxavətli Günəş nurun saçanda. 

 Təbəssüm bəxş elə sən mənə bu an - 

 Ürək səni tamam gördüyü anda.  
  

Sən məni dan çağı yoxla, əzizim,  

Ürəyim aramsız gülsün, kam alsın. 

Söz tapa bilməsin bu yanmış dilim, 

Üzünün nurundan heyrətdə qalsın. 
  

Sən məni dan çağı yoxla, əzizim,  

Gör dəniz suyutək sakit eşqimi. 

Onun dalğaları - ürək döyüntüm, 

Yandırmağı isə lap Günəş kimi. 
  

Sən məni dan çağı yoxla, əzizim,  

Ürəyim bircə yol şad olsun barı. 

Ötən illərimin əlindən tutub, 

Yol getsin gələcək bəxtimə sarı. 
  
Sən məni dan çağı yoxla, əzizim…  

   *** 

Əsdi sübh çağının yeli qəflətən 

Alıb qaçdı mənim söz-söhbətimi. 

Uzaq keçmişlərə, ötən illərə, 

Yada saldı odlu məhəbbətimi. 

 

Sən idin qəlbimdə açan bir çiçək, 

Ətrin bu dünyanı tutmuşdu tamam. 

Bu gün məhəbbətlər bir adi çöptək, 

Sənin sevgin isə təkrarsız və tam. 

 

İllər belə ötdü, fərəhli, kövrək, 

Kövrəyi sonradan yad etmək neçün? 

Hələ də o eşqin əlindəyəm mən, 

Daima qəlbimi isitdiyiyçün. 

 

Hələ qoruyuram məhəbbətini - 

Qoymaram toxunsun ona bir zaval. 

Sənsiz yaşamağın mənası yoxdur, 

Əgər gərəkdirsə, həyatımı al. 

 

Gecikən deyilsən, bunu bilirəm, 

Ürək səsləyəcək məni hər zaman. 

Tanrı ulduzumu bir yerə sancmış, 

Həmən o ulduzam, elə parlayan. 

 

 ANAMIN XATİRƏSİNƏ 

 

Ana, qucağından ayrıyam bu gün, 

Sənsiz susuz səhra, bizim evimiz. 

Yaxınlarım da  yanımdadır, lakin, 

Ürəyim ağlardır, ayrılmışıq biz. 

 

Bu evdə oturmaq nə qədər müşkül, 

Bilmir sənsizliyə öyrəşə  ürək. 

Solub gedir ürəyimdə bir gül, 

Qayıdıb daha da yanmağım gərək. 

 

Mən də gedəcəyəm, heç qalmadı ərk, 

Səni axtarmağa varmı doğru yan? 

Gedəcək yollarım açıqmı, ya bərk, 

Ürək naləsini edirəm bəyan. 

 

Səndən aralıyam, yox özgə həyan, 

Həyat isə durmaz, o, davam edər. 

Gözünün önündə üzülsə anan, 

Hətta daşlar belə əriyib gedər. 

 

 

 

Ah, bu cür dərdlərə tab etmək müşkül, 

Valideyn yaradan, o verir həyat. 

Döşə ayağına qucaq-qucaq gül, 

Eylə ürəyini həmişə  abad. 

 

Könlüm bir də səni dada biləydi, 

Həmin dərdlər ilə bir daha yanam. 

Taleyim üzümə bir də güləydi, 

Görüşə biləydik məhşərdə, anam… 

 

QƏRAR 

 

Salamat qal, bağrıdaşım, 

Yandı bağrım, nə edərəm? 

Mərcana döndü göz yaşım, 

Başımı alıb gedərəm. 

 

Çətin sənin  ah çəkməyin, 

Dörd  tərəfdən gəlir azar. 

Tapılmırsan, mən gedirəm, 

İzlərimdə  silinmə var . 

 

Getmə, - deyib yalvarma sən, 

Qalmağıma yoxdur hacət. 

Sevgi dolu ürək qırıq, 

Sındırdı onu xəyanət. 

 

Eşq dəyəri ucuzlaşıb, 

Ürəklərdə gün, an yoxdu. 

Saxta ah-vay olan yerdə, 

Məhəbbətə meydan yoxdu. 

 

                 *** 

Başıma iş gəldi, qüssəyə batdım, 

Qəm çəkmə söyləyib, tutdun əlimdən. 

Mehrin dayaq oldu qəlbə, əzizim, 

O gündən qorxmuram hətta ölümdən, 

Sən varsan, qorxmuram hətta ölümdən. 

  

 YALVARIŞ 

  

Dərd çəkən ürəyim yüz para oldu, 

Təsəlli tapmadım, xəyal adına. 

Düşüncəm  sərasər dözüm dilədi, 

Balasın məzara  qoyan qadına. 

  

Onun arzuları tükəndi o gün, 

Allaha tapşırdı ciyərparasın. 

 

 



aprel - iyun 2022                                                                                     “ƏDƏBİ OVQAT” 

 

 
 

74 

Nə ola, tapaydım təsəlli bir söz 

Ovudam sağalmaz ürək yarasın. 

  

Dünyaya gətirib körpə balanı, 

Həyatla ölümün aralığında. 

Onun ah-fəryadı göyləri tutdu. 

Özü zəif canla, ölüm çağında. 

 Günlər, aylar ötər, ötəcək illər, 

Onun bu sitəmi tamam itincə. 

Heç vaxt unutmayıb can parçasını, 

Yarın axtaracaq olub, ölüncə. 

  

Ey yaradan Əcəm, özün səbir ver, 

Sınağına dözən,  doyan qadına. 

Qəlbinə səpməyə Zəm-zəm suyu ver, 

Balasın məzara  qoyan qadına. 

  

Tanrım, ey Allahım, özün rəhm elə, 

Bəndəni bu qədər sınağa salma. 

Verdiyin analıq mərhəmətini, 

Ürək parasını qaytarıb alma. 

 

Azərbaycan türkcəsinə uyğunlaşdıran: 

Şahməmməd Dağlaroğlu 

 

 

 

 

 
 
 
 
 
 

 
 

ƏLİRZA ZİHƏQQ 

 
Əlirza Zihəqq 1959-cu ildə Xoyda anadan 

olub.  

Əsərlərini Azərbaycan türkcəsində və fars 

dillərində yazır. 

1980-1983-cü illərdə Təbrizdə nəşr 

olunan”Dədə Qorqud dərgisi”nin, 

həmçinin Xoyda nəşr olunan “Əvrin 

fərgisi”nin redaktoru olub.  

Fars dilində yazılan bir çox əsərləri 

Azərbaycan türkcəsinə çevirib. Hazırda 

“Maral” dərgisini nəsr etdirir. 

 

 

BAKIYA SƏFƏR 

 

Qucaq-qucaq işıqdır 

Dənizə qonaq gəmilər  

köç salıb gecə Xəzərə. 

Bəyazlıq nur saçır, 

Savrılır göyə 

Nə gözəlsən, Bakım, nə gözəl! 

Qızların bəxtəvər, gülüş qaynağı, 

İnsanlar saf zulal, bullur çeşməsi. 

Cavanlar daşıyır eşqin yukunu, 

Səadət car çəkir 

Hər bir sevinc bayrağın. 

Şeirin, sənətin vardır hörməti, 

Nə fikirlər yasaqdır, nə də duyğular, 

Musiqin can verir yorğuna, xəstəyə, aşiqə. 

Canımsan,  gözümsən, sevimli Bakım! 

Dalğalar dəryanı titrədən kimi, 

Görub qucmağın  

Titrədirdi məni. 

Arazdan keçərkən and içdim, inan, 

Bir ovuc torpağını 

Sayrışan, parlayan ulduzlar sayaq 

Borc edib qəbrimə  

Səpərək. 

Bahar gəlib,  

Mənim sevgim gül aça. 

Gəzib dolaşsam da bir çox diyarı,  

Görmədim sən tək, gözəl ay Bakı! 

Yedim dostların duzun, çörəyin, 

Daddım suyunu, gördüm üzünü, 

Simanda səma da bütün varıyla 

Səsləyirdi, yaşa, can Azərbaycan! 

Azadlıq vurğunu mən tək insana 

Yaşayış ahəng olub 

Səadətim tam. 

Doğma dildə sevgilisin səsləyən, 

Öpüşlər verən adaxlı qızlar 

Çəməndə oynayan qonçəli gültək, 

ətirlər saçırdi həyata, inan.  

Saçlar dalğa-dalğa küləyə qonaq, 

Nə şadlıq yasaq, nə gülmək, Bakı! 

Nəsibim olmadı nə Gəncə, Qazax, 

həsrətim yaşadı ötən illər sayaq, 

gələ billəmmi, yenə görəm onları? 

Qorxuram yaşlanam, ayaq gəlməyə, 

ayaq gəlsə də, ömür yetməyə, 

nisgillər bürüyər urəyi, canı. 

Sumqayıt amma bir cənnət təki  

Bağrımın başında xatirə qoydu. 

İncəyurd oldu hər bağı, çiçəyi.  

Döyünən çırpınan ürəyimlə mən  

İlyas peyğəmbərin padşahlığını 

Xəzər sahilində bir günəş gördum. 

Necə ki, bir incə rəngli pərvanə, 

Sehirli, vuqarlı varlığıynan  

Məni öz yurduna qonaq eylədi. 

Unutmaram xatirəni, Sumqayıt. 

Dönərkən Təbrizə, Xoya,  

Dağların kəmərli ətəklərində 

Bir Ağkəmər görüb vurğunu oldum.  

Yada saldım  

Bakını, Nizamini, bulvarını, 

İçərişəhərdəki darışlıq kuçələri. 

O nar kimi elin göyçəyi - 

Qız qalası da 

bir xatirə oldu. 

 

 

 

 

Min ulduz gördum bir məzarda mən, 

Öpdüm hər birini bir səcdəgahtək. 

Süleyman Rüstəmi, Üzeyir bəyi, 

şeirlər oxurkən nəğməli gördum.  

Rəşid Behbudovun, o böyuk insanın 

Mahnısını bir bayraq kimi                                

Dünyanın hər dağında asılı gördüm. 

 Hələlik, dostlarım, hələlik! 

Bizim də burda Şəhriyarımız var, 

Səhəndimiz var, 

Qeyrət məkanı Təbrizimiz var, Zəncanımız 

var, 

Vurğunun adaşı Behrəngimiz var. 

Çaylarımızda okeana yol döyən,  

Bir balaca qara balıq, 

Kitablarca nağılımız var. 

Çörəyin hörməti, 

Azərbaycanın şöhrəti,  

Türk dilinin  

Ad sanı var ! 

Min xatirə oldu bir xatirə, 

hələlik, dostlar! 

Dua edin elə, obaya, 

burda külək yaman əsir… 

AQŞİN AĞKƏMƏRLİ 
 

Şair, nasir, publisist.  

1960-cı ildə Güney Azərbaycanın Şəbüstər 

mahalının İskəmər kəndində anadan olub. 

Kiçik yaşlarından ailəsi ilə birlikdə 

Tehrana köçüb və orta məktəbi orda bitirib. 

1996-cı ildə Tehrandakı Milli Universitetin 

tibb fakültəsini stomatologiya ixtisası üzrə 

bitirib. Bir müddət Kərəc, Talağan və 

Tehranda həkim işləyib. 

Şeir və hekayələr kitablarının müəllifidir. 

1990-cı ildən Tehranda fars və türk 

dillərində çıxan “Mişov dağı” adlı rüblük 

ədəbi dərginin baş redaktorudur.  

                DOST  XƏYANƏTİ 

               (hekayə) 

 

         Soyuq bomboş otaqda yorğanı başıma 

çəkib, günəşin çıxmasını, havanın isinməsini 

gözləyirdim. Saatın altı olduğunu, binanın 

altından keçən qatarların səsindən və onların 

işə başlamasından bildim. 

          90-ci ilin payızıdır. Bakı Vətənim 

Azərbaycanın gözəl şəhərlərindən biridir. 

Bu gözəliyi görmək arzusunda olan milyon-

milyon Azərbaycan türkü Arazın o tayında 

həsrətini çəkir. 

Küləklər şəhəri olan Bakıda bu gün soyuq 

hər tərəfdən otağın içinə püskürürdü. Qapı-

pəncərəyə nə qədər qəzet, kağız, əsgi 

tıxasam da xeyri yoxdu. Düşündüm ki, 

görəsən yaşamaq üçqn bu qədər əzab-

əziyyətə dəyərmi? Dəyməzsə bu qədər 

əziyyətə dözməyin sirri görəsən nədədir, 

nədə? Niyə mən özumə qəsd eləmirəm?! 

Niyə bir an içində elektrik cərəyanına 

toxunmuram və ya özümü dənizə atmıram, 

bir anlığa qatarın önünə çıxmıram. Niyə? 

Görəsən varlığımın mənası hardadır? 

Bunları düşünə-düşünə soyuqdan yorğana 

bürünmüş halda pəncərədən yola baxdım.  

         Artıq hava işıqlanmışdı, soyuq olsa da, 

dənizdən doğan Günəş aləmə zər şəfəqləri 

ilə hərarət bəxş edirdi. Şəhərdə həyat yavaş-

yavaş canlanırdı. Bir tərəfdən elektirik 

qatarları, digər tərəfdən dayanacaqda sıraya 

düzülən avtobuslar, yollarda sürünən trolley- 

buslar, qrup-qrup gəzən turistlər, yaşı 

yüzdən çox olan gözəl tarixi binalar... 

Aradabir yorğun atları ilə keçən faytonların 

zınqırovlu səsi şəhərə yeni rəng, yeni həyat 

verirdi. Ürəyimdə dedim ki, bu gün külək 

yoxdursa, hava yaxşı olacaq. Bu hisslər 

məni evdən küçəyə çıxmağa sövq etdi. 

Amma aclıq amanımı kəsmişdi. Otaqda hər 

yanı gəzdim ki, bir tikə quru çörək tapım. 

Heç nə tapmadım. Cibimdə cəmi 10 manat 

pulum vardı. Onu xərcləsəydim sonra necə 

olacaqdı? Bir iş görməliyəm. Gərək dostumu 

axtarıb tapım. Evdən nəyə görə mənə pul 

göndərməyiblər? Bəlkə də göndəriblər?! 

Bunları düşünərək otaqda sağa-sola getdim,  

taxta  döşəmənin  cırıltısı  sanki  halıma  

yanırdı...  

        Bomboş otaqda fikirdənyamanca 

sıxıldım. Elə bildim hər tərəfdən divarlar 

üstümə gəlir, evdən qaçmaq istədim. 

Birtəhər özümü ələ alıb çölə çıxdım. Köhnə 

adamların “Malakan bağı” dedikləri yerə 

tərəf yollandım, orada dostum Əlişi görməli 

idim. Yəqin ki, mənə pul göndəriblər.  

Əliş mənim neçə illik ən yaxın, güneydən 

olan köhnə dostum idi. O, məndən qabaq 

sərhəddi qaçaq keçib Bakıya gəlmişdi. Bağa 

yaxınlaşanda, uzaqdan Əlişi gördüm. 

Yorğunluğumu, aclığımı unutdum. İti 

addımlarla ona yaxınlaşdım. Əliş məni 

görən kimi sağa-sola göz gəzdirib gizlənmə- 

yə çalışsa da xeyri olmadı. Salamlaşmadan 

soruşdum: 

         - Əliş, mənə pul göndəriblərmi? 

        O, laqeyid tərzdə, yox deyəndə dünya 

sanki başıma firlandı. Onun nə danışdığını 

heç eşitmirdim. Amma hiss edirdim ki, nə 

isə mızıldanır. Bir azdan onun tanımadığım 

dostları gəldi. Mən astaca ona tərəf əyilib 

qulağına pıçıldadım: 

         - Borc pulun var, mənə verəsən? 

Görürsən neçə aydır mənə pul gəlmir. Sən 

ki, yaxşı bilirsən hər dəfə o taya zəng 

eləyəndə, deyirlər ki, göndərmişik. Evdəki- 

lərə deyirəm axı göndərdiyiniz pul mənə 

çatmır. Onlar da deyirlər ki, sənin verdiyin 

ünvana - Əlişə göndəririk, yəni sənə. 

         Əliş bir söz demədən baxışlarını 

məndən qaçırıb gözlərini yerə dikdi. Üzümü 

ona tutub daha ciddi tərzdə dedim: 

         - Dostum, çox xahiş edirəm, pul gəlsə 

mənə tez xəbər ver. 

         Əliş cibindən bir siqaret çıxarıb fikirli 

halda dərindən sümürərək dodaqaltı 

mızıldandı: 

         - Hə, hə, baş üstə, baş üstə, vallah,  

bir balamın canı üçün mənə heç pul 

gəlməyib, gələn kimi xəbər verərəm, gəlib 

götürərsən.  

         Əliş, məndən tələsik aralanıb gələn 

dostlarına farsca üzrxahlıq etdi və məni 

qırağa çəkib: 

         - Bura bax, qoy deyim sənə, mən 

tələsirəm, vaxtım yoxdur söhbətə, dostlarla  

gedəcək  yerimiz  var,  məni  gözləyirlər,  

onları yeməyə, ordan sonra da özün bilirsən  

 

də, qaş-gözünü sağa-sola oynadıb, işarələrlə 

anlatdı, - buna görə də, vallah, məndə artıq 

pul yoxdur, olsaydı sənə verərdim. Bir də ki, 

sən bizimlə gəlməsən yaxşıdır. Ola bilsin bu 

adamların içində İttilaat məmurları da olsun, 

yoxsa səni də götürərdim. 

         Sözünü davam etdirməyə imkan 

vermədim: 

         - Yox, yox nə danışırsan! Onsuz da 

mənim də gedəcək yerim var, narahat olma. 

         Əliş siqaretini bir daha dərindən 

sümürüb tacirlər kimi jest göstərib balaca 

boyunu dikəldib dedi : 

         - Bunlar iş adamlarıdır, bunlarnan 

dəniz yolu ilə Mahaçqaladan Ənzəliyə taxta 

ticarətini quracağıq, məqamı gələndə səni də 

o işə qoşacağam, amma indi mümkün deyil. 

         Nəsə yadına düşübmüş kimi: 

         - Hə, bir də ki, sən o taydan qaçaq 

gəlmisən, buna görə də bu tərəflərdə  

ehtiyatlı ol, ortalıqda az görünsən yaxşıdır- 

deyib dostları ilə getdi. Mən yaxındakı  

 

oturacağa əyləşdim, ayaq üstə dura bilmir- 

dim, ayaqlarımdan elə bil daş asılmışdı, 

zaman mənim üçün yox idi, xəyalım 

boşluqda gəzirdi, fikirlərim qarışmışdı, sanki 

hər şey taleyimdə sona çatmışdı.  

         Birdən hiss elədim kimsə qarşımdadır, 

məni çağırır, halımı soruşur. Başımı 

qaldıranda o kəs əlini çiynimə qoyaraq: 

        - Şair ki şair, xəyalin göylərdə uçur 

yenə, hansı misraları axtarır? Hansı pərinin 

eşqi səni bizdən alıb aparıb? - soruşdu. 

Özümü bir təhər ələ alıb məcburən 

gülümsədim: 

        - Bəh-bəh, kimi görürəm, cənab Aydın 

Kərimzadə. Necəsiniz qardaş? Nə var, nə 

yox? 

        O, bir az xoş-beşdən sonra dedi: 

         - Məni bağışla, işə gecikmişəm yaman 

tələsirəm. Ancaq axşam saat 5-də elə burda 

görüşüb bizə gedərik. İstəyirəm səni şam 

yeməyinə dəvət edim, ailəmlə də tanış 

olarsan. Keçən dəfəki şerini də axşam oxu- 

yarsan, qoy ailəm bilsin ki, Arazın o tayında 

mənim necə dostlarım, qardaşlarım var. 

         Bu məqamda istədim deyəm ki, başqa  

yerdə qonağam, gələ bilməyəcəyəm, söz  

ağzımda qaldı. Mənə imkan vermədən  

vidalaşıb uzaqlaşdı, uzaqdan əl yelləyib saat  

5-də görüşəcəyimizi barmaqları ilə 5 əlaməti 

 olaraq havada göstərdi.  

         Axşam Aydın Kərimzadə ilə görüşüb 

evinə getdim. Həyat yoldaşı və iki azyaşlı 

uşaqları ilə tanış oldum, xanımı məni çox 

hörmətlə qarşıladı. Yeyib-içdik, xoş sözlər 

danışdıq. Ertəsi gün birlikdə Aydının iş 

yerində bir neçə alim, yazıçılarla tanış olub, 

onların məsləhətlərini və fikirlərini, 

Azəbaycanımızın gələcəyi haqqında müza- 

kirələrini dinlədim.  

        Beləliklə, günlər, həftələr, aylar öz 

axarında gedirdi. Mənə gələn pullar isə 

əlimə çatmırdı. Getdikcə yoxsulluq qəlbimi 

didirdi, kin, nifrət, həyatdan küskünlük məni 

nişan almışdı. Payız sona çatmaqda, qış 

özünü göstərməkdəydi. Uzaqdan bir tanış 

görəndə ağacın arxasında, ya bir döngənin 

tinində gizlənirdim ki, məni kimsə bu halda 

görməsin, kimsə mənə acımasın. Artıq 

yeməklərin dadını belə unutmuşdum, nə  

vaxt doyunca nə yediyim də yadımdan  

çıxmışdı. Səhhətimdə çox zəiflik hiss 

edirdim, gözlərim önündən baxışlarım qaçır, 

başım gah ağırlaşır, gah da yüngülləşirdi, 

kimsə toxunsaydı yerə yıxılacaqdım.  

         Göydə buludlar da ağlayır, mən də 

ağlayırdım. Göy gürüldadıqca kimsələr 

harasa tələsir, harasa qaçırdılar. Nə yaxşı ki, 

bu dəqiqələrdə mənim yağış altında 

ağladığımı heç kəs görmürdü, mənə məhəl 

qoyan da yox idi. Mən də əlacsız qalaraq 

tək-tək insan görünən kimsəsiz küçələrlə 

getməyə başladım. Yolboyu yağış göz 

yaşlarıma qarışıb yanaqlarımdan süzülürdü. 

Nəhayət, “28 May” metrostansiyasında 

birtəhər özümə gəldim.Tamam islanmışdım. 

Buna baxmayaraq Səməd Vurğun bağına 

sarı ağır-ağır addımladım. Vaxtı öldürmək 

üçün bağdakı yaş oturacaqda oturub, 

ixtiyarsız ayaqlarımı salladım, zamanın 

keçməsini, havanın qaralmasını gözlədim.  

         Parkın girəcəyindəki dirəyə vurulmuş 

elektron saatda 23:00-ı göstərəndə güclə 

ayağa qalxdım, kirayə qaldığım evə doğru 

yollandım. Qapını zəngini çaldım, açan 

olmadı.  Gözlədim,  bir  də  təkrar  elədim,  

başqa gedəcək yerim də yoxu idi, gözlədim,  

bir neçə dəqiqədən sonra ev yiyəsi qapını  

açıb mənə dedi: 

          - Bağışla, bu gecə olmaz.  

         Başını yana əyərək işarə ilə göz vurub 

bildirdi ki, evdə adam var. Həm də bic-bic 

gülümsəməyindən başa düşdüm ki, niyə 

olmaz, otaqda qadın vardı. Oradan ayrılıb 

yenə yolların canına düşdüm, Sabunçu 

vağzalına gəldim. Uzaqdan gecənin bu 

çağında yaşlı bir rus qadının getdiyini 

gördüm,, arxasınca da bir neçə pişik. Qadın 

pişiklərə gətirdiyi konserv qutularını açıb, 

səkinin dibinə qoyub gedirdi. Sonuncu 

qutunu qoyub gedəndə, pişiklər yaxınlaşıb 

konservdən yalamağa başladılar, sağa-sola 

baxanda məni gördülər, yaxınlaşanda 

hürküb qaçdılar. Ətrafa oğrun nəzərlə göz 

gəzdirib ixtiyarsiz barmağımla pişik yeməyi- 

nin dadına baxdım, sonra yenə baxdım, daha 

sonra iki barmağımla konserv qutusunu bir  

dəfəlik yeyib sıyırdım. Oradan ayrılanda  

 

pişiklər tinin döngəsindən mənə maraqla 

baxa-baxa qalmışdılar. Yenə yol getdim, 

Füzulinin heykəlinin önündə dayandım. 

Fiziki və psixoloji yorğunluqdan taqət- 

dən düşmüşdüm.  

        Heykəlin altında oturub başımı 

mərmərə söykədim. Elə ordaca bir neçə 

dəqiqəlik gözlərimi yumub yuxuya getdim, 

yuxumda anamı, onun dadlı, cürbəcür 

yeməklərini gördüm, Təbriz küftəsi, yarpaq 

dolması, pitisi, bozbaşı, qıyma pilovu... Bu 

an maşınların bərk siqnalına oyanıb gözümü 

açdım, ətrafima baxdım, başımı qaldıranda 

dahi Azərbaycan şairi Füzulinin iri hərflərlə 

yazılmış şerindən bu misraları gördüm: 

“Şəbi hicran yanar canım, 

Tökər qan çeşmi- giryanim. 

Oyadar xəlqi əfqanım, 

Qara baxdım oynmazmı?” 

        Ayağa qalxmaq istədim, gördüm 

bədənim titrəyir, ayaqüstə durmağa taqətim 

yoxdu. Mədəm acışır, başım hərlənir, 

ayaqlarım əsir, bədənim sözümə baxmırdı. 

Hiss edirdim ki, dərin bir boşluğa 

yuvarlanıram, maşınların get-gəli, onların 

siqnal səsi bir daha məni həyata qaytardı,  

xatırlatdı ki, yaşayıram, hələ də varam, hələ  

də mən bu həyatın ayrılmaz bir parçasıyam,  

amma kaş bir az yeməyim olaydı.  

        Üç-dörd yaşlarında bir qızcığaz üçtə- 

kərli velosipedlə mənə yaxınlaşdı. Uşağa  

kədərlə gülümsəyib əl yellədim. O da mənə 

baxıb gülümsədi, bir az da yaxın gəldi. 

Balaca qızın mehriban, mərhəmət dolu 

baxışları mənə bir növ təskinlik verdi. Bu 

anda uşağın anası uzaqdan yüyürüb gəldi və 

balacanın qolundan dartaraq məndən uzaq- 

laşdırıb ona barmaqla hədə-qorxu gəldi:  

         - Qızım, belə adamlara yaxnlaşmaq 

olmaz, onlar təhlükəlidirlər. Üst-başını gör- 

mürsən nə gündədir, qətiyyən olmaz, olmaz! 

         Bu sözləri dönə-dönə təkrarlayıb, uşağı 

dartıb apardı. Mən istədim deyəm ki, ay 

xanım, qorxma, mən də bir atayam, mənim 

də yolumu gözləyən bir körpə qızım var, 

mənim də Arazın o tayında gözəl Maral 

balam var, məni bu görkəmdə görsən də bil 

ki, heç də səfil, avara, dilənçi, dəli, əyyaş  

deyiləm. Mən Böyük Vətənimə, xalqıma 

vurğun olan şairəm, mən yazıçıyam, mən... 

mən... 

         İçimdə hayqırıb öz-özümə bağırdım,  

bu sözlər nəyə gərək, kimə gərək ki, mən 

kiməm, mən nəyəm, mən indi buyam ki, 

varam, səfil, ac, avara bir kimsəsizəm...  

        Yenə özümə qapandım, cayır-cayır 

yanıb, doğram-doğram doğrandım. Tanıyan 

görməsin deyə oradan uzaqlaşmaq, qaçmaq 

istədim. Gözüm qolumdakı saata sataşdı. 

Məni bir fikir sanki yuxudan oyatdı:  

         - Niyə indiyə qədər bunu düşünməmi- 

şəm?  

        Gücümü  toplayıb durmadan Nizami 

metrosunun yaxınlığındakı saat dükanına 

özümü çatdırdım. İçəri girib qol saatımı 

dəyər-dəyməzinə satdım. Dükandan çıxanda 

qarın qutabının iyi amanımı kəsdi, addım ata 

bilmədim. Bir neçə qutaba özümü qonaq 

eyləyəndən sonra gözlərimə işıq gəldi, 

qırışığım açıldı.  

         Özümü beynalxaq telefon qovşağına 

çatdırıb telefonçu qıza Cənubi Azərbaycan- 

dakı ev nömrəmi yığmasını xahiş etdim. 

Evdəkilərlə danışdım və öyrəndim ki, bütün 

pullar bir başa Əlişin özünə çatırmış. Əliş 

isə heç çəkinmədən, pulların qəpiyini də 

mənə göstərmədən mənimsəyib, öz dostları  

ilə kefdəymiş.  Evdəkilərə Aydın Kərimza- 

dənin ünvanını verdim, dedim, ancaq bu 

ünvana pul göndərin.  

        Aylar keçdi. Aydın bəydən və onun 

ailəsindən Allah razı olsun, hər ay onlara 

gedib pulumu qəpiyinədək alırdım. Günlərin 

birində Bakının mərkəzində yenə Əlişlə 

rastlaşdım çox tutqun görünürdü. O 

məsələni anlamışdı, ailəm mənim üçün ona 

daha pul göndərmirdi. Elə ötəri “salam-

sağol”la aralandıq. 

         Bir gün yeni tanış olduğum şair 

soydaşımın evində şam yeməyinə qonaq 

oldum. Sonra çay süfrəsi arxasında Bakıdakı 

mitinqləri və Qarabağda baş verən qanlı 

hadisələri müzakirə etdik.Və birdən 

televizorda son xəbərlərdə Əlişi və onun 

yanında gördüyüm farsca danışan dostlarını 

gördüm. Maraq üçün stulumu televizora bir  

 

az da yaxınlaşdırıb qulaq asdım.Yaxalanan 

bu adamlar haqqında istintaq getdiyini və 

Qarabağda xalqımıza qarşı təxribatlarda 

iştirak edən erməni quldur dəstəsinin üzvləri 

olduğunu öyrəndim. Əlişin erməni kökənli 

Aliks olduğunu heç yatıb yuxumda da 

görsəydim inanmazdım. Doğrusu bu xəbər 

məni şoka saldı.  

        Onun ailəsi ilə birlikdə bir il öncə yarı 

fars, yarı azərbaycanlı ailəsi adıyla Cənubi 

Azərbaycandakı məhəlləmizə köçüb 

yaşamasının, mənimlə dostlaşmasının və 

Bakıya mənə göndərilən pulları mənimsəyib 

dostluğa xəyanət etməsinin haradan 

qaynaqlandığını bu xəbərdən sonra 

anladım.Və evində qonaq olduğum 

azərbaycanlı şair dostuma daha heç nə 

bildirmədən xoş əhvalla vidalaşıb mərkəzdə 

qaldığım yeni evə tərəf yollandım... 

                                                                

                             * * *                   

ƏSGƏR 

 

Əsgər, bu torpaq sənə əmanət, 

Bu el, bu oba, bu müqəddəs ocaq sənə 

əmanət. 

Cəngi! Yanıq Kərəmi! Dilqəmi! 

Sazım, sözüm, ana dilim sənə əmanət. 

Bu Dərbənddən o Dərbəndə, 

Bu vətəndən o vətənə, 

Ünüm yetən, əlim çatan, 

hər daşında tarix yatan,  

yaxın, uzaq bizim ellər sənə əmanət. 

Qan yaddaşım, qəlb sirdaşım, 

vətən daşım sənə əmanət. 

Səhəndim, Savalanım, 

o qocaman Təbrizimin son sözü sənsən. 

Qarabağım, Bakım sənə əmanət. 

Qaranlıqda işıq saçan ayım, 

Döşümüzdə parlayan ulduzum, 

Yüksəkliklərdə dalğalanan  

üç rəngli bayrağım sənə əmanət, əsgər. 

Hələ böyük savaş öndədir, 

Səngər evdən evədir, 

Böyük qələbə birliyimizdədir, 

Vətən qarşısında hər birimiz bir əsgər, 

Böyük Azərbaycan, böyük vətən, 

bütövlükdə sənə əmanət. 

                                                 1998 

